
በሀገርኛ ዕሳቤ... ወደ ገጽ 8 ዞሯል

አዲሱ ገረመው

ዜና ትንታኔ

በኢትዮጵያ ከመሬት ጋር የተያያዙ ግጭቶች ላይ 
በተደረገ የዳሰሳ ጥናት በዓመት ወደሁለት ሚሊዮን 
የሚሆኑ የግጭት መንስኤ ጉዳዮች “ኬዞች” እንደሚነሱ 
የፍትሕ ሚኒስቴር አስታውቋል። ከዚህ ውስጥ ደግሞ ወደ 
ፍርድ ቤት ሄዶ በመደበኛ የፍትህ ሥርዓት የሚያልቀው 
ጉዳይ ጥቂቱ ብቻ መሆኑን መረጃዎች ያሳያሉ። አብዛኛው 

ጉዳይ በባህላዊ የግጭት መፍቻ ዘዴዎችና በባህላዊ ፍርድ 
ቤቶች የሚቋጭ አሊያም በእንጥልጥል የሚተው ነው። 

በዳሰሳ ጥናቱ መሰረት በመሬት ጉዳይ የሚነሱ 
አለመግባባቶችን ለመቅረፍ፤ በተለይም በተጋላጭ 
የህብረተሰብ ክፍሎች ላይ የሚደርሱ ተግዳሮቶችን 
ለመፍታት የኢትዮጵያ መሬት ፍትህ መመሪያ ይፋ 
ተደርጓል። መመሪያው የመሬት አለመግባባቶች 
በሚፈቱበት ጊዜ ለተጠቃሚዎች እና ባለሙያዎች 
መፍትሄ የሚያገኙበትን መንገድ ያቀርባል፡፡  

በሀገርኛ ዕሳቤ የተቃኘው የኢትዮጵያ 
የመሬት ፍትህ መመሪያ

በማህበረሰብ ደረጃ የፍትህ አቅርቦትን በማጠናከር. የፍትህ 
መመሪያዎች ምርጥ ተሞክሮዎችን በማዋሃድ እና በማስተካከል 
የቀረበ መመሪያ መሆኑም ሲገለጽ ይሰማል። መመሪያው በውስጡ 
በያዛቸው ጉዳዮች ፍትህን ለማስፈን ምን ፋይዳ ይዞ መጣ? 
ምን አይነት መፍትሔስ ይኖረዋል በሚሉ ጉዳዮች ላይ የዘርፉ 
ኃላፊዎችና ምሁራን ሃሳባቸውን ሰጥተዋል። 

የፍትህ ሚኒስትር ዴኤታ ኤርሚያስ የማነብርሃን (ዶ/ር) 

ዳግማዊት አበበ

አዲስ አበባ፡- ቻይና በዲጂታል ኢኮኖሚ ዘርፍ 
ኢትዮጵያ ለምትሰራቸው ስራዎች ድጋፏን አጠናክራ 
እንደምትቀጥል አስታወቀች፡፡ አሊባባ ኩባንያ በኢትዮጵያ 
ዓለም አቀፍ የዲጂታል ተሰጥኦ አካዳሚ እንደሚገነባ ይፋ 
አድርጓል። 

የቻይናው አሊባባ ግሎባል ኢኒሼቲቭስ እና ዲጂታል 
ትራንስፎርሜሽን ኢትዮጵያ አሶሴሽን በጋራ በመሆን 
የኤሌክትሮኒክስ ግዢ ላይ ያተኮረ የውይይት መድረክ 
በትናንትናው እለት አዘጋጅተዋል፡፡ 

በኢትዮጵያ የቻይና ኤምባሲ የምጣኔ ሀብትና 
የንግድ ጉዳይ ሚኒስትር ካውንስለር ያንግ ዪሃንግ  
በወቅቱ እንደገለጹት፤ ኢትዮጵያ የዲጂታል ኢኮኖሚዋን 
ለማጎልበት እንዲሁም የኤሌክትሮኒክስ ግብይቷን 
ለማሳደግ በምትሰራው ስራ ቻይና ድጋፏን አጠናክራ 

ቻይና በዲጂታል ኢኮኖሚ ለኢትዮጵያ የምታደርገውን ድጋፍ 
አጠናክራ እንደምትቀጥል አሳወቀች

በከተማዋ  ሰባት 
ኪሎ ሜትር የኮሪደር 
ልማት እየተሠራ ነው

ሄለን ወንድምነው

አዲስ አበባ፡- በደብረ ብርሃን ከተማ 500 ሚሊዮን 
ብር ወጪ የሚደረግበት ሰባት ኪሎ ሜትር የኮሪደር 
ልማት እየተሰራ መሆኑን የከተማው አስተዳደር 
አስታወቀ፡፡ 

ኢትዮጵያን 
የዓለም የንግድ 

ማዕከል ለማድረግ 
ተጨማሪ የባህር 
በር ያስፈልጋል

ሞገስ ጸጋዬ

አዲስ አበባ፡- ኢትዮጵያን በምሥራቅ 
አፍሪካ የዓለም የንግድ ማዕከል ለማድረግ 
ከጂቡቲ ወደብ በተጨማሪ የባህር በር ባለቤት 
መሆን ያስፈልጋል ሲሉ በዲላ ዩኒቨርሲቲ 

በከተማዋ ሰባት... ወደ ገጽ 8 ዞሯል ቻይና በዲዷታል... ወደ ገጽ 8 ዞሯል

በጋዜጣው ሪፖርተር

አዲስ አበባ፡- በ2017 በጀት ዓመት የመጀመሪያ ሩብ 
ዓመት ከወጪ ንግድ ከአንድ ነጥብ አምስት ቢሊዮን 
ዶላር በላይ ገቢ መገኘቱን የንግድና ቀጣናዊ ትስስር 
ሚኒስቴር አስታወቀ፡፡ በሩብ ዓመቱ 103 ሺህ በሚሆኑ 
የንግድ ተቋማት ላይ  እርምጃ መወሰዱም ተመላክቷል፡፡

የንግድና ቀጣናዊ ትስስር ሚኒስቴር አመራርና 
ሰራተኞች የ2017 በጀት ዓመት የመጀመሪያውን ሩብ 
ዓመት እቅድ አፈጻጸም ገምግመዋል፡፡

የንግድና ቀጣናዊ ትስስር ሚኒስትር ካሳሁን ጎፌ 
(ዶ/ር) ባደረጉት የመክፈቻ ንግግር እንደገለፁት፤ በበጀት 
ዓመቱ አንደኛ ሩብ ዓመት የሚኒስቴር መስሪያ ቤቱ 
እና የተጠሪ ተቋማት የአፈፃፀም ውጤቶች ጎልተው 
የወጡበትና በርካታ ስኬቶች የተመዘገቡበት ነው፡፡ 

ሚኒስቴር መስሪያ ቤቱ ክትትል ከሚያደርግባቸው 
ምርቶች የወጪ ንግድ አንድ ቢሊዮን 508 ሚሊዮን ዶላር 
ገቢ መገኘቱን አስታውቀዋል፡፡

የገቢ ግኝቱ ከባለፈው ተመሳሳይ ወቅት ጋር ሲነፃፀር 
የ700 ሚሊዮን ዶላር ብልጫ እንዳለውም ጨምረው 
ገልጸዋል፡፡

በሌላ በኩል በንግድ ስርዓትና ላይሰንሲንግ ዘርፍ 
ከ900 ሺህ በላይ ኦንላይን የንግድ ምዝገባና ፈቃድ 
አገልግሎት መሰጠቱን ገልጸዋል፡፡

ይህም ከባለፈው በጀት ዓመት ተመሳሳይ ወቅት ጋር 
ሲነፃፀር የ450 ሺህ ብልጫ እንዳለው ተናግረዋል፡፡ 

ሚኒስትሩ በግምገማቸው የኑሮ ውድነትን ለመቀነስና 
ገበያውን ለማረጋጋት አማራጭ ገበያዎችን ከማስፋፋት 
አንፃር በሩብ ዓመቱ 88 አዳዲስ የሰንበት ገበያዎች 
ተመቻችተው አገልግሎት እየሰጡ ነው ብለዋል፡፡

ከወጪ ንግድ ከአንድ ነጥብ አምስት ቢሊዮን 
ዶላር በላይ ገቢ ተገኘ

በአጠቃላይ በመላ ሀገሪቱ አንድ ሺህ 334 የሰንበት 
ገበያዎች ተመቻችተው አገልግሎት እየሰጡ መሆኑን 
ጨምረው ገልጸዋል፡፡

ሚኒስቴሩ በህገ-ወጥ ንግድ ላይ ከክልል ንግድ 
ቢሮዎች ጋር ባደረገው የክትትልና የቁጥጥር ስራ 103 ሺህ 
በሚሆኑ የንግድ ተቋማት ላይ ርምጃ በመውሰድ ገበያው 

እንዲረጋጋ መደረጉን አመላክተዋል፡፡
ከጥራት መሰረተ ልማት ጋር በተያያዘ ለዘጠኝ 

ዓመታት ግንባታው ተጓቶ የነበረው የህንጻ ግንባታና 
የላብራቶሪ ተከላ ስራ በሩብ ዓመቱ በተደረገው ከፍተኛ 
ስራ ግንባታው ተጠናቆ ለምረቃ ዝግጁ መሆኑን 
መግለጻቸው ከሚኒስቴሩ የተገኘ መረጃ ያመላክታል፡፡  

     - 103 ሺህ የንግድ ተቋማት ላይ ርምጃ ተወስዷል

ፋንታነሽ ክንዴ

አዲስ አበባ፡- የሳይንስ፣ ቴክኖሎጂና ኢኖቬሽን 
ፖሊሲ ወደትግበራ መግባቱ ኢትዮጵያን መካከለኛ ገቢ 
ካላቸው ተርታ ሀገራት ለማሰለፍ የተያዘውን ሀገራዊ 
እቅድ ለማሳካት መሠረት ይሆናል ሲሉ የኢኖቬሽንና 
ቴክኖሎጂ ሚኒስትር በለጠ ሞላ(ዶ/ር) ገለጹ፡፡ የሳይንስ፣ 
ቴክኖሎጂና ኢኖቬሽን ፖሊሲ ማስፈፀሚያ ስትራቴጂ 
ሰነድ ትናንት ይፋ ሲደረግ የግብዓት ማሰባሰቢያ ውይይት 
ተካሂዷል። 

በመርሃ ግብሩ ላይ የኢኖቬሽንና ቴክኖሎጂ ሚኒስትር 
በለጠ ሞላ (ዶ/ር) እንዳሉት፤  ፖሊሲው የኢትዮጵያን 
ኢኮኖሚ ዲጂታላይዝ ለማድረግ የተያዘውን ዕቅድ ከግብ 
ለማድረስ ያግዛል።

አዲሱን ስትራቴጂ ተጠቅሞ የሳይንስ፣ ቴክኖሎጂና 
ኢኖቬሽን ፖሊሲውን በአግባቡ ለመተግበር ቁርጠኝነትን 
እና በትብብር መሥራትን እንደሚጠይቅ ጠቁመው፤ 
ሁሉም ባለድርሻዎች ለፖሊሲው ተግባራዊነት 
የየድርሻቸውን አስተዋጽኦ ማበርከት ይኖርባቸዋል 
ብለዋል።

ሚኒስቴር መሥሪያ ቤቶች፣ የልማት አጋሮችና 
ሌሎችም ባለድርሻዎች ለስትራቴጂው ተግባራዊነት 
የሚያደርጉትን ድጋፍ አጠናክረው እንዲቀጥሉ ጥሪ 
አቅርበዋል፡፡

ከቅርብ ዓመታት ወዲህ ቴክኖሎጂ ለግብርና፣ ጤና፣ 
ትምህርት እንዲሁም አምራች ዘርፉ እድገት ላይ ትልቅ 
አስተዋጽኦ እያበረከተ መሆኑን አስታውሰው፤ ይህም 
ምርታማነትን ከማሳደግ ባለፈ የሥራ እድል ፈጠራን 
በማበረታታት በኩልም  በር ከፋች ሆኖ እያገለገለ ይገኛል 
ሲሉ ተናግረዋል። 

በተባበሩት መንግሥታት ድርጅት የንግድ ቀጣና 
ድርጅት የኢትዮጵያ አስተባባሪ ተወካይ  አቶ ሳሙኤል 

የፖሊሲው ትግበራ ኢትዮጵያን መካከለኛ ገቢ ካላቸው 
ሀገራት ተርታ ለማሰለፍ መሠረት ይሆናል

ፈቃደ በበኩላቸው፤ ስትራቴጂው በ2014 ዓ.ም 
የጸደቀውን የሳይንስ፣ ኢኖቬሽንና ቴክኖሎጂ ፖሊሲ ወደ 
ትግበራ ለማስገባት የሚረዳ ነው ብለዋል። 

ፖሊሲው ዘርፈ ብዙ ጉዳዮችን ያካተተ መሆኑን 
አንስተው፤ ስትራቴጂው ደግሞ የሌሎችን ሀገራት 
ልምዶች በመቀመርና ሀገራዊ ነባራዊ ሁኔታዎችን 
ከግምት ባስገባ መልኩ ፖሊሲውን ወደ ትግበራ 
ለማስገባት የሚያስችሉ ዝርዝር እቅዶችን ያካተተ 
መሆኑን አስታውቀዋል፡፡  

ለትግበራው የሚያስፈልጉ የሰው ሀብት፣ የፋይናንስ 
ምንጭና ከልማት አጋሮች ጋር በምን መልኩ መተባበር 

ይቻላል የሚሉትን እንዲሁም ሌሎችንም አስፈላጊ 
ጉዳዮች ያካተተ መሆኑንም ጨምረው ገልጸዋል፡፡

በርካታ የአፍሪካ ሀገራት የሳይንስ፣ ቴክሎጂና 
ኢኖቬሽን ፖሊሲ የላቸውም ያሉት አቶ ሳሙኤል፤ 
ፖሊሲ ያላቸውም ማስፈጸሚያ ስትራቴጂ አላዘጋጁም 
በዚህ ረገድ ኢትዮጵያ አንድ ርምጃ ወደፊት ተጉዛለች 
ብለዋል፡፡

የሳይንስ፣ ቴክኖሎጂና ኢኖቬሽን ፖሊሲ በ2014 
ዓ.ም መጽደቁ የሚታወስ ሲሆን፤ ማስፈጸሚያ 
ስትራቴጂው ለቀጣይ 10 ዓመታት እንደሚያገለግል 
ተመላክቷል።

በለጠ ሞላ (ዶ/ር) 

ክልሉ ከ137 ሺህ በላይ 
አዳዲስ የቴክኒክና ሙያ 
ሰልጣኞችን ለመቀበል 

ዝግጅት አድርጓል
ቃልኪዳን አሳዬ 

አዲስ አበባ፡- በተያዘው የትምህርት ዘመን ከ137 
ሺህ በላይ አዳዲስ የቴክኒክና ሙያ ሰልጣኞችን ለመቀበል 
ዝግጅት መደረጉን የአማራ ክልል ሥራ እና ስልጠና ቢሮ 
አስታወቀ፡፡   በቢሮው የተቋማት አቅም ግንባታ አግባብነትና 
የጥራት ማረጋገጥ ዳይሬክተር አቶ ሙላው ልመንህ ለኢፕድ 
እንደገለጹት፤ በክልሉ በሚገኙ በ126 የመንግሥትና በ120 
የግል የቴክኒክና ሙያ ኮሌጆች በተያዘው የትምህርት ዘመን 
በተመረጡና ገበያን መሰረት ባደረጉ ዘርፎች 137 ሺህ 
262 አዳዲስ ሰልጣኞችን ተቀብሎ ለማሰልጠን ዝግጅት 
ተደርጓል፡፡

በመደበኛ ፕሮግራም የሚቀበላቸውን 61 ሺህ 665 
ነባር ሰልጣኞች ጨምሮ በድምሩ ከ198 ሺህ 900 በላይ 
ሰልጣኞችን ተቀብሎ ለማሰልጠን ዝግጅቶች መደረጋቸውን 
የጠቆሙት ዳይሬክተሩ፤ የነባርም ሆነ የአዲስ ሰልጣኞች 
ምዝገባ የመቁረጫ ነጥቡ ይፋ ከሆነ በኋላ ምዝገባው 
መጀመሩን ጠቁመዋል፡፡

ኮሌጆችም የማስተዋወቅ ስራዎችን በመስራት ወደ 
ምዝገባ እየገቡ መሆናቸውን ገልጸው፤ በዝግጅት ምዕራፎች 
ላይ የተለያዩ ንቅናቄዎች እየተከናወኑ መሆናቸውን አቶ 
ሙላው አንስተዋል፡፡ሰልጣኞች በወቅቱ ተመዝግበው 
ስልጠናቸውን እንዲጀምሩ በየኮሌጆች ቅስቀሳዎች እየተካሄዱ 
ሲሆን፤ በቀጣይ ቅስቀሳው ተጠናክሮ እንደሚቀጥል ነው 
የተናገሩት፡፡

እንደ አቶ ሙላው ገለጻ፤ በኮሌጆች መደበኛ ሰልጣኞችን 
መቀበል ብቻ ሳይሆን የስራ ዕድልን ሊፈጥሩ በሚችሉ ዘርፎች 
ላይ ለ986 ሺህ 995 ስራ ፈላጊዎች አጫጭር ስልጠናዎች 
በመስጠት ወደስራ እንዲገቡ የማድረግ ስራም ይሰራል፡፡ 

በዚህም በዝግጅት ምዕራፉ ላይ 38 ሺህ የሚደርሱ 
ሰልጣኞች በስራ ፈጠራ ዙሪያ ስልጠና መውሰዳቸውን 
አንስተው፤ በተጨማሪም ለ24 ሺህ ሰልጣኞች የክህሎት 
ስልጠና መሰጠቱን ተናግረዋል፡፡

የየኮሌጅ አመራሮችና አሰልጣኞች በስራና ክህሎት 
ሚኒስቴር አማካኝነት በቂ የአቅም ግንባታ ስልጠና 
መውሰዳቸውን ያስታወሱት ዳይሬክተሩ፤ በክልሉ በተወሰኑ 
አካባቢዎች ላይ ግጭቶች ቢኖሩም ትምህርት መሰረታዊ 
ነገር በመሆኑ በየትኛውም ቦታ መቆም እንደሌለበት በማመን 
ስልጠናው በሁሉም ቦታ እንዲጀመር እንቅስቃሴዎች 
እየተደረጉ ነው ብለዋል፡፡

ዳይሬክተሩ የግልም ሆኑ የመንግሥት ኮሌጆች 
በስራና ክህሎት ሚኒስቴር የተቀመጠውን የመቁረጫ ነጥብ 
ያላሟሉ ሰልጣኞችን መቀበል እንደሌለባቸውና የግል 
ተቋማት በክልሉ ያለውን ነባራዊ ሁኔታ በመጠቀም ህገወጥ 
ተግባራትን ሊያከናውኑ ስለሚችሉ ሰልጣኞች ጥንቃቄ 
ማድረግ አለባቸው ሲሉ አሳስበዋል፡፡

በተለይም በግል ኮሌጆች የሚሰጡ ስልጠናዎች 
ለትርፍ ማግኛ ብቻ ሳይሆን ተገቢውን እውቀት፣ ክህሎትና 
አመለካከት የጨበጠ ሰልጣኝ ማፍራትን መሰረት ባደረገ 
መልኩ መሆን እንዳለበት የገለጹት ዳይሬክተሩ፤ የግልም 
ሆኑ የመንግሥት ኮሌጆች ለሰልጣኞች ጥራት ያለው ስልጠና 
ለመስጠት ትኩረት አድርገው መስራት ይጠበቅባቸዋል 
ብለዋል፡፡



አዲስ ዘመን   ረቡዕ ጥቅምት 20 ቀን 2017 ዓ.ም

ዜና

ገጽ 3

ዘላለም ግዛው  
  

አዲስ አበባ:- የከተማ መሬትን በምደባ እና በድርድር 
በሊዝ ለመያዝ የሚያስችለው አዋጅ ውስን የሆነውን የሕዝብ 
እና የመንግሥት ሀብት ለሙስና ተጋላጭ እንዳያደርግ 
የተመራለት ቋሚ ኮሚቴ በአግባቡ እንዲመረምረው የምክር 
ቤት አባላት አሳሰቡ፡፡

የሕዝብ ተወካዮች ምክር ቤት ትናንት ባካሄደው 
4ኛ ዓመት የሥራ ዘመን 2ኛ መደበኛ ስብሰባው የአምስት 
ሚኒስትሮችን ሹመት በአብላጫ ድምፅ አጽድቋል።

የመንግሥት ተጠሪ ሚኒስትር ተስፋዬ በልጅጌ (ዶ/ር)፤ 
‹‹የከተማ መሬትን በሊዝ ስለመያዝ›› የወጣውን ረቂቅ 
አዋጅ አስመልክተው ባቀረቡት ማብራሪያ እንደገለጹት፤ 
ለተሳለጠ፣ ለውጤታማ፣ ለፍትሐዊና ለጤናማ የመሬት 
እና መሬት ነክ ንብረት ገበያ ልማትን ተግባራዊ ማድረግ 
የሚያስችል የከተማ መሬት አስተዳደር ሥርዓት መገንባት 
ወሳኝ ነው፡፡   

ቀጣይነትን የተላበሰ የነጻ ገበያ ሥርዓትን ለማስፋፋት፣ 
ግልጽና ተጠያቂነት ለሰፈነበት የከተማ መሬት አስተዳደር 
ሥርዓት ግንባታ እና መልካም አስተዳደርን ለማስፈን አዋጁን 
ማሻሻል አስፈላጊ ሆኖ መገኘቱንም ነው ተስፋዬ  (ዶ/ር) 
የተናገሩት፡፡ 

በኢትዮጵያ እየተመዘገበ ያለው ፈጣን የኢኮኖሚ 
ዕድገት የከተማ መሬት ፍላጎትን በከፍተኛ ደረጃ እንዲጨምር 
ማድረጉን በማስታወስም፤ ፍላጎቱን ባግባቡ ለማስተናገድ 
የሚያስችል የመሬት ሀብት አቅርቦት እና አስተዳደር ሥርዓት 

የሊዝ አዋጁ ለሙስና አጋላጭ እንዳይሆን በአግባቡ ሊመረመር 
እንደሚገባ የምክር ቤት አባላት አሳሰቡ

ለመዘርጋት ማሻሻያው ወሳኝ እና አስፈላጊ ሆኖ ተገኝቷል 
ብለዋል፡፡ 

ለፌዴራል የባለበጀት የመንግሥት ተቋም ለአገልግሎት 
የሚውል ቦታ በፌዴራል መንግሥት ጥያቄ ሲቀርብ 
በክልል፣ በአዲስ አበባ በከተማ አስተዳደር ካቢኔ ውሳኔ 
የከተማ መሬት በምደባ እንዲሰጥ የሚፈቅድ መሆኑ በረቂቅ 
አዋጁ ተቀምጧል፡፡

ለሃይማኖት ተቋማት የአምልኮ ማካሄጃ ቦታ፣ በበጎ 
አድራጎት ድርጅቶች ለሚካሄዱ የማህበራዊ አገልግሎት 
መስጫ ተቋማት ግንባታ ቦታ፣ ለከተማ ግብርና የሚውል፣ 

ለአምራች ኢንዱስትሪዎች የሚውል በምደባ ሊፈቀድ 
ይችላል ተብሎ ከተዘረዘሩት መካከል ይጠቀሳል፡፡

የምክር ቤት አባላት የከተማ መሬትን በምደባ እና 
በድርድር በሊዝ እንዲያዝ የማድረግ  አሰራር ለሙስና 
የሚያጋልጥ ነው፤ መሬት ውስን ሀብት እንደመሆኑ ለሙስና 
እንዳይጋለጥ ጥንቃቄ ማድረግ ይገባል ሲሉ አሳስበዋል። 
የሚመራለት ቋሚ ኮሚቴ ባግባቡ መርምሮ በምደባ እና 
በድርድር የሚሉትን ሃሳቦች ከረቂቅ አዋጁ እንዲያስወግድም 
ጠይቀዋል፡፡  

ምክር ቤቱ የከተማ መሬት ይዞታ እና መሬት ነክ ንብረት 

- የአምስት ሚኒስትሮች ሹመት ጸደቀ 

ለመመዝገብ የቀረበ ረቂቅ አዋጅን፣ የአጠቃላይ ትምህርት 
ረቂቅ አዋጅን እንዲሁም የመገናኛ ብዙኃን አዋጅን ለማሻሻል 
የቀረበውን ረቂቅ አዋጅ መርምሮ ለሚመለከተው ቋሚ 
ኮሚቴ መርቷል፡፡ 

የአምስት ሚኒስትሮችን ሹመት ያጸደቀ ሲሆን፤ 
ሹመታቸው የፀደቀው፤ የውጭ ጉዳይ ሚኒስትር ጌዲዮን 
ጤሞቲዎስ (ዶ/ር)፣ የፍትሕ ሚኒስትር ሃና አርዓያ ሥላሴ፣ 
የንግድና ቀጣናዊ ትስስር ሚኒስትር ካሳሁን ጎፌ (ዶ/ር)፣ 
የባሕልና ስፖርት ሚኒስትር ሸዊት ሻንካ እና የቱሪዝም 
ሚኒስትር ሰላማዊት ካሳ ናቸው፡፡ 

ዳግማዊት አበበ

አዲስ አበባ፡- ኢትዮጵያ የዲፕሎማሲ ሥራዎቿን ከምን 
ጊዜውም በላይ ማጠናከር አለባት ሲሉ የፖለቲካ ምሁሩ 
ወርቁ ያዕቆብ (ዶ/ር) ተናገሩ። 

የኢንተራክሽን ፎር ቼንጅ ኢን አፍሪካ ዋና ዳይሬክተርና 
የፖለቲካ ምሁሩ ወርቁ ያዕቆብ (ዶ/ር) ለኢትዮጵያ ፕሬስ 
ድርጅት እንደገለጹት፤ በአሁኑ ወቅት ኢትዮጵያ ላይ 
ከግብጽና ከተለያዩ ሀገራት የሚነሳው የፖለቲካ ጫና እያየለ 
በመሆኑ የተቀናጀ የዲፕሎማሲ ሥራው ይበልጥ መጠናከር 
አለበት። 

የትኛውንም ችግር በንግግር መፍታት ይገባል 
የሚለው የኢትዮጵያ አቋም ለዲፕሎማሲ ስራው አጋዥ 
መሆኑን አንስተው፤ ከወደብ ጋር ተያይዞ፣ በዓባይ ግድብ፣ 
በተባበሩት መንግሥታት ጉዳዮችና በተለያዩ ዓለም አቀፋዊና 
አህጉራዊ ሥራዎች ላይ ጠንካራ ዲፕሎማሲ ያስፈልጋል 
ሲሉ አስረድተዋል። 

ግብጽ በተለያዩ አጋጣሚዎች የኢትዮጵያን ሰላም 
ለማደፍረስ ስትንቀሳቀስ  ትስተዋላለች ያሉት የፖለቲካ 
ምሁሩ፤ በአሁኑ ጊዜም ይህን እንቅስቃሴዋን ከሚደግፉ 
ሀገራት ጋር እየሠራች መሆኑን አስታውሰዋል። 

ከለውጡ ማግስት በኋላ  ኢትዮጵያ ከኤርትራና 
ሶማሊያ ጋር የመሰረተችው  ወዳጅነት በግብጽ ጣልቃ 
ገብነት እየሻከረ መሆኑን አንስተው፤ በዚህም  በቀጣናው 
ያለውን ፖለቲካዊና ኢኮኖሚያዊ ጉዳዮች ለመቆጣጠር 
የዲፕሎማሲ ሥራው ከፍተኛ ድርሻ ይኖረዋል ብለዋል። 

የግብጽ እንቅስቃሴ ለኢትዮጵያም ሆነ ለቀጣናው 
ሀገራት የማይጠቅም በመሆኑ ኢትዮጵያ ይህን ለዓለም 
አቀፉ ማህበረሰብ የማሳወቅ ዲፕሎማሲያዊ ሥራ በሁሉም 
ሚሲዮኖቿ መሥራት እንደሚኖርባት ገልጸዋል፡፡

የግብጽ መንግሥታት ፀብ አጫሪ የሆኑ እንስቃሴዎችን 
አደረገ ማለት ሕዝቡ ግጭትን ይደግፋል ማለት አይደለም 
የሚሉት ወርቁ (ዶ/ር)፤ የሕዝብ ለሕዝብ ግንኙነትን መሰረት 
ያደረጉ ሥራዎች አስፈላጊ መሆናቸውን አመላክተዋል። 

እንደ ዶክተር ወርቁ ገለጻ፤  ኢትዮጵያ የጎረቤት 
ሀገራት አይደለም ሀያላን ነን የሚሉ ሀገሮች እንኳን 

“ኢትዮጵያ የዲፕሎማሲ ሥራዎቿን 
ከምንጊዜውም በላይ ማጠናከር አለባት”

- የፖለቲካ  ምሁር ወርቁ ያዕቆብ (ዶ/ር)

መሬቷን ተመኝተው አላገኙትም፡፡ ለዚህም በተለያዩ 
ጊዜያት የተደረጉ ጦርነቶች ማሳያ ናቸው፡፡ ሀገሪቱ ምንም 
እንኳን በውስጥ ግጭት ብትታመስም ለውጪ ጠላት ግን 
እጅ  የምትሰጥ አይደለችምና የዲፕሎማሲ ሥራውም 
ይከብዳታል ተብሎ አይጠበቅም። 

ግብጽ ኢትዮጵያን ጦርነት ገጥማ የምታሸንፍበት 
ምንም አይነት  አካሄድ የለም ያሉት  ዶክተር ወርቁ፤ 
ሆኖም በጦርነት ብዙ ውድመት ስለሚኖር ያለውን ችግር 
በዲፕሎማሲያዊ መንገድ በመፍታት  ውጥረቱን ማርገብ 
ያስፈልጋል ብለዋል፡፡

የኢትዮጵያ መንግሥት በተለያዩ የዓለም ሀገራት 
በመዘዋወር ሀገሪቷ ሰላም ወዳድ መሆኗን ለዓለም አቀፉ 
ማህበረሰብ ማስረዳቱን መቀጠል እንዳለበት  ገልጸው፤ 
ኢትዮጵያ ልታሳካቸው የሚገቡ ብሔራዊ ጥቅሞቿንም 
ቢሆን በዲፕሎማሲያዊ መንገድ እንደምትፈጽም 
ማስገንዘብ ይገባል ሲሉ አስረድተዋል፡፡

ዶክተር ወርቁ አክለውም፤ ኢትዮጵያ አሁን ላይ 
ከጎረቤት ሀገራት ጋር ያላትን ግንኙነት የማጠናከር 
ሥራዎችን መሥራት ይኖርባታል፡፡ የዲፕሎማሲ ሥራው 
ፀብ ቀስቃሽ ጉዳዮች  ሲነሱ የሚጠናከር ሌላ ጊዜ ደግሞ 
ጋብ የሚል ሳይሆን  ብሔራዊ ጥቅምን መሰረት አድርጎ 
በዘላቂነት መከናወን እንዳለበት ጠቁመዋል።

ልጅዓለም ፍቅሬ

አዲስ አበባ፡- የወጣቶች የሥራ ፈጠራ ውድድር 
የዜጎችን ሥራ አጥነት ቁጥር ለመቀነስና ስታርት አፕን 
ለማጎልበት ወሳኝ ሚና እንዳለው ተመላከተ፡፡

ሦስተኛው ምዕራፍ የዳሸን ባንክ “ዳሸን ከፍታ” 
የወጣቶች የስራ ፈጠራ ቅድመ ውድድርና ሥልጠና 
ትናንትና ተካሂዷል፡፡ 

በአዲስ አበባ ከተማ ኢኖቬሽንና ቴክኖሎጂ ልማት 
ቢሮ የስማርት ሲቲ አቅም ግንባታና ስልጠና ዳይሬክቶሬት 
ዳይሬክተር አቶ አመሃ ሲሳይ በዕለቱ እንደገለጹት፤ የወጣቶች 
ሥራ ፈጠራ ውድድር የዜጎች የስራ አጥነት ምጣኔ ለመቀነስና 
የስታርት አፕ ዘርፉን ለማጎልበት ወሳኝ ሚና አለው፡፡

ቢሮው የከተማውን ሁለንተናዊ እድገት ለማረጋገጥና 
በቴክኖሎጂ የተደገፈ ተግባራት ለማከናወን እንዲቻል 
ከሚመለከታቸው ባለድርሻ አካላት ጋር እየሰራ ይገኛል 
ብለዋል፡፡

የዳሸን ባንክ አክሲዎን ማህበር በፋይናንስ 
ኢንዱስትሪው ዘርፍ ጎን ለጎን ማህበራዊ ኃላፊነቱን በአግባቡ 
እየተወጣ ይገኛልም ነው ያሉት፡፡

በመጀመሪያውና በሁለተኛው ምዕራፍ ተገቢው 
ክትትልና እገዛ ተደርጓል ያሉት አቶ አመሃ፤ በአዲስ አበባ 
በሚካሄደው ሶስተኛው ምዕራፍ ላይም ተገቢው ድጋፍና 
ክትትል እንደሚደረግ ጠቁመዋል፡፡

እንደ አቶ አመሃ ገለጻ፤ባንኩ በአጭርና በረጅም 
ጊዜ እያከናወነ የሚገኘውን “የዳሸን ከፍታ” የወጣቶች 
ሥራ ፈጠራ ውድድር ከስራ እድል ፈጠራ ጋር ተያይዞ 
የሚነሱ ችግሮችን ለመቅረፍ የሚያግዝ ነው፡፡ ሦስተኛው 
ምዕራፍ በተፈለገው ልክ ውጤታማ እንዲሆን እና ስታርት 
አፖች እንዲበራከቱ ለማድረግ በተቀናጀ መልኩ መስራት 
ያስፈልጋል፡፡

የዳሸን ባንክ ቺፍ ስትራቴጂክ ኦፊሰር ተወካይ አቶ 
ወልደማርያም ደረሰ በበኩላቸው፤ የወጣቶች የሥራ  ፈጠራ 
ውድድር ኢኮኖሚውን ከመደገፍ አኳያ ከፍተኛ ጠቀሜታ 
አለው፡፡

ሦስተኛው ምዕራፍ የዳሸን ባንክ የወጣቶች የስራ ፈጠራ 
በአዲስ አበባ እየተካሄደ ከሚገኘው በተጨማሪ አንደኛውና 

የሥራ ፈጠራ ውድድር ስታርት አፕን 
ለማጎልበት ወሳኝ ሚና አለው

ሁለተኛው  በተለያዩ ከተሞች መካሄዳቸውን ተናግረዋል፡፡
ባንኩ በስራ ፈጠራ ዘርፍ የበኩሉን አስተዋፅኦ 

ለማበርከት እየተገበረ ባለው ዳሸን ከፍታ የስራ ፈጠራ 
ውድድር ከመካሄዱ በፊት የሚሰጠው ስልጠና በተለያዩ 
ከተሞች መሰጠቱንም ነው ያብራሩት፡፡

 እንደ አቶ ወልደማርያም ገለጻ፤ ከውድድሩ በፊት 
ለሰልጣኞች ተግባራዊ ሥልጠና ለመስጠት በተለያዩ 
ከተሞች እየተንቀሳቀሰ የሚገኘው ዳሸን ባንክ፤ አማካሪ 
ድርጅት ቀጥሮ ውጤታማ ስራ አከናውኗል፡፡

አቶ ወልደማርያም፤ በአዲስ አበባ ከተማ በስራ-ፈጠራ 
ፅንሰ-ሃሳብ፣በፈጠራ ንድፈ ሃሳብ አዘገጃጀት እና ተያያዥ 
ጉዳዮች ላይ ያተኮረ ስልጠና እንደሚሰጥ ጠቅሰው፤ 
ሥልጠናው የስራ-ፈጠራ ሃሳብ ያላቸው ተወዳዳሪዎች 
ሃሳባቸውን በምን መልኩ ማቅረብና ወደ ሥራ መቀየር 
እንዳለባቸው የሚያግዝ ነው ብለዋል፡፡

አቶ ወልደማርያም አክለውም፤የውድድሩ አሸናፊዎች 
ከዕውቅና እና ሽልማት በተጨማሪ የፋይናንስ ድጋፍ 
ያገኛሉ ያሉ ሲሆን፤ ሦስተኛው  ዙር ስልጠናና ውድድርም 
አዲስ አበባን ጨምሮ በአስር ከተሞች ላይ እንደሚሰጥ 
አስረድተዋል፡፡

ባለፉት ዓመታት በተከናወኑት የዳሸን ከፍታ የስራ 
ፈጠራ ውድድር አሸናፊዎች በባንኩ ፋይናንስ ተደርገው  
ስኬታማ ሥራዎችን እያከናወኑ እንደሚገኙ ተመላክቷል፡፡

አቶ አመሃ ሲሳይ



ኤልያስ ጌትነት

የዓባይ ወንዝ  የአስራ አንዱ  የተፋሰሱ  ሀገሮች    
ኢትዮጵያ፣ ደቡብ ሱዳን፣ ኤርትራ፣ ኬንያ፣ ዲሞክራቲክ 
ሪፐብሊክ ኮንጎ፣ ብሩንዲ፣ ሩዋንዳ፣ ኡጋንዳ፣ ታንዛኒያ፣ 
ግብፅ እና  ሱዳን  የጋራ ሀብት  እንደሆነ፤ እያንዳንዱ 
ሀገርም በፍትሀዊነት እና በኃላፊነት   በወንዙ ውሃ 
የመጠቀም  መብት እንዳላቸው ይታመናል።  

እ.ኤ.አ. በ1929 እና 1959 የተደረጉ የቅኝ ግዛት  
ስምምነቶች  የተፋሰሱን  ሀገራት  በወንዙ ውሃ  
የመጠቀም ተፈጥሯዊ መብት በማገድ  ግብፅ እና ሱዳን 
የወንዙን  ውሀ  በበላይነት  እንዲጠቀሙበት  ያልተገባ 
መብት አጎናጽፏቸው  ቆይቷል። ይህንኑ ስምምነት ታሳቢ 
ባደረገ መልኩም ሀገራቱ   በወንዙ    አጠቃቀም ዙሪያ  
የበላይነትን  ለማስፈን ረጅም ርቀቶችን ተጉዘዋል ፡፡

ይህንን ያልተገባ  አካሄድ ለመለወጥ  በተፋሰሱ 
ሀገራት መካከል  የወንዙን ውሃ  በፍትሀዊነት እና 
በኃላፊነት   መጠቀም የሚያስችል  አዲስ  የስምምነት እና 
የትብብር ማሕቀፍ  ለመፍጠር ላለፉት አስር ዓመታት  
ሰፊ ጥረቶች ሲደረጉ ቆይተዋል። በቅርቡም የዓባይ ወንዝ 
ተፋሰስ የትብብር ማሕቀፍ ጸድቆ ወደ ትግበራ ገብቷል።

 የማሕቀፉ ወደ ስራ  መግባት  የወንዙን የውሃ   
በፍትሃዊነት  ለማስተዳደር መሰረት የሚጥል፤ በተፋሰሱ 
ሀገራት መካከል ያለውን ውስብስብ እና አሁንም ድረስ 
አከራካሪ ሆኖ  የቀጠለውን የውሃ ተጠቃሚነት ችግር  
ለመፍታት የሚያስችል ትልቅ ስኬት ተደርጎ የሚወሰድ 
ነው።

ኢትዮጵያን ጨምሮ ሌሎች  የተፋሰሱን  ሀገራት 
ባገለለ  መንገድ  የተካሄዱ  የቅኝ ግዛት ስምምነቶች 
የአሁኑን ዘመን የሚመጥኑ አይደሉም። ለታችኛው 
ተፋሰስ ሀገራት ለግብፅ እና ለሱዳን  ያልተገባ መብት 
የሚያጎናጽፉ እና የተፈሰሱን ሀገራት ፍትሀዊ በሆነ መንገድ 
በወንዙ የመጠቀም መብት የሚገድቡ ናቸው፡፡

ስምምነቶቹ ሲፈረሙ የሀገራቱ ሕዝቦች  አስከፊ 
በነበረው  በየቅኝ ገዥዎች ቀንበር ስር መከራ እያዩ  
ከመሆናቸው አኳያ ስምምነቶች  በርግጥ የታችኛውን 
የተፋሰሱን ሀገራት ለመጥቀም ታስቦ ስለመሆኑ   አፍን 
ሞልቶ መናገር፤ በስማቸው ከመነገድ ያለፈ ፋይዳ ነበረው 
ማለትም አይቻልም።   

የትብብር ማሕቀፉ  ይህንን ለቅኝ ገዥዎች አስተሳሰብ 
የተገዛ እና  የአፍሪካውያንን  አብሮ ተቻችሎ እና 
ተስማምቶ ለጋራ እጣ ፈንታ የመኖር  እሴቶች  ያደበዘዘን  
ስምምነት በመሻር  ፤አዲስ የትብብር  ምእራፍ መፍጠር 
የሚያስችል ነው።

የተፋሰሱ ሀገራት  በወንዙ ውሃ አጠቃቀም ዙሪያ  
የጋራ መረዳት እና ተጠቃሚነት  እንዲኖራቸው የሚረዳ፣  
ሀገራቱ  ሉዓላዊ መብታቸውን እንዲጠቀሙ እና ወንዙን 
በጋራ እንዲያለሙ የሚያስችሉ የሕግ ማሕቀፎችን 
የሚያካተተ  ነው።

የወንዙን ዘላቂ ልማትና አስተዳደር ለማረጋገጥ በዓባይ 
ተፋሰስ ሀገራት መካከል ሊኖር ስለሚገባው ትብብር   
አጽንኦት የሰጠ፤ በተለይም  ከ85 በመቶ በላይ የወንዙ 
ውሃ  ባለድርሻ የሆነችው ኢትዮጵያ ተገቢነት ባለው 
መልኩ  የወንዙ ውሃ  ፍትሃዊ ተጠቃሚ  የምትሆንበትን   
ሕጋዊ  መብት  የሚያጎናጽፏት   ነው ። 

 የልማት እና  የትብብር  በረከትን   ይዞ  የመጣው  
የትብብር ማሕቀፉ፤ ገና ከጅምሩ  ደቡብ ሱዳን እና 
ኡጋንዳ በሚጋሩት ላምዎ በሚገኘው እና የናይል ገባር 
በሆነው ሊሙር ወንዝ ላይ ለመስኖ እና መጠጥ ውሃ 
አቅርቦት የሚውሉ የሁለት ግድቦች ግንባታ  መጀመር 
የሚያስችላቸውን አስቻይ ሁኔታ ፈጥሯል ፡፡

ይህም ኢትዮጵያ በዓባይ ወንዝ ላይ ሁሉም አካላት 
በጋራ የሚጠቀሙበት የትብብር መድረክ እንዲኖር 
ስትንቀሳቀስ የቆየችባቸውን ዓመታት ወደ ውጤታማነት 
የቀየረ ነው፡፡ ማሕቀፉ  መሬት ላይ ወርዶ ወደ ተግባር 
መለወጡ ኢትዮጵያን ጨምሮ ወንዙን ሳይጠቀሙ 
ለረጅም ዘመናት   ለኖሩት የተፋሰሱ ሀገራት   ትልቅ 
የምስራች ተደርጎ የሚወሰድ፤ በቀጣይም በተፋሰሱ 
ሀገራት መካከል ተመሳሳይ   ስትራቴጂክ  የትብብር 
መድረክ መፍጠር የሚያስችል ነው። 

ኢትዮጵያ  ከጊዜ ወደ ጊዜ እያደገ ለመጣው  የኃይል 

አዲስ ዘመን
የኢትዮጵያ ፕሬስ ድርጅት ዋና ስራ አስፈጻሚ

ስልክ ቁጥር - 011-126-42-22
ኢሜል ፡- epa@press.et

ዋና አዘጋጅ
አንተነህ ኃ/ብርሃን ወ/መድህን 

ኢሜይል - anteneh.hailebirhan@press.et
ስልክ ቁጥር - 011-1-26-42-40

የገበያ ልማትና ፕሮሞሽን ዘርፍ
ኢሜይል - etpresspromotion@gmail.com 

ስልክ - 011-126-43-41
ፋክስ - 011-811-13-15

የዝግጅት ክፍል ፋክስ - 251-011-1-56-98-62

ማከፋፈያ :- ስልክ ቁጥር - 011-157-02-70

ነፃ ሃሳብ
ይህ አምድ በተለያዩ ፖለቲካዊ ኢኮኖሚያዊና 

ማህበራዊ ጉዳዮች ዙሪያ ዜጎች ነፃ ሀሳባቸውን 
የሚሰጡበት ነው። በዓምዱ ላይ የሚወጡ ጽሁፎች 

የዝግጅት ክፍሉን አቋም አያመለክቱም። 

የማስታወቂያ መቀበያ ክፍል
ስልክ ቁጥር - 011-156-98-73
ፋክስ - 011-126-58-12
ቴሌግራም - 097- 608-47-07 - Press

የማስታወቂያ ሽያጭ ማስተባበሪያ
ስልክ - 011-1-26-43-39

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ 
ስልክ፡- 011 126 4200 
Email:- wendweson.shimelis@press.et

       wendwesonshimelis@gmail.com 

የዜና ማዕከል ዋና አዘጋጅ 

ወርቁ ማሩ
Email:- workumaru2@gmail.com

የአዲስ ዘመን ምክትል ዋና አዘጋጆች 
• ኃይሉ ሣህለድንግል
• እስማኤል አረቦ
• ቦጋለ አበበ  

በየትኛውም ሁኔታ እና አካባቢ የሚከሰቱ ግጭቶች  በሰው ህይወት ፣ በንብረት እና  አጠቃላይ በሆነው  
የሰዎች የእለት ተእለት እንቅስቃሴዎች ላይ  የሚያስከትሉት  አሉታዊ ተጽእኖ  ከፍ ያለ  ነው።  ቀናትን ተሻግረው 
በማህበረሰብ ላይ ሊያስከትሉ የሚችለው የስነልቡና ስብራትም ከግምት በላይ  እንደሚሆን ይታመናል። 

ሕዝባችን  በግጭቶች  እና በጦርነቶች የተጣበበ  የታሪክ ትርክት ባለቤት ከመሆኑ ጋር በተያያዘ   ፣ 
ግጭቶች  እና  ጦርነቶች  ሊያስከትሉት ስለሚችሉት ጥፋት ለመንገር መሞከር “ለቀባሪው አረዱት“  ያህል ነው። 
ይህም ሆኖ ግን  ሕዝባችን  ዛሬም የችግሮቹ  ሰለባ ነው።

በየወቅቱ በተፈጠሩ ግጭቶች እና ጦርነቶች  ልጆቹን ፣ ሀብት እና ንብረቱን፣ ከዛም ባለፈ ተስፋውን 
ገብሯል። ህይወቱ  ተጎሳቁሏል ፣  ብዙ  ዛሬዎችን  በጣር ለማሳለፍ ተገድዷል። ይህ የአንድ ታሪክ  ሳይሆን ፣ 
የብዙ የታሪክ ምእራፎቹ ተረክ ነው። ሆኖም ዛሬም ይሄን ተረክ መሻር በሚያስችል መንገድ ላይ መራመድና 
የሰላሙ ባለቤት ሊሆን አልቻለም።

እንደ አንድ በብዙ የሰላም  እጦቶች   እንዳለፈ እና የሰላም ዋጋ እንደገባው  ትልቅ ማህበረሰብ፣ በእጁ ያለውን 
ሰላም ጠብቆ ለማስቀጠል  የሚያስችል ማህበረሰባዊ ቁርጠኝነት መፍጠር አልቻለም። ለግጭት እና ለጦርነት 
የሚያነሳሱ አጀንዳዎችን እምቢ የማለት ልምምዶችን አሳድጎ ማህበረሰባዊ ማንነቱ ማድረግ አልቻለም።

ከዚህ የተነሳ በ21ኛው ክፍለ ዘመን ላይም “ይዋጣልን!“ የሚሉ ፖለቲከኞች  በሚፈጥሩት  ሁከት እና 
ግርግር፤ ከዚህ በሚመነጭ ግጭት እና ጦርነት  ብዙ ያልተገባ ዋጋ ለመክፈል ተገድዷል። በስሙ እየማሉ እና 
እየተገዘቱ ወደ ፊት ቀድመው ሲያበቁ፤ ተመልሰው ለራሱ  የመከራና የስቃይ ምንጭ የሆኑ  ጽንፈኛ  እና አክራሪ 
ኃይሎች  እንዲበራከቱ  ሰፊ እድል ፈጥሯል። 

እነዚህ ኃይሎች   እንደ ሀገር ከፈጠሩት ስጋት በከፋ እንወክለዋለን በሚሏቸው ማህበረሰቦች ላይ እያደረሱት 
ያለው መከራ እና ስቃይ  ምን እንደሚመስል ባለፉት አራት ዓመታት በትግራይ ፣ በኦሮሚያ እና በአማራ 
ክልሎች ማየት በቂ እና ከበቂ በላይ ነው። ችግሩ የቱን ያህል ሀገር እና ሕዝብን ዋጋ እንዳስከፈለ  እና  እያስከፈለ 
እንዳለ ለመገመትም የሚከብድ አይደለም።

ግጭቶቹ  አንድም ፖለቲከኞቻችን  ለስልጣን ካላቸው  የተዛባ  አመለካከት፤ ከዚያም በላይ  ክፍተቶችን  
እንደመልካም አጋጣሚ  ተጠቅሞ ወደ ስልጣን ለመውጣት  ከሚደረጉ  ያልተገቡ አካሄዶች እና  የተሳሳቱ  
ስሌቶች  የሚመነጩ ናቸው። በዚህ መልኩ የሚፈጠሩ ችግሮችም   ለዘመናት ዋጋ ሲያስከፍሉን የኖሩ  
ስለመሆኑም  ታሪኮቻችን  አብዝተው ይነግሩናል።  

ለዚህም ባለፉት አራት ዓመታት ከፍ ባለ የሕዝብ  ይሁንታ ወደ ስልጣን የመጣውን መንግሥት ከስልጣን 
በኃይል እና በሴራ ለማስወገድ የተደረጉ  ያልተገቡ  ጥረቶች  ምን ያህል   ፖለቲከኞቻችን ለስልጣን ያላቸው 
አመለካከት የተዛባ ስለመሆኑ ብቻ ሳይሆን  ለስልጣን የቱን ያህል ርቀት  እንደሚሄዱ በተጨባጭ ያመላከተ 
ነው።

እነዚሁ ፖለቲከኞቻችን  በአንድም ይሁን በሌላ የተፈጠሩ ፣ የሀገርን ህልውና  አደጋ ውስጥ የከተቱ  
ክፍተቶችን  ሳይቀር  በተሳሳተ ስሌት  እንደመልካም አጋጣሚ  ተጠቅመው  ወደ ስልጣን ለመምጣት  የሄዱበት 
የጥፋት መንገድ  የቱን ያህል ሀገር እና ሕዝብን ዋጋ እንዳስከፈለ ለሁሉም ዜጋ የተሰወረ አይደለም።  ችግሩ 
ያልፈተነው ዜጋም የለም።

በአንድም ይሁን በሌላ ከማህበረሰባችን  የፖለቲካ ንቃተ ህሊና ክፍተት ጋር  የተቆራኘው ይህ ሀገራዊ 
ችግር፤ በማህበረሰቡ ውስጥ አክራሪ እና ጽንፈኛ አስተሳሰቦች እንዲያቆጠቁጡ እና ትውልዱን እንዲፈታተኑት  
እድል ፈጥሯል። የአስተሳሰቡ ሰለባ የሆኑ ዜጎችም ያልተገባ ዋጋ እንዲከፍሉ አድርጓል።

ይህንን የፖለቲከኞቻችን ያልተገራ እና ዘመኑን  የማይዋጅ/ የማይመጥን  የፖለቲካ እሳቤ ለዘለቄታ ለመግራት 
ከሁሉም በላይ የማህበረሰባችንን የፖለቲካ ንቃተ ህሊና ማሳደግ የተገባ ነው፡፡ ለዚህም ማህበረሰባችን የራሱን 
እጣ ፈንታ በራሱ የሚወሰንበት  የፖለቲካ እውቀት  እንዲኖረው  የሚያስችል  የተጠናከረ  የአቅም ግንባታ 
ሥራዎችን መሥራት ያስፈልጋል። 

እንደ ሀገር ይህንን ማድረግ ስንችል ብቻ ነው ፤ፖለቲከኞቻችንን  ከተበላሸ  አስተሳሰባቸውም ሆነ  
ከጥፋት  መንገዳቸው  የምናቆማቸው። ከግጭት አዙሪት ወጥተንም  ሰላማችንን ለዘለቄታው የራሳችን 
አድርገን በጀመርነው የልማት ጎዳና በስኬት ወደምንመኘው ብልጽግና ልንደርስ የምንችለው። በመሆኑም 
የፖለቲከኞቻችን ያልተገባ እሳቤ እና መንገድ በማህበረሰቡ የነቃ የፖለቲካ እሳቤ ሊገራ ይገባል፡፡

የተዛቡ አስተሳሰቦችን 

ለዘለቄታው መግራት ያስፈልጋል!
ፍትሐዊ የውሃ ተጠቃሚነትን  ያረጋገጠ  

የትብብር ማሕቀፍ

ፍላጎቷ ሆነ  ለግብርና ልማት ስራዎቿ  የማሕቀፉ ወደ 
ትግበራ መግባት ፣ በፍትሀዊነት  እና በኃላፊነት  የወንዙን 
ውሃ  ለመጠቀም  የሚያስችላት ነው።  ከተፋሰሱ ሀገራት 
ጋር በትብብር ተጨማሪ የልማት ሥራዎችን ለመሥራት 
እንድታቅድ  መልካም አጋጣሚ የሚፈጥር ነው።

በቅኝ ግዛት ውሎች ላይ የሙጥኝ ያለችው  ግብፅ 
እንዲሁም እሷን ተከትላ ወጥ አቋም መያዝ የተሳናት ሱዳን 
ስምምነቱ በተፋሰሱ ሀገራት በአብላጫ መጽደቁ ፤በወንዙ 
ውሃ አጠቃቀም ላይ ያላቸውን ጊዜ ያለፈበት  አቋም 
እንዲያስተካክሉ  የተሻለ እድል የሚሰጣቸው ነው ፡፡ 

ኢትዮጵያ የድንበር ተሻጋሪ ወንዞችን በሚመለከት 
ዓለም አቀፍ ስምምነቶችን ለማክበር ያላትን ቁርጠኝነት 
ያሳየችበት ይህ ትብብር፤ ከውሃ አጠቃቀም ጋር በተያያዘ 
ሊፈጠሩ የሚችሉ አለመግባባቶችን  በመተማመን እና 
በትብብር  እንዲፈቱ ያደርጋል፡፡

ሀገራችን  ከጎረቤቶቿ እና ከሌሎች የአፍሪካ ሀገራት 
ጋር በመሆን ቀጣናዊ እና አህጉራዊ ተግዳሮቶችን 
በአንድነት በመፍታት የጋራ እድገትን እውን ለማድረግ 
ያላትን ፍላጎትን በማሳየት ረገድም ትልቅ ድርሻ አለው።

እስካሁን ድረስ ማሕቀፉ ተግባራዊ እንዳይሆን 
እንቅፋት በመፍጠር እኔ ብቻ የውሃ ተጠቃሚነት ይኑረኝ 
በሚል የተፋሰሱ ሀገራት ስምምነት እንዳይኖራቸው  
ሴራዎችን ስትጠነስስ ለኖረችው ግብጽም  ሃያ አንደኛው 
ዘመንን የሚመጥን ፍትሃዊ እና የእኩል ተጠቃሚነት 
መርህን መተግበር የውዴታ ግዴታ  መሆኑን እንድትረዳ  
የሚያግዛት ነው ፡፡

የተፋሰሱ ሀገራት  ትልቅ ድል የሆነውን ይሄን 
ስምምነት ሙሉ ለሙሉ ወደ መሬት ወርዶ ተፈጻሚ 
እንዲሆን ቀጣይነት ያለው  የዲፕሎማሲ  ጥረት 
የሚያስፈልግ በመሆኑ፤ በተለይም  በወንዙ ውሃ ፍትሀዊ 
አጠቃቀም ዙሪያ  ቆርጠን አቋም ያላቸው የተፋሰሱ 
ሀገራት የቀደመውን  ጥረታቸውን  አጠናክረው መቀጠል  
ይጠበቅባቸዋል።

የትብብር ማሕቀፉ  ይህንን 
ለቅኝ ገዥዎች አስተሳሰብ የተገዛ 

እና  የአፍሪካውያንን  አብሮ 
ተቻችሎ እና ተስማምቶ ለጋራ 
እጣ ፈንታ የመኖር  እሴቶች  

ያደበዘዘን  ስምምነት በመሻር፤ 
አዲስ የትብብር  ምእራፍ 
መፍጠር የሚያስችል ነው



መክሊት ወንድወሰን 

የአዲስ አበባ ከተማ አስተዳደር የመሬት 
ልማትና አስተዳደር ቢሮ የከተማዋን  የመሬት ሀብት 
አጠቃቀም፣ ልማት እና ጥበቃን በመቆጣጠር ረገድ 
ወሳኝ ሚና ይጫወታል። በከተማዋ ከመሬት ልማትና 
አስተዳደር ጋር ተያይዞ የሚወጡ ፖሊሲዎችን 
የመተግበር ኃላፊነትም አለበት። 

ቢሮው በሕግ ተቆጥረው የተሰጡትን ኃላፊነቶች 
እንዴት እየተገበረ ነው? ከአሰራር ጋር ተያይዞ 
የገጠሙትን ተግዳሮቶች ለመፍታት ምን ዓይነት 
የሕግ ማሻሻያ አድርጓል?  በሚሉት እና መሰል ጉዳዮች 
ላይ ከከተማዋ የመሬት ልማትና አስተዳደር ጽሕፈት 
ቤት ኃላፊ  አቶ ኸሊድ ነስረዲን ጋር ያደረግነውን 
ቃለ ምልልስ እንደሚከተለው ይዘንላችሁ ቀርበናል፤ 
መልካም ንባብ። 

አዲስ ዘመን፡- በተቋሙ ላይ የሚነሱ ችግሮችን 
ለመቅረፍ በተጨባጭ ምን እየሰራችሁ ነው?   

አቶ ኻሊድ፡-  በ2015 አዲስ አበባ ከተማ አስተዳደር 
የሥራ አፈጻጸሙን ገምግሞ ነበር። በዚህም 16 የሚሆኑ 
ተቋማት ላይ ጥልቅ የሆነ ሪፎርም እንዲያደርጉ ተወሰነ። 
ከእነዚህ  መሥሪያ ቤቶች ውስጥ  የመሬት ልማት  አስተዳደር 
አንዱ ነው።  ይሄን የከተማ አስተዳደር አቅጣጫ ወደ እቅድ 
በመቀየር የመሬት ልማትና አስተዳደር ቢሮ አጠቃላይ 
ለህብረተሰቡ በሚሰጣቸው አገልግሎቶች ላይ መሰረታዊ 
ለውጥ  ሊያመጡ  ይችላሉ ባላቸው ጉዳዮች ላይ ተቋማዊ 
ሪፎርም አድርጓል። ተቋማዊ ሪፎርሙ አምስት ዋና ዋና 
ጉዳዮች ላይ ያተኮረ ነው። እነዚህ አምስት ዋና የትኩረት 
መስኮች  በበጀት ዓመቱ እንደ ግብ የተወሰዱ ናቸው። 
የአደረጃጀት ጉዳዮችም የሪፎርሙ አካል ናቸው። 

የመሬት አስተዳደር ቢሮ እየሰጠ ያለው አገልግሎት 
የትኞቹ ማሻሻያ ይፈልጋሉ?  በምን ዓይነት አደረጃጀት 
ውስጥ ብንሰራ ይበልጥ ውጤታማ ያደርገናል? ብለን 
ማሻሻያዎችን አድርገናል። 

በክፍለ ከተሞች ላይ ቅርንጫፍ ጽሕፈት ቤት ብለን 
ያደራጀናቸው በሪፎርሙ ውስጥ ተካተዋል። በቅርንጫፎቹ 
ምን ይሰራ? ምን ላይ ትኩረት ያድርጉ?  ሥራዎች የት 
ተጀምረው የት ይለቁ? የሚሉትን ጥያቄዎች ለመመለስ 
በአደረጃጀት ውስጥ የማስተካከል ሥራ ተሰርቷል። 

ሠራተኞችን የማስተዳደሩ ሁኔታ እንዴት ይሁን? 
ሰብዕናቸው ምን ዓይነት መሆን አለበት? ምን ዓይነት 
መብቶችና ግዴታዎች ሊኖራቸው ይገባል? በመደበኛው 
የመንግሥት ሠራተኞች አዋጅ ብንመራ ውጤቱ ምን 
ሊሆን ይችላል? እንደ ገቢዎች ያለ አሰራር  ብንከተል ምን 
ይፈጠራል? የሚለውን መርምረን ሥራ ላይ አውለናል። 
የቴክኒክ እና የሥነ ምግባር ፈተና ፈትነን አደረጃጀቱን 
አስተካክለናል። አሁን ባለንበት ሁኔታ ጥሩ ውጤት እየታየ  
ነው። በርግጥ የመሬት አስተዳደር በየጊዜው ሪፎርም 
መደረግ አለበት። 

ሁለተኛ ማሻሻያ ያደረግነው ከአሰራር ጋር በተያያዙ 
ጉዳዮች ላይ ነው። አሰራር ስንል ሕጎቻችን ላይ ማሻሻያ 
አድርገናል። ሁሉም ማሻሻያዎች፤ የህብረተሰቡን ጥቅምና 
ፍላጎት፤ ከተማዋ የደረሰችበትን የእድገት ደረጃ ታሳቢ 
ያደረጉ ናቸው። 

አገልግሎት ሲሰጥባቸው የነበሩ  ሕጎች  እና መመሪያዎች 
ከሁኔታው ጋር አብረው መሄድ የማይችሉ በመሆናቸው 
ማሻሻያዎች ተደርጎባቸዋል።  በከተማ አስተዳደሩ ከ12 
በላይ የተለያዩ መመሪያዎች ነበሩ። መመሪያዎቹ የተበታተኑ 
በመሆናቸው ሁሉም ሰው በቀላሉ ሊረዳቸው የማይችሉም  
ነበሩ። በሪፎርሙ ያንን የተበታተነ ሕግ የመሰብሰብ እና 
እንደገና የማደራጀት ሥራ ተሰርቷል። ለብልሹ አሰራር 
በር የከፈቱን፣  ጊዜ ያለፈባቸውንና ጉድለት የነበረባቸውን 
የማስተካከል ሥራ ተሰርቷል። 

በሪፎርሙ ላይ  ባለሙያዎች ተዋያይተውበታል፤ ባለ 
ድርሻ አካላት አይተውታል፤ የሕግ ባለሞያዎችም ሃሳብ 
ሰጥተውበታል። በዚህም እንደ ተቋም ሁለት ደንቦች 
ተተችተው እና ውይይት ተደርጎባቸው የከተማ አስተዳደሩ 
ካቢኔም አጽድቋቸው ወደ ሥራ ተገብቷል። 

ከሕግ ጋር ተያይዞ  ሊፈጠሩ የሚችሉ  ክፍተቶችን 

አዲስ ዘመን   ረቡዕ ጥቅምት  20  ቀን 2017 ዓ.ምገጽ 6

ተጠየቅ

ወደ ገጽ 7 ዞሯል

ፎ
ቶ

- በ
በሪ

ሁ
ን

 ታ
ደ

ለ

አርመናል። እነዚህ የሕግ ማሻሻያዎች ቀላል የሚባሉ 
አይደሉም። ማሻሻያ  ከመደረጉ በፊት አንዳንዶቹ 
ሰርኩላሮች መመሪያን የተኩ ነበሩ። በከተማ አስተዳደሩ 
ሕግ እና መመሪያን ሊተኩ የደረሱ ከ140 በላይ የተበታተኑ  
ሰርኩላሮች ነበሩ። በሪፎርሙ ይህን  የማስተካከል ሥራ 
ተሰርቷል። 

በነገራችን ላይ ሰርኩላሮቹ መመሪያውን ለማብራራት 
በሚል የተቀመጡ ነበሩ። ሰርኩላር እየበዛ ከሄደ መመሪያን 
ወደ መተካት ይገባል። እነዚህ ላይ የማስተካከያ ሥራ 
ተሰርቷል። የሠራተኛ መተዳደሪያ ደንብም በዚሁ ውስጥ 
የተካተተ ነው። በዚህም ጥሩና ግልጽ የሆነ ቢያንስ ማን 
ምን ይሰራል? ምን ሲያሟላ አገልግሎት ያገኛል? የሚሉትን 
አሻሽለን ወደ ሥራ አስገብተናል። 

ሌሎች ቢሮው ማሻሻያ ያደረገባቸው ደግሞ  ከቴክኖሎጂ  
ጋር የሚያያዙ ጉዳዮች ናቸው። ከለውጡ ወዲህ ይሄ የመሬት 
አስተዳደር ተቋም እንዲቀየር ከፍተኛ  ፍላጎት ነበረ። የመሬት 
ተቋም ብዙ ተዋንያንን ይይዛል። 

የከተማ አስተዳደሩ ላለፉት ሁለት ዓመታት ይሄንን 
ተቋም ለመቀየር ከፍተኛ ሥራዎችን አከናውኗል።  
ከተከናወኑ አብይ ተግባራት መካከል  የቢሮውን ሥራዎች 
በቴክኖሎጂ የታገዙ እንዲሆኑ ማድረግ አንዱ ነው።  ብዙ 
ሰው መሬት አስተዳደር ላይ ቴክኖሎጂ ቅንጦት ነው ይላል።  
ነገር ግን በኛም ተቋምም ሆነ በከተማ አስተዳደሩ ደረጃ 
ቴክኖሎጂ ወሳኝ ነው በሚል ብዙ ድጋፍ ተደርጎልናል።

 ከ10 ዓመታት በፊት ተጀምረው ግን ማንም ሰው 
ሊተገበራቸው ፍቃደኛ ያልሆነባቸው ተግባራት  ነበሩ። 
አሁን የተጀመረው የቴክኖሎጂ ሥራ በጣም ተስፋ ሰጭ 
ነው። ከኢንሳ ማረጋገጫ እና እውቅና ተሰጥቶታል።

 በዚህ ቴክኖሎጂ ከበፊት ጀምሮ የነበሩ ከሰባት መቶ 
ሃያ ሺህ በላይ የሆኑ ከመሬት ጋር የተገናኙ መረጃዎች 
‹‹ስካን›› ተደርገው ወደ ‹‹ሲስተም›› እንዲገቡ ተደርጓል። 
ይህ የተሰራው በራሳችን ባለሙያዎች ነው። ወደ ሲስተም 
የማስገባት ሥራውን ለሌላ አካል ሰጥተን ቢሆን ኖሮ 
ከአምስት መቶ ሚሊዮን ብር በላይ ሊያስወጣን ይችል 
ነበር። 

 ዛሬ ላይ ቢሮው የሚሰጠው አገልግሎት ዲጂታል 
መታወቂያ እና ዐሻራን መሰረት ያደረገ ነው። ምናልባት 
ከዚህ በፊት  የተፈፀሙ ሕገወጥ ሰነዶች ካሉ ሲስተሙ በራሱ 
ያስወግዳቸዋል። ይህም ሕጋዊ ዶክመንቶችን መሠረት ያደረገ 
አገልግሎት መስጠት እንድንችል አድርጎናል።  በተቋሙ 

የሚሰጡ አገልግሎቶችን ከኢሚግሬሽን እና ዜግነት ጉዳዮች 
አገልግሎት፤ ከባንኮች እና ከ33 በላይ ከሚሆኑ የፋይናንስ 
ሴክተሮች ጋር ለማስተሳሰር ሞክረናል።  ይህም ሰዎች በሕገ 
ወጥ መንገድ መሬት ቢያገኙ እንኳ አገልግሎት ማግኘት 
እንዳይችሉ ማድረግ አስችሏል። 

አሁን ከመሬት ጋር የተገናኙ ሰነዶች  ልክ ናቸው? 
አይደሉም? ለማለት የጀርባ ማህተም የሚባል  ነገር 
አናይም።  ሰነዶቹ (መረጃዎቹ) ‹‹ባር ኮድ›› አላቸው።  ከውል 
እና ማስረጃ ጋር የተያያዙ ጉዳዮችን በሙሉ ከሲስተም ጋር 
አስተሳስረናል።  

ለሽያጭ ወይም ለሌላ ጉዳይ የሚመጡ የመሬት ሰነዶች 
ከባንክ ብድር የተወሰደባቸው መሆን አለመሆናቸውን 
ባንኮችን መጠየቅ ሳያስፈልግ እዚሁ ማየት እንችላለን። 
ስለዚህ በአንድ ቦታ ላይ ብድር ወስዶ  ሌላ ቦታ ላይ  
በተሳሳተ ካርታ ሌላ አገልግሎት ለማግኘት ጥረት የሚያደርግ 
ካለ አይሳካለትም።   ሰዎች እጃቸው ላይ ፎርጂድ ካርታ 
ሊይዙ ይችሉ ይሆናል፤ አገልግሎት ማግኘት የሚችሉት 
በሕጋዊው ብቻ ነው።

አሁን ቢሮው ከሚሰጣቸቸው አገልግሎቶች 27 
ለሚሆኑት በኦንላይን አገልግሎት  እንሰጣለን። ቀሪ 40 
የሚሆኑትን  አገልገሎቶች ደግሞ  ወደ ሥራ ለማስገባት 
ዝግጅታችንን  አጠናቀናል።  ከሚመለከታቸው  ባለድርሻ 
አካላት ጋር በመነጋገር ከአሁን በኋላ በመሬት ዙሪያ የሚሰጡ 
አገልግሎቶችን  ሙሉ በሙሉ በሚባል ደረጃ ከእጅ ንክኪ ነፃ 
በሆነ ሁኔታ በኦንላይን ለመስጠት አቅደናል። 

ሌላው በቢሮው የተሰራው ሪፎርም ከከተማ አስተዳደሩ 
እስከ ወረዳ በሚገኙ ተቋማት ለሚሰሩ ሠራተኞችም ሆነ 
ለተገልጋይ ምቹ ሁኔታን የሚፈጥረው ነው። ከዚህ አኳያ 
በተለያዩ ደረጃዎች በሚገኙ የቢሮው ተቋማት ላይ በርካታ 
ማስተካከያዎች ተሰርተዋል። 

ሌሎች በቢሮው ከተከናወኑ አብይ ተግባራት መካከል 
ከጨረታ ሰነድ ጋር የሚገናኙት ጉዳዮች ይጠቀሳሉ። ቀደም 
ሲል ጨረታዎችን የምናዘጋጀው እና የምንሸጠው ራሳችን 
ነበርን። የጨረታ ሰነዶችን እኛ እናትማለን፤ እኛ ደረሰኝ 
እንቆርጣለን፤ እኛ እንሸጣለን። በዚህም በቢሮው በራፍ ላይ 
ረጃጅም ሰልፎች እየተፈጠሩ ደንበኞቻችንም ለአንግልት 
ይዳረጉ ነበር።  አሁን በሕግ ፈቃድ ለተሰጠው ሰው ሥራውን 
በመስጠት የደንበኞችን እንግልት እና ቢሮው ያወጣቸው 
የነበሩ ወጪዎችን  መቀነስ ተችሏል። 

ከዚህ ቀደም አስራ አምስት ሚሊዮን ብር ያወጣንበት 

የመጀመሪያ ዙር ጨረታ በሁለተኛው ዙር  በሕግ ፈቃድ 
ለተሰጠው ሰው ሥራውን ስንሰጥ ሶስት ሚሊየን ብር ብቻ 
ነው ያወጣነው። ተጫራቾቹም በቀላሉ ፀሐይ እና ዝናብ 
ሳይመታቸው፤  ለደላላም ሳይጋለጡ የጨረታ ሰነዱን በቀላሉ 
ማግኘት አስችሏቸዋል።  የሶስተኛ ዙር በተመሳሳይ መንገድ 
ጨረታ አከናውነናል። 

 በዚህም እኛን ብቸኛ የመሬት  አገልግሎት ሰጪ 
እንድንሆንና መንግሥት መያዝ ያለበትን ስፍራ ይዞ ሌላ የግሉ 
ሴክተር ደግሞ አገልግሎት እስካቀላጠፈ ድረስ በአገልግሎት 
አሰጣጡ ላይ  ቢሳተፍበት ችግር ሊሆን እንደማይችል ማየት 
ተችሏል። 

አዲስ ዘመን፡- ከዚህ ቀደም ከመሬት ጋር ተያይዞ 
የነበሩት በርካታ ደንቦች፤ መመሪያዎች እና ሰኩላሮች 
እንደነበሩ ነግረውናል። ከዚህ አንጸር የመመሪያዎች 
ብዛት በመሬት አገልግሎት ዘርፉ ላይ ያሳደረው  
ተጽዕኖ እንዴት ይገለጻል? 

አቶ ኻሊድ፡- በከተማ አስተዳደሩ ከመሬት አገልግሎት 
ጋር የተገናኙ   አስራ ሁለት  መመሪዎች ነበሩ። ሁሉም ተጻራሪ 
ናቸው ባንልም እርስ በእራሳቸው የሚቃረኑ መመሪያዎች 
ነበሩ። ሁሉም የየራሳቸው ድክመት ነበረባቸው። ያ ማለት  
ግን ሁሉ መመሪያዎች  ችግር ይፈጥራሉ ማለት አይደለም። 
ከብዛታቸው እና ካለመናበባቸው አኳያ አገልግሎትን 
ሊያወሳስቡ  ይችላሉ። 

መመሪያዎች የሰዎቹ ፍላጎቶች መሆን የለባቸውም። 
አገልግሎቱን የሚያሳልጡ መሆን አለባቸው እንጂ  
የሚያወሳስቡ መሆንም የለባቸውም። ይሄ ለእንግልት 
እና ለመልካም አስተዳደር ጥያቄ መነሻ ነበር። አንዳንድ 
መመሪያዎች ደግሞ ከላይ ሲታዩ  ችግር ሊፈጥሩ የሚችሉ 
የማይመስሉ ነገር ግን ለብልሹ አሰራር በር የሚከፍቱ  ነበሩ። 

ሕጎች ለሰውም ለአገልግሎትም ቀላል ሆነው 
አገልግሎትን የሚያቀላጥፉ መሆን አለባቸው።  
በመመሪያዎች ላይ የሚኖሩ  የሕግ ክፍተቶች ለባለሙያ፣  
ለደላላ፣ ለደንበኛም  እንዲሁም ለየትኛውም አካል ቢሆን 
ለብልሹ አሰራር የሚጋልጡ መሆን የለባቸውም። 

በሥራ ሂደት ያየናቸውን እና ለብልሹ አሰራር  
ሊያጋልጡ ይችላሉ ያልናቸውን መመሪያዎች፣ ደንቦች እና 
አጠቃላይ ሕጎችን  አስተካለናል። ስለዚህ ተጻራሪ  የነበሩ 
እና አገልግሎት አሰጣጥን ያወሳስባሉ፤ ለብልሹ አሰራርም 
በር የሚከፍቱ ናቸው ያልናቸውን ሕጎች የማስተካከል ሥራ 
ተሰርቷል። በእዚህ ሂደት ከአመለካከት ክፍተት የተፈጸሙ 
ጉድለቶች ይኖራሉ። 

የሕግ ክፍተቶች ያመጧቸውን  ተጽእኖዎች ለመናገር ግን 
ተጨማሪ ጥናቶችን ማድረግ  ያስፈልጋል። ምን ያህል ችግር 
ፈጥሯል?  የሚለውን ለማወቅም ባለፉት ሃያ፤ ሰላሳ ዓመታት 
ከተማ አስተዳደሩ ‹‹ሴንትራል ቤዝ ማፕ›› አልነበረውም፤ 
አሁን ነው ‹‹ሴንትራል ቤዝ ማፕ›› የተዘጋጀው። 

‹‹ሴንትራል ቤዝ ማፕ›› የለውም ማለት አንድ ይዞታ 
ከትክክለኛ ቦታ ለመውጣቱ ማረጋገጫ ሰነድ የለውም እንደ 
ማለት ነው። በዚህም እያንዳንዱ ግለሰብ የራሱን ቤዝ ማፕ 
ፈጥሮ ላልተገባ አላማ ሊጠቀም ይችላል። ይሄ ‹‹ሴንትራል 
ቤዝ ማፕ››  ባልነበረበት ያመጣው ጉዳት ምን ያህል ነው?  
ብሎ ለመገመት አይቻልም።

‹‹ሴንትራል ቤዝ ማፕ›› ሲኖር ግን አንድ ባለይዞታ ካርታ 
ሲወስድ ስሙ፤ የት አካባቢ እንደሆነ፤ የትኛው ፓርሰል ላይ 
ምን ያህል ቦታ እንደወሰደ መረጃው ለሁሉም ቅርንጫፍ 
ጽሕፈት ቤት ይደርሳል። በዚህም የጠፋ መሬት ካለማወቅ 
አያስቸግርም። ‹‹ሴንትራል ቤዝ ማፕ›› ባልነበረበት ሁኔታ 
በሕጎች ክፍተት የደረሰውን ጉዳት መናገር አይቻልም። 

አዲስ ዘመን፡- መሬት ወረራን ከመከታተል እና 
ከመቆጣጠር አንጻር ምን እየሰራችሁ ነው? ምንስ 
ተጨባጭ ለውጥ አምጥታችኋል?

አቶ ኻሊድ፡-  መሬት የጋራ ሀብታችን ነው። አንዱ 
ጠባቂ የሚሆንበት ሌላው ደግሞ አይቶ የሚያልፍበት 
ሁኔታ መኖር የለበትም። ከዚህ አንጻር የመሬት ወረራን 
መከላከል የሚቻለው ሕዝብን በማሳተፍ ነው። 

በተጨማሪም የመሬት ወረራዎች እንዲቀለበሱ  

‹‹ በከተማዋ ከመሬት ጋር የተገናኙ 12 መመሪያዎችንና ሕጎችን 

ሊተኩ የደረሱ ከ140 በላይ ሰርኩላሮች ነበሩ ››
        - አቶ ኻሊድ ነስረዲን

የአዲስ አበባ የመሬት ልማትና አስተዳደር ጽሕፈት ቤት ኃላፊ

ከ6ኛ ገፅ የዞረ

ተጠየቅ
‹‹በከተማዋ  ከመሬት ጋር የተገናኙ 12 መመሪያዎችንና...

ለማድረግ እና ለመከላከል በወረዳ ደረጃ ቅርንጫፍ ጽሕፈት 
ቤቶችን ከፍተን የተለያዩ ተግባራትን እያከናወን ነው። 
በዚህም በከተማ አስተዳደሩ ውስጥ ያሉንን ክፍት መሬቶች 
ሁሉ  ኦዲት በማድረግ  ወደ መሬት ባንክ አስገብተናል። 
በተጨማሪም እስከ ወረዳ ድረስ ያለ የኛ ተቋም ከደንብ 
ማስከበር ጽሕፈት ቤት ጋር ለመሥራት ተስማምቶ ወደ ሥራ 
ተገብቷል፤ በመሆኑም ዛሬ ላይ ወረራ የለም። ምክንያተም 
በወረራ ቢይዙም እንደፈለጉት ማድረግ አይቻሉም። ያሉንን 
ክፍት መሬቶች ወይም ደግሞ የመንግሥት ባለቤትነት 
ያላቸው መሬቶችን ቆጥረን ተረካክበናል።  

አንድ መሬት ባንክ አድርገናል ማለት ለሕጋዊ ሥራ 
እንጠቀምበታለን ማለት ነው። ለተለያዩ ተግባራት 
ከባንክ ወጪ የሚደረጉ ቦታዎችንም  ‹‹ቤዝ ማፕ›› ላይ 
እንጭናቸዋለን።  ስለዚህ ገቢ ወጪውም ኦዲት ይደረጋል። 
ይሄን አደረግን ማለት ደግሞ  የሚወረር መሬት አይኖርም። 
ሕጋዊ ሆኖ የሚተላለፍ መሬት ብቻ ነው የሚኖረው። 

አዲስ ዘመን፡- የከተማዋን መሬት 
ለኢንቨስትመንት የማዋል ሥልጣን የማነው?  

አቶ ኻሊድ፡- ለኢንቨስትመንት ከሚሰጥ መሬት ጋር 
በተያያዘ የከተማ አስተዳደሩ በአዋጅ የተሰጠው ሥልጣን 
አለ። ለምሳሌ የመንግሥት ተቋማት፤  ሆስፒታሎች የጤና 
ተቋማት የመሬት ጥያቄ ያቀርባሉ።  በዚህ ጊዜ ከተማ 
አስተዳደሩ ሲወስን ነው የመሬት ልማት እና አስተዳደር 
መሬት ማስተላለፍ የሚችለው። 

በምደባ ከሆነ ደግሞ መሬት የመስጠት ሥልጣኑ 
የካቢኔው ነው።  ከዚያ ውጭ እንደ ከተማ አስተዳደር መሬት 
በጨረታ ይሸጣል። ጨረታም ሲወጣ ጨረታ እንደምናወጣ 
ለከተማ አስተዳደሩ እናሳውቃለን። ሲፈቀድ መሬቱን 
የማስተላለፍ እና ጨረታን የማውጣት ኃላፊነት የኛ ነው።  
መሬት ለኢንቨስትመንት የመስጠት ሥልጣኑ ግን የከተማ 
አስተዳደሩ ነው። የኛ ሚና መሬቱን ማዘጋጀት እና ማቅረብ 
ነው።

አዲስ ዘመን፡- ለአልሚዎች ወይም ለኢንቨስተሮች 
በምን መመዘኛ ነው ቦታው የሚሰጣቸው? 

አቶ ኻሊድ፡- በሊዝ አዋጅ  721/ 2004 መሬት 
የሚተላለፍባቸው አማራጮች በግልጽ ተቀምጠዋል። በዚህ 
መሠረት አልሚዎቹ ወደ ተቋሙ ሲመጡ  በመጀመሪያ 
ያላቸውን የፕሮጀክት ፕሮፖዛል ቀርጸው ለከተማ አስተዳደሩ 
ያቀርባሉ። ነገር ግን ፕሮፖዛል ስላቀረቡ ብቻ መሬት 
አይሰጣቸውም። ምክንያቱም ፕሮፖዛል ለሚያቀርቡት 
አካላት የከተማ አስተዳደሩ ቅድሚያ የሚሰጣቸው ጉዳዮች 
አሉ። እነዚህ የቅድሚያ ቅድሚያ የሚሰጡ ጉዳዮች በአዋጁ 
በግልጽ ተቀምጠዋል። ያንን መሠረት በማድረግ ከተማ 
አስተዳደሩ የአልሚዎችን ፕሮፖዛል  ከተቀበለ  መሬት 
ይዘጋጅላቸዋል። 

መሬት የሚዘጋጀው ለሚፈለገው አላማ እንጂ ለአየለ፤ 
ለከበደ ተብሎ አይደለም። መሬት ለሞል፤ ለኢንዱስትሪ፣ 
ወዘተ. ተብሎ በየዓይነቱ ይዘጋጃል። መሬቶቹ ከተዘጋጁ 
በኋላ እነዚህ መሬቶች  ወደ ካቢኔ ይሄዳሉ።  ከግለሰቦቹ 
ፕሮፖዛሎች ተነስተው  የትኞቹ  ተጨባጭ ፕሮፖዛል 
አላቸው? የትኞቹ  የሊዝ አዋጅ 721/2004  ላይ 
የተቀመጠውን መስፈርት አሟልተዋል የሚለውን  
በመገምግም  ከተማ አስተዳደሩ ፈቃድ ይሰጣል። 

ፈቃዱን ተከትሎ የመሬት ልማትና አስተዳደር ቢሮ 
መሬት በማዘጋጀት የማስተላለፍ ሥራ ይሰራል።  

አዲስ ዘመን፡- የከተማ አስተዳደሩ መሬት 
የሚሰጠው ለግለሰቦች ብቻ ነው ወይስ ለመንግሥት 
ተቋማትም ጭምር?

አቶ ኻሊድ፡- መሬት ለግለሰቦችም ሆነ ለመንግሥት 
ተቋማት እንዲሰጣቸውም እንዳያሰጣቸውም 
የሚያደርጋቸው ፕሮጀክታቸው ነው። የጠየቀው ሁሉ 
መሬት አይሰጠውም። የከተማ አስተዳደሩ ለከተማው 
መነቃቃት አቅም ይሆናሉ የሚላቸውን ፕሮጀክቶች ያያል።  
ለምሳሌ ሰዎች መሬት ያገኙና አጥረው የሚያስቀምጡ 
ከሆነ ወይ ደግሞ የፋይናስ አቅማቸው መሬቱ ቢሰጣቸው 
ለማልማታቸው ጥያቄ የሚሆን ነገር ካለ ጥያቄ ስላቀረቡ ብቻ 
አይሰጣቸውም። አሁን ላይ መሬት  ሰጥተናቸው ማልማት 
ያልቻሉ ሰዎችን መሬት ነጥቀን ወደ ጨረታ  እያወጣን ነው።

በሊዝ አዋጁ ላይ አልሚዎች የፋይናንስ አቅማቸውን 
እንዲያስቀምጡ ያዛል። ለምሳሌ አንድ ፕሮጀክቱ  
እስከ አምስት መቶ ሚሊየን ብር ይፈጃል ከተባለ  እና 
አልሚው ያቀረበው የባንክ መረጃ ለሥራው  ይመጥናል 
ተብሎ ከሚገመተው በታች ከሆነ ለዚህ ግለሰብ መሬት 
መስጠት ነገ ፕሮጀክቱን ለመሥራቱ ጥያቄ ያስነሳል።  
በደንቡ ላይ በተቀመጠው መስፈርት መሠረት ለሰዎች 

ሳይሆን የፕሮጀክታቸውን ተጨባጭነት መሠረት ተደርጎ 
ለአልሚዎቹ ቦታ እንዲያገኙ ይደረጋል። 

ከአገልግሎት ሰጭ ተቋማትም  ማለትም ሆስፒታሎች፣ 
ትምህርት ተቋማት እና ለሌሎች የመንግሥት ተቋማት 
ማስፋፊያ ሲጠይቁ ከያዙት አላማ እና ግብ አንጻር መሬት 
ይተላለፋል። ለግል ሆስፒታሎችም በተመሳሳይ ይሄው 
ይፈጸማል። ነገር ግን ይሄንን  ስናደርግ በትኩረት የሚታየው 
ተቋማቱ ይዘውት የሚመጡት ፕሮጀክት ነው። ይህ ማለት 
ይዘውት የመጡት ፕሮጀክት ለምን ያህል ዜጋ የሥራ እድል 
እንደሚፈጥር፤ የሚፈጥረው የቤት ሀብት ቁጥር ፤ ሰርተው 
ሊያጠናቅቁበት የሚችሉበት አቅማቸው እና ከዚህ ቀደም 
የነበራቸው ታሪክ ተጠንቶ ቦታውን እንዲያገኙ ይደረጋል።

አዲስ ዘመን፡- ይሄ አካሄድ ለብልሹ አሰራር 
ተጋላጭ አያደርግምን? 

አቶ ኻሊድ፡- ጉዳዩን የሚወስነው  በየቦታው  ያለ 
ግለሰብ ወይም  በየአካባቢው እና በየጥሻው ስር ያለ ደላላ 
አይደለም። ውሳኔው የሚመጣው  ከከተማ አስተዳደሩ 
ነው። ከተማ አስተዳደሩ  ውሳኔ የሚሰጠው በሚገባ አጥንቶ 
እና ፕሮጀክቱን ተመልከቶ ነው።  የመሬት ልማት እና 
አስተዳር ቢሮ ፣ ክፍለ  ከተማ፤ ወረዳ መሬት አይሰጡም። 
ከተማ አስተዳደሩ ደግሞ ለሀገር እና ለከተማው ይጠቅማል፤ 
ማህበራዊ ችግሮችንም ያቃልላል ብሎ ላመነበት ነው መሬት 
እንዲሰጥ የሚያደርገው ። 

ላለፉት ሁለትና ሶስት ዓመታት የከተማ አስተዳደሩ 
ለከተማዋ መነቃቃት በሚል ያሳለፋቸው ውሳኔዎች ነበሩ።  
አሁን ግን ሁኔታዎች ጥብቅ ናቸው። ለምሳሌ የጨረታ 
ጉዳይን  ስንመለከት፤  በጨረታ ሁሉም ሰው ሊሳተፍ 
ይችላል።  ይህ ከተሳትፎ አንጻር ጥሩ ሊሆን ይችላል። ሰነዱን 
ከገዛ በኋላ ግን የሚራገፈው ሰው ቁጥሩ ቀላል አይደለም። 
አንዳንዱ ደላላ በሌለው ‹‹ፐርፎርማ›› ተጫርቶ ለባለሀብት 
መልሶ ይሸጣል። አሁን ላይ ይህ እንዳይሆን ሕጋችንን 
የማስተካከል ሥራዎችን ሰርተናል። በዚህም  ሕገ  ወጥ 
ሰንሰለቱን መበጠስ ችለናል። 

አዲስ ዘመን፡- ከተማዋ ላይ የመኖሪያ ቤት 
እጥረት እንዳለ ይታወቃል። ያንን ችግር ለማቃለል 
ለአልሚዎች ቦታ ከመስጠት እና ከመቆጣጠር አንጻር 
ምን እየሰራችሁ ነው? 

አቶ ኻሊድ፡- በቀድሞው አካሄድ የቤት ፈላጊዎችን 
የቤት ፍላጎት የማሟላት ኃላፊነት በመንግሥት ላይ ወድቆ 
ቆይቷል። አሁን ይህ ዓይነት አካሄድ አዋጭ አይደለም። 
በመሆኑም በዚህ ዓመት እንደ ከተማ አስተዳደር በተለየ 
ሁኔታ በ70/30 ፕሮጀክት ተቀርጾ ወደ ሥራ ተገብቷል። 
ይህ ፕሮጀክት የከተማዋን የቤት ችግር ያቃልላል ተብሎ 
ይጠበቃል። 

በዚህም በመንግሥትና የግሉ ዘርፍ ‹‹በፐብሊክ 
ፕራይቬት ፓርትነር ሺፕ›› ለሚከናወኑ ፕሮጀክቶች 
መንግሥት ቦታ አልሚዎች እያቀረበ ነው። በዚህም 
መንግሥት የራሱ ድርሻ ይኖረዋል። መንግሥት ከሚያገኘው 
ድርሻ  ለነዋሪው እና ዝቅተኛ ገቢ ላላቸው የማህበረሰብ 
ክፍሎች መኖሪያ ቤት በማቅረብ የቤት ችግር የሚቃልልበትን 
አማራጭ እየፈጠረ ነው። 

ለዚህ የሚሆኑ ቦታዎችን ወስነናል። ከዚህ በኋላም ቤት 
ሰርቶ የማስረከብ ኃላፊነት የቤቶች ልማት ኤጀንሲ ብቻ 
አይሆንም። የግል ዘርፉም የሚሳተፍበት ይሆናል። በዚህም 
ለ70/30 ፕሮጀከት በርካታ መሬቶችን አቅርበን ቤቶቹ 
እየተገነቡ ነው። 

አዲስ ዘመን፡- ከመንግሥት መሬት ወስደው 
በተቀመጠው ጊዜ ውስጥ በማያለሙ ባለሀብቶች 
ላይ ምን ዓይነት ርምጃ ትወስዳላችሁ? ምን ያህል 
ሄክታርስ እስከ ዛሬ ተመላሽ አድርጋችኋል?

አቶ ኻሊድ፡- አንዱ ክፍተት የነበረው አልሚዎቹ 
መሬት ከወሰዱ በኋላ ፈጥኖ ወደ ልማት ያለመግባት ችግር 
ነበር። ለምሳሌ በ2015 ዓ.ም ፈጥነው ወደ ልማት  ያልገቡ 
አልሚዎችን ውል አቋርጠናል። በዚህም ከ90 ሄክታር  
በላይ የሚሆን  መሬት  ለጨረታ አቅርበን ለሌላ አልሚ 
አስተላልፈናል።  

በነገራችን ላይ ማልማት ጊዜ ይፈልጋል፤ ለባለሀብቶቹም 
እንቅፋት የሆኑ  ምክንያቶችን መረዳት ያስፈልጋል። 
የገበያውን፤ የከተማውን ኮንስትራክሽን ሁኔታ እና የግብዓት 
እጥረቶች  ሁሉ ታሳቢ አድርገን ረጅም ጊዜ የወሰዱ እና 
እነዚህ ጉዳዮች የማይመለከቷቸውን አልሚዎች መሬት ውል 
እንዲቆራጥ ተደርጓል፤ ማስጠንቀቂያ ሰጥተናቸው ወደ ሥራ 
ያስገባናቸውም አሉ። 

በተለያዩ ምክንያቶች ወደ ሥራ ያልገቡ እና ያላጠናቀቁ 
አንድ ሺህ 30 አልሚዎችን ከተማ አስተዳደሩ በልዩ ሁኔታ 
በመምከር በፍጥነት ወደ ሥራ እንዲገቡ እያደረገ ነው። 
አልሚዎቹ አሁን ጥሩ ለውጥ እያመጡ ናቸው።

አዲስ ዘመን፡- ለባለሀብቶች በኢንቨስትመንት 
አዋጁ እና በሊዝ አዋጁ ላይ በተጠቀሰው የጊዜ ገደብ 
ውስጥ ቦታን ከማስረከብ አኳያ ያለችሁ አፈጻጸም ምን 
ይመስላል?

አቶ ኻሊድ፡- ከተማ አስተዳደሩ ለወሰነላቸው 
ባለሀብቶች መሬት የማስተላለፍ ችግር የለብንም፤ ለእነሱ 
ብቻ አገልግሎት የሚሰጥ መስኮት አለን። ለምሳሌ ካቢኔው 
ወስኖለት እንደመጣ ከ15 እስከ 20 ቀን ባሉት ጊዜያው 
ውስጥ ቢሮክራሲውን አልፈው እንዲሄዱ እናደርጋለን። 

ነገር ግን ለምሳሌ አንድ ሰው ለከተማ አስተዳደሩ የመሬት 
ጥያቄ ባቀረበ ጊዜ ፕሮጀክቱ አዋጭ ‹‹ፊዚብል›› የማይሆን 
ከሆነ በሁለት ወርም ቢሆን የመሬት ጥያቄው መልስ 
ላያገኝ ይችላል። ይሄ ሲነገራቸው ግን አዋጭ ‹‹ፊዚብል›› 
ያልሆነውን  ፕሮጀክታቸውን ማስተካከል አለባቸው። 
በ2016ዓ.ም ታማኝ የሆነና መፈጸም የሚችል ፕሮጀክት 
ላላቸው አልሚዎች ሙሉ በሙሉ መሬት ሰጥተናል። 

 አዲስ አበባ ላይ የፀዳ መሬት የለም። የጸዳ መሬት 
ማስተላለፍ የሚቻለው በመልሶ ማልማት ነው። ይህም 
የሚሆነው በፊት የነበረውን አካሄድ እና አሰራር ተከትለን 
ነው ። በዚህም  ተነሺዎቹ ካሳ እና ምትክ  ይሰጣቸዋል። ካሳ 
ከተሰጣቸው ቦታው  ክፍት ተደርጎ ለአልሚው ይተላለፋል።   

 አንድ ባለ ሀብት መሬት እንዲያገኝ ተወስኖለት የካሳ 
ክፍያውን ማስገባት ባለበት ጊዜ ካላስገባ  ችግሩ የመንግሥት 
አይሆንም። የአልሚው ጉድለት ነው። አልፎ አልፎም 
እንዲሁ አልሚው የካሳ ክፍያውን ካስገባ በኋላ አንዳንዴ 
ሰዎች ወደ ፍርድ ቤት ይሄዳሉ። በዚህ ጊዜ መንግሥት 
ጣልቃ እየገባ ተከራክሮ ሰዎቹን ያስነሳል። 

አዲስ ዘመን፡- በባለሀብቶች የአርሶ አደሮች 
መሬት ሲነጠቅ እና ድንበር ሲገፋ ምን ዓይነት ርምጃ 
ትወስዳላችሁ? ከካሳ ጋር ለሚነሱባችሁ ጥያቄዎችስ 
ምን ዓይነት ምላሽ ትሰጣላችሁ?

አቶ ኻሊድ፡- እነዚህ ጥቄዎች በቀድሞው አሰራር 
ሊነሱ የሚገባቸው ናቸው። አሁን ባለው አስራር ባለሀብቱ 
ራሱ ነው ካሳ ከፍሎ የሚያስነሳው። ለቦታውም የሚገባውን 
ካሳ ይከፍላል። ከዚህ በፊት በነበረው አካሄድ አርሶ አደሮች 
የሚገባቸውን ካሳ አግኝተዋል ብለን አናምንም። 

እንደ መንግሥት ፤  እንደ ሰውም የምንወስደው አንድ 
አቋም ለተነሽዎች ተገቢው ካሳ መከፈል አለበት የሚል 
ነው። በዚህ አቋምም ካሳ ባልተከፈለባቸው ቦታዎች ላይ 
የልዩነት ካሳ እየተከፈለ መሬቶች እየተላለፉ ነው። በዚህ ጊዜ 
መተማመን ይፈልጋል። አልሚዎች መሬቱ ስለተሰጠ በሚል 
ጥያቄ ያለበትን ሰው ዝም ሊለው አይገባም። 

መንግሥት የልዩነት ካሳ በወሰነባቸው ቦታዎች ላይ 
የልዩነት ካሳውን እየከፈልን እያስነሳን ነው። በዚህ ረገድ 
የካቢኔ ውሳኔን ገዥ እና ትልቁ ሕጋዊ ውሳኔ አድርገን 
እንወስዳለን።  ከዚህ በፊት የነበረውን የልዩነት ካሳ ለመክፈል  
ፍቃደኛ የማይሆኑ ሰዎች ካሉ መንግሥት የሚከፍለውን ካሳ 
ይከፍላል። ክርክርም ካለ የሚከሰሰው መንግሥት ስለሆነ 
በጉዳዩ ጣልቃ በመግባት ምላሽ እንሰጣለን። አሁንም 
ግለሰቦችም የሚነሷቸው ጥያቄዎች ካሉ ቢሯችን ኃላፊነት 
ወስዶ ያስተካክላል።

አዲስ ዘመን፡- ሥነ ምግባርና ፀረ ሙስና ከዓለም 
ባንክ ጋር በመሆን በ2015 ሰኔ ወር ላይ አጠናቆ 
ባስገባው ጥናት መሠረት አዲስ አበባ ላይ የመሬት 
ዝርፊያ እንዳለ አመላክቷል። በዚህም አንድ ሺ 963 
ጥቆማዎች ደርሰውታል። ከዚህ ውስጥ 418ቱ ውሳኔ 
አግኝተዋል። ከዘጠኝ ሺ ስምንት መቶ በላዩ ደግሞ 
በእግድ ላይ እንዳሉ ጥናቱ ያሳያል። ተቋማችሁ 
እንደዚህ ዓይነቱን የመሬት ዝርፊያዎች ለማስቀረት 
ምን እየሰራ ነው?

አቶ ኻሊድ፡- መረጃው ምን ያህል ከዚህ ተቋም ጋር 
ይገናኛል ስለሚለው መረጃው የለኝም። በዚህ ዙሪያ በቂ 
መረጃ ስለሌለኝ ምላሽ የለኝም።  ነገር ግን ለእኛ መነሻ 
የሚሆነን የከተማ አስተዳደሩ በ2015 በውስጥ አቅም 
ያደረገው  የመሬት ኦዲት ሥራ አለ።  ይህ የኦዲት ሥራ  
የእዚህ አካል ሊሆን ይችላል ብዬ አስባለሁ። ምክንያቱም 
ከዚህ ውጭ የሆነ በከተማው ያለ ነገር አይኖርም።

 ከተማ አስተዳደሩ በኦዲት ግኝቱ ያገኘውን መሬት ሁሉ 
ባንክ አድርገናል። በዚህ ውስጥ የግለሰቦች  ቤት የለበትም 
ማለት አንችልም። መንግሥት ግን እየተከራከረበት ነው። 
ተሳስተን ባንክ ያደረግነው መሬት ካለም ይስተካከላል።  

አንዳንዴ መረጃዎች ሳይገኙ  ባንክ የተደረገ መሬት 
ላይ ሕጋዊ ሰዎች ይመጡና  የጎደለ ነገር ካለ ይስተካከላል። 
በትክክለኛው መንገድ መሬት ያልያዙ ሰዎች ካሉ ግን 
ለመንግሥት ገቢ እየተደረገ ለሚፈለገው አላማ ጥቅም ላይ 
እንዲውል ይደረጋል። 

ከምንም በላይ የመሬት ተቋም ኮሚቴ አያስፈልገውም። 

ራሱን ችሎ በራሱ መመራት አለበት። በራሱ አቅም ሌብነትን 
እና ብልሹ አሰራርን መጋፈጥ አለበት ብለን የሪፎርሙ አንድ 
አካል አድርገነዋል። በንፋስ ስልክ ላፍቶ እና በለሚ ኩራ 
ክፍለ ከተሞች ሕገ ወጥ የሆኑ የግለሰብ ፋይሎች አምክነን 
ግለሰቦቹ በሕግ እንዲጠየቁ ያደረግንባቸው ፋይሎች አሉ።

አዲስ ዘመን፡- ከተማዋ ላይ በኮሚቴ  ‹‹በአርሶ 
አደር ነው››  እየተባለ የተዘረፈ መሬት አለ ይባላል። 
ለዚህስ ተጠያቂው ማነው?

አቶ ኻሊድ፡- የከተማ አስተዳደሩን የኦዲት ግኝት 
ተመርኩዞ ቢሯችን ርምጃ ወስዷል። የዓለም ባንክም 
ይሁኑ ሌሎች ግለሰቦች ከከተማ አስተዳደሩ የተለየ ግኝት 
ይኖራቸዋል ብለን አንገምትም፤ ካለም አምጥተን ማየት 
እንችላለን።  በኮሚቴ መወሰን አያስፈልግም፤ አይጠቅምም 
ሳይሆን ተቋማትን ግን አያበቃም። 

ይህ ጉዳይ ተቋሙ ሪፎርም ሲያደርግ በከፍተኛ ደረጃ 
የታገለበት ጉዳይ ነው። ሕገ ወጥ ማህደሮችን አጥርተንም 
ርምጃ ወስደንበታል። ይሄንን የፈጸሙ ከ620 በላይ የሚሆኑ 
ግለሰቦች ጉዳይን ጸረ ሙስና እንዲያየው እና በፍርድ ቤት 
እንዲታይ አድርገናል።

አዲስ ዘመን፡- በዚህ የመሬት ዘረፋ ላይ 
የመንግሥት ባሥልጣናት እጃቸው እንዳለበት 
ይነገራል። እዚህ ላይ የእርስዎ አስተያየት ምንድነው?

አቶ ኻሊድ፡- በየትኛውም ጥናት ከተሞች ላይ 
የሚደረጉ የሙስና ወንጀሎች ትልቁን ቦታ የሚይዙት 
ከፖለቲካ ጋር የተያያዙ ሙስናዎች ‹‹ፖለቲካል ኮራብሽኖች›› 
ናቸው። በዚህ ውሰጥ አመራር ፤ የፖሊሲ አውጭ፤ ደላሎች፤ 
ባለሀብቶች እና ባለሙያዎች ይኖሩበታል። 20 በመቶው  
የሚሆነው ደግሞ የባለሙያ ነው። 

የውጭም የውስጥም ተሳታፊዎች ባሉበት ሁኔታ ችግሩን 
የአንዱ አካል  ብቻ ማድረግ አይገባም። ችግርም የለም 
ብሎ መካድ አያስፈልግም። መንግሥት ችግሩን እንደ ችግር 
ወስዶ በስሩ ያሉ አመራሮችን እና ባለሙያዎችን ማጥራት 
አለበት። ለዚህም ነው ተቋማዊ ሪፎርሙ ያስፈለገው። ችግሩ 
ከመፈጠሩ በፊት ለችግሩ መፈጠር ምክንያት የሚሆኑ የሕግ 
ክፍተቶች፤ አደረጃጀቶችን /ስትራክቸሮችን/ የማስተካከል 
ሥራ እና በቴክኖሎጂ የታገዘ የአሰራር ሥርዓት እንዲኖር 
እያረግን ነው።

አዲስ ዘመን፡- በሙስና ወንጀል በተጠረጠሩ 
ምን ያህል አመራሮች እና ባለሙያዎች ላይ ርምጃ 
ወስዳችኋል?

 አቶ ኻሊድ፡- በ2016 ዓ.ም 181 በሚሆኑ አመራሮች 
እና ሠራተኞች ላይ ርምጃ ወስደናል። ይሄ ማለት ግን መሬት 
የሰረቀ ብቻ አይደለም።  ኃላፊነቱን ባልተወጣና በተገቢ 
መልኩ ሥራውን ባልመራ የሥራ ኃላፊ ላይ ጭምር የተወሰደ 
ርምጃ ነው። 

አሁን ተቋሙ ላይ ያረግነው ሪፎርም ስርቆትን 
በመከላከል ረገድ ትልቅ ሚና አለው። ባለፉት ሁለት እና 
ሶስት ዓመታት ለውጥ ለማምጣት ያደረግነው ጥረት ባለፉት 
ዓመታት የተፈጠሩ ችግሮችን ለመፍታት የሚያስችል ነው። 
ከመሬት ጋር ተያይዞ የሚስተዋለው ችግር አሁን የተፈጠረ 
አይደለም።  ከቀደሙት ዓመታት እየተንከባለለ የመጣ  ችግር 
ነው። የመመሪያዎች እና የሰርኩላሮች መብዛት ለመሬት 
ዝርፊያ ይጋብዙ ስለነበር ከመሬት ጋር ተያይዞ የሚስተዋሉ 
ችገሮች  ላለፉት 20 እና 30 ዓመታት የተፈጠሩ  ናቸው።

በከተማዋ ከመሬት ጋር የተያያዙ 12 መመሪያዎችን 
የማስተካከል ኃላፊነት የወደቀው በቢሮው ወይም በለውጡ 
መንግሥት ላይ ነው። አሁን እየተደረገ ያለው ሪፎርም 
ይሄንን ችግር ይዘጋል። ችግሮች እንዳሉ ሁሉ በተቋሙ ጥሩ 
የሚባሉ አመራሮች እና ባለሙያዎችም ነበሩ። 

አዲስ ዘመን፡- ፀረ ሙስና ባካሄደው ጥናት ከ296 
ሺ በላይ መሬት ተወሮ 240 ሺ ካሬ  ተመልሷል። ይሄ 
ሁሉ መሬት ሲወረር ቢሮው ምን እየሰራ ነበር?

አቶ ኻሊድ፡- መንግሥት እንደ መንግሥት ኃላፊነቱን 
መውሰድ አለበት እንጂ የወረራው መነሻ አሁን አይደለም። 
በተለያየ ጊዜ የመንግሥት ትኩረት ሌላ ጉዳይ ላይ በሆነ 
ጊዜ የተደረጉ ሊሆኑ ይችላሉ። ለምሳሌ ምርጫ 1997ዓ.ም 
ተከትሎ የተደረጉ ወረራዎች ነበሩ። የመንግሥትን ሁኔታ 
እያዩ የውስጥም የውጭ አካላት መሬት ይቀራመታሉ። 
ከተማ አስተዳደሩ ኦዲት አድርጎ በግኝቱ መሠረት ርምጃ 
እየተወሰደ ነው። በወረራው ላይ ብዙ ሚና የሚጫወቱ 
አካላት ግን አሉ።  

ነገም ወረራ ሊኖር ይችላል። ሰው መንግሥት ያለበትን 
ሁኔታ እና ጨለማን ተገን አድርጎ መሬት ይወራል። እኛ እንደ 
ተቋም ግኝቱ ሲደርሰን ጊዜ ርምጃ እንወስዳለን። 

አዲስ ዘመን፡- ለቃለ ምልልሱ ላደረጉልን ትብብር 
እናመሰግናለን። 

 አቶ ኻሊድ፡- እኔም አመሰግናለሁ። 



ዜና

ኢትዮጵያን የዓለም የንግድ ማዕከል ለማድረግ ተጨማሪ...

በየዓመቱ ከሚፈጠሩ ሁለት ሚሊዮን የመሬት ጉዳትን 
መነሻ ካደረጉ አለመግባባቶች መካከል አብዛኛው ጉዳይ 
የሚያልቀው ማህበረሰቡ ለረጅም ጊዜ ሲጠቀምበት 
የነበረውን ልማድና ባህልን መሠረት አድርጎ ነው ይላሉ።

ማህበረሰቡ ሲጠቀምበት የነበረውን ልማድና ባህል 
ቦታ ሰጥቶ ማገዝ ሕገ መንግሥታዊ ኃላፊነትም ጭምር 
መሆኑን ይጠቁማሉ። 

እንደ ሚኒስትር ዴኤታው ማብራራሪያ፤ የኢትዮጵያ 
ሕገ መንግሥት ልማዳዊ ባህላዊ የግጭት አፈታት ዘዴዎች 
ላይ መንግሥት ድጋፍ እንደሚያደርግ ተገቢውን እውቅና 
እንደሚሰጥ ያስቀምጣል፡፡ የልማዳዊ ሥርዓቶች በህግ 
ጉዳይ የሚነሱ ችግሮችን ጭምር እየፈቱ ይገኛሉ፡፡ ከዚህ 
ተነስቶ አግባብ ባለው መልኩ ጥቅም ላይ ማዋል ይገባል፡፡

የመሬት ፍትህ መመሪያው የመነጨውም 
በኢትዮጵያ በሀገር አቀፍ ድረጃ ተግባራዊ የሚሆን 
የፍትህ ትራንስፎርሜሽን እቅድ ላይ ሲሆን፤ የፍትህ 
ትራንስፎርሜሽን ከያዛቸው ዋና ጉዳዮች አንዱ የመሠረተ 
ማህበረሰብ ፍትህን በኢትዮጵያ እውን ማድረግ መሆኑን 
ይናገራሉ፡፡ 

ሀገራዊ ለውጡን ተከትሎ በፍትህ ዘርፍ የተለያዩ 
ማሻሻያዎች ሲደረጉ መቆየታቸውን ያነሱት ሚኒስትር 
ዴኤታው፤ ማሻሻያዎቹ ያመጧቸው በጎ ውጤቶች እንዳሉ  
ሁሉ ፍትህ ሚኒስቴር ከሌሎች አካላት ጋር በሠራው ጥናት 
እስካሁን የሕዝቡን ፍላጎት ከማሟላት አንጻር የሚቀሩ 
ጉዳዮች እንዳሉ ያብራራሉ፡፡ መፈታት ያለባቸውን 
ችግሮች በጥናት ለመለየትና እልባት እንዲያገኙ ለማድረግ 
የሶስት ዓመት የፍትህ ትራንስፎርሜሽን እቅድ መቀመጡን 
አመላክተው፤ ከዚህ ውስጥ ደግሞ ዋነኛው የመሰረተ 
ማህበረሰብ ፍትህ መሆኑን ይገልጻሉ፡፡ 

የመሰረተ ማህበረሰብ ፍትህ ደግሞ ህብረተሰቡን 
መሠረት ያደረገና ጥያቄዎችን ለመፍታት የሚያስችሉ 
ጉዳዮች ላይ ትኩረት የሚያደርግ ነጥብ ነው ያሉት 
ሚኒስትር ዴኤታው፤ ከነዚህም ውስጥ አንዱ ህብረተሰቡ 

የእለት ከእለት ግጭቶቹን የሚፈታበትና ለዘመናት የነበሩ 
ልማዳዊ ሕግ እንደሆነ ይጠቅሳሉ፡፡ ይህም ከመሬት  ጋር 
ተያይዞ ያሉ ጉዳዮችን እንደሚያካትትም ያስረዳሉ። 
ይህንን አግባብ ባለው መልኩ ተገቢውን እውቅና 
በመስጠት ከመደበኛ ፍትህ ሥርዓት ጋር ውጤታማ በሆነ 
መልኩ ሥራ ላይ እንዲውሉ ማድረግ ያስፈልጋል ይላሉ፡፡

አዲሱ የመሬት ፍትህ መመሪያ ሀገሪቱ በመሬት 
ላይ የሚነሱ አለመግባባቶችን እንዴት እንደምትይዝ 
ትልቅ ለውጥ ያመጣል ተብሎ ተስፋ የተጣለበት መሆኑ 
በመመሪያው ላይ ሰፍሯል፡፡  ይህ ጉዳይ  በተለይም 
ባህላዊና መደበኛ የፍትህ አሠራሮችን የማሰናሰል፤  ሴቶችና 
የተጋላጭ አካላትን ከመሬት ጋር በተያያዙ ግጭቶች ውስጥ 
ያላቸውን አቋም ለመፍታት ትልቅ ሚና ያለው እንደሆነም 
ያስረዳሉ፡፡

መመሪያው ባህላዊ የማህበረሰብ እሴቶችንና መደበኛ 
የሕግ ሂደቶችን የሚያከብር ሥርዓት ለመዘርጋት ሚናው 
የጎላ መሆኑን ያመላክታሉ።

አዲሱ መመሪያ ለልማዳዊ ፍርድ ቤቶች መደበኛ የሆነ 
ማሕቀፍ ለመዘርጋት እንደሚጠቅም፤  ይህም በመሬት 
አለመግባባት  ምክንያት የሚፈጠሩ ግጭቶችን ለመፍታት 
ጉልህ ድርሻ ያለው መሆኑንም ነው የሚጠቁሙት።   

መመሪያው እንደሚያብራራው፤ ሰዎች መሬታቸውን 
በሚጠቀሙበት መንገድ ላይ ስምምነት ላይ ለመድረስ 
እና መሬት ፍትሐዊ በሆነ መንገድ እንዲያዝ ስለሚፈልጉ፣ 
ለመፍታት የተለያዩ የፍትህ አካላትን ይጠይቃሉ፡፡ ሰዎች 
የሚያጋጥሟቸው አብዛኛዎቹ የመሬት ሙግቶች ከመሬት 
ውርስ፣ ፍቺ፣ እንዲሁም የመሬት ባለቤትነት ይገባኛል 
ጥያቄዎች፣ ወሰኖች፣ የመንገዶች ወይም የንብረት 
ባለቤትነት መብቶች እና ከመሬት ወረራ ጋር የተያያዙ 
ናቸው። 

በመሬት ላይ የሚነሱ ግጭቶችን ማርገብ ለሰላምና 
ደህንነት ወሳኝ ጉዳይ እንደሆነ ያመላከቱት ሚኒስትር 
ዴኤታው፤ የመሬት ፍትህ መመሪያውም በዚህ መንገድ 
የተቃኘ መሆኑን አንስተዋል፡፡ በሀገሪቱ በተለያዩ ቋንቋዎች 
ተተርጉሞ ወደ ሥራ የሚገባበት ሁኔታ ይመቻቻልም ነው 

ያሉት፡፡  
የሂዩጅ ኢንስቲትዩሽን ፎር ኢኖቬሽን ኦፍ ሎ (Hiil) 

ዋና ሥራ አስፈጻሚ ሳሙኤል ሙለር (ዶ/ር) እንደሚሉት፤ 
ኢትዮጵያ ይህንን መመሪያ በመቀበል ህብረተሰባዊ 
ትስስርን የሚያጎለብት፣ ግጭቶችን በብቃት የሚፈታ 
እና የሕዝቦቿን ፍላጎት በትክክል የሚያንፀባርቅ ፍትሐዊ 
ሞዴል የመፍጠር አቅም አላት።

መመሪያው ፍትሐዊነትን፣ አካታችነትን እና 
ተደራሽነትን ለማረጋገጥ ልማዳዊ አሰራሮችን የሚያከብር 
የፍትህ ሥርዓት ለመፍጠር ወሳኝ ርምጃ ነው። በተጨማሪ 
የመሬት አለመግባባቶችን ለመከላከል ጠንካራ መደበኛ 
ማሕቀፍ ያለው፣ የክርክር መንስኤዎችን በመፍታት እና 
በቀላሉ መረጃን እና ሰነዶችን ተደራሽ ለማድረግ   አጋዥ 
ነው ይላሉ። 

የግለሰቦች መብቶችና ስምምነቶች መከበራቸውን 
እንዲሁም አስፈላጊ ከሆነም ተፈጻሚ መሆናቸውን 
ለማረጋገጥ የሚረዳ ሲሆን፤ በመሬት ጉዳይ  ክርክር ውስጥ 
ያሉ ወገኖች አንዳቸው ለሌላው አሉታዊ አመለካከቶች  
እንዳይኖራቸው ያደርጋልም ሲሉ ያስረዳሉ።  

የመመሪያው አጥኚ ቡድን እንዳመላከተው፤ 
የኢትዮጵያ መሬት ፍትህ መመሪያ በመሬት ላይ የሚነሱ 
አለመግባባቶችን ለመፍታት በተለይም በተጋላጭ 
የህብረተሰብ ክፍሎች ላይ የሚደርሱ ተግዳሮቶችን 
ለመፍታት ተግባራዊ ሊሆኑ የሚችሉ ሂደቶች 
ተካተውበታል። መመሪያዎቹ የተነደፉት ከባህላዊ እና 
መደበኛ የግጭት መፍቻ ዘዴዎች ውስጥ ምርጥ ልምዶችን 
በማቀናጀት በኢትዮጵያ የመሬት ፍትህ ለሁሉም ፍትሐዊ፣ 
ዘላቂ እና ተደራሽ እንዲሆን ለማድረግ ያለመ ነው፡፡

መመሪያው በዓለም አቀፍ ደረጃ የተደረጉ ጥናቶች 
እና በመሬት ፍትህ ላይ ያሉ መረጃዎችን ዋቢ አድርጎ 
እንደሚያመላክተው፤ ከመሬት ጋር ተያይዞ ያሉ ችግሮች 
ከጊዜ ወደ ጊዜ  እየጨመሩ መጥተዋል፡፡ የመሬት ፍትህ 
መመሪያን ተግባራዊ ማድረግ ካልተቻለ በተለይም ለችግር 
ተጋላጭ በሆኑ የህብረተሰብ ክፍሎች አካባቢ  ያለው  
የግጭት ምክንያቶች አሳሳቢነት እያደገ ይሄዳል፡፡ 

በሀገርኛ ዕሳቤ የተቃኘው የኢትዮጵያ...

ትቀጥላለች፡፡
ኢትዮጵያ የዲጂታል ኢኮኖሚውን ለማሳደግ 

በርካታ ስራዎችን እየሰራች መሆኗንና ይህም የሚበረታታ 
መሆኑን ያነሱት ያንግ ዩሃንግ፤ ሀገሪቱ በዘርፉ ከቻይና 
ጋር ያላት ጥምረት ይበልጥ እየጎለበተ የሚቀጥል መሆኑን 
አመላክተዋል፡፡

የኢኖቬሽንና ቱክኖሎጂ ሚኒስቴር ሚኒስትር ዴኤታ 
ይሽሩን አለማየሁ (ዶ/ር) በበኩላቸው፤ መንግሥት 
በኢትዮጵያ የዲጂታል ዘርፉን ለማሳደግ በርካታ ስራዎችን 
እየሰራ መሆኑን ጠቁመው፤ ከነዚህ ስራዎች  ውስጥ ዓለም 
አቀፍ ግዙፍ የቴክኖሎጂ ድርጅቶችን ወደ ሀገር የማስገባት 
ስራ አንዱ ነው ብለዋል፡፡

አሊባባን ወደ ኢትዮጵያ በመምጣት የዲጂታል 
አካዳሚ ለመክፈት ማሰቡ የኢትዮጵያ ዲጂታል 

ትራንስፎርሜሽን  ጉዞ ስኬት ማሳያ ነው ያሉት ዶክተር 
ይሽሩን፤ አካዳሚው ወጣቱን በኤሌክትሮኒክስ ግብይት 
ተጠቃሚ የሚያደርግ ውጥን መሆኑን ገልጸዋል፡፡

ሚኒስትር ዴኤታው እንዳመላከቱት፤ ኩባንያው 
ወደ ኢትዮጵያ ሲመጣ ለንግድ ብቻ ሳይሆን በዲጂታል 
ግብይት ሥርዓቱ ላይ ለወጣቱ የስራ እድል  ለመፍጠርም 
ጭምር ነው፡፡ 

አሊባባ ለማቋቋም ያሰበው ዓለም አቀፍ የዲጂታል 
አካዳሚ በኤሌክትሮኒክስ ግዢ ላይ  የፈጠራ ስራ ለሚሰሩ 
ዜጎች ጥሩ እድል ይዞ የመጣ መሆኑን ተናግረዋል፡፡

የአሊባባ ኩባንያ ከፍተኛ አማካሪ ዳን ሊኡ 
በበኩላቸው፤ ኩባንያው የዲጂታል ኢኮኖሚውን 
ለማሳደግ ኢትዮጵያን ጨምሮ ከተለያዩ 11 ሀገራት ጋር 
እየሰራ ይገኛል፡፡ በዚህም ለበርካታ ሰዎች የስራ እድል 

መፍጠር ተችሏል ብለዋል፡፡
ኩባንያው በኢትዮጵያ ወደ ስራ ሲገባ 

በኤሌክትሮኒክስ ግዢው ዘርፍ በርካታ ስራ ፈጣሪዎችን 
በሀገሪቷ ብቻ ሳይሆን በመላው አፍሪካ ለማስፋፋት 
እንደሚሰራ አመላክተዋል። 

የዲጂታል ኢኮኖሚውን ለማገዝ አሊባባ በኢትዮጵያ 
የመጀመሪያውን ግሎባል ዲጂታል አካዳሚ ለመክፈት 
እንቅስቃሴዎች መጀመሩን ተናግረዋል።

ከዚህ ቀደም ኢትዮጵያውያን በዲጂታል የግብይት 
ሥርዓት ላይ ያተኮረ ስልጠና በቻይና እንዲሁም በሌሎች 
ሀገራት ሲወስዱ መቆየታቸውንና አሁን የሚቋቋመው  
ግሎባል ዲጂታል  ትራንስፎርሜሽን አካዳሚ በሀገር 
ውስጥ ስልጠናውን መስጠት የሚያስችል መሆኑን 
በመድረኩ ገልጸዋል።

ቻይና በዲጂታል ኢኮኖሚው ለኢትዮጵያ የምታደርገውን...

የሰላምና ፀጥታ ትምህርት ክፍል መምህር የኔነሽ ተመስገን 
(ዶ/ር) ገለጹ። 

መምህር የኔነሽ ተመስገን (ዶ/ር) ለኢትዮጵያ ፕሬስ 
ድርጅት እንደተናገሩት፤ ኢትዮጵያ የባህር በር ባለቤት 
ከሆነች በምሥራቅ አፍሪካ የዓለም የንግድ ማዕከል የመሆን 
እድሏ ይጨምራል፡፡ 

የእራሷ ወደብ ሲኖራት በጂቡቲ ላይ ያላት ጥገኝነት 
ይቀንሳል፤ በቀጣናው የሚኖራት ተጽዕኖ ይጨምራል ሲሉ 
አስረድተዋል። አንዳንድ አካላት የኢትዮጵያ ኢኮኖሚያዊ 
ተጽዕኖ እንዳይጨምር በተቻለ መጠን የባህር በር 
ባለቤት እንዳትሆን የማድረግና የቀጣናው የኃይል ሚዛን 
እንዳይኖራት ጥረት እያደረጉ ይገኛሉ ብለዋል።

የኢትዮጵያ የባህር በር ጥያቄ ጊዜ ይውሰድ እንጂ 
የማይቀር ጉዳይ ነው ያሉት መምህርቷ፤ የባህር በር 
ባለቤት መሆን ከቻለች በምሥራቅ አፍሪካ ዘርፈ ብዙ 
ለውጥ ይመጣል ሲሉ ተናግረዋል። 

ለኢትዮጵያ እድገት የባህር በር አንዱና ዋነኛው 

መሰረት መሆኑን ጠቁመው፤ የንግድ ፍሰት ለመጨመርና 
የስራ ዕድል ፈጠራን ለማሳደግ  እንደሚያግዝ 
አመላክተዋል።

የወጪ ገቢ ንግዶችን በማሳደግ የትራንስፖርት 

ወጪን ለመቀነስ እንዲሁም  የውጪ አልሚዎች በስፋት 
ለመሳብ የባህር በር አስፈላጊነት አያጠያይቅም ሲሉ 
አስረድተዋል። እንዲሁም ኢትዮጵያ የቀጣናው ማዕከል 
የመሆን እድል እንድታገኝ ያደርጋታል ብለዋል፡፡

እንደ ዶክተር የኔነሽ ማብራሪያ፤ እ.ኤ.አ በ2018 
በኢትዮጵያ ለውጥ ሲመጣ ጠቅላይ ሚኒስትር ዐቢይ 
አሕመድ (ዶ/ር) ወደተለያዩ ሀገራት ጉብኝት አድርገዋል። 
የጉዞው ዋና አላማም ቀጣናዊ ውህደት እንዲኖር በተለይ 
ደግሞ ድንበር የለሽ አፍሪካ እንዲፈጠር ማድረግ ነው። 
ይህ ደግሞ ነጻ የንግድና የሰዎች ዝውውር እንዲኖር 
በማድረግ የጋራ እድገትን ለማምጣት ይረዳል፡፡ 

ከጎረቤት ሀገራት ጋር የመንገድ ትስስር ለመፍጠር 
ብዙ የተጀመሩ ፕሮጀክቶች መኖራቸውን አስታውሰው፤  
ነገር ግን ኢትዮጵያ የተረጋጋች ሆና የጎረቤት ሀገራትን 
ማስተባበር እንዳትችል ከውስጥና ከውጭ ትልቅ 
ተጽዕኖዎች እየተደረጉ መሆኑን ጠቁመዋል፡፡

ኢትዮጵያ የባህር በር ለማግኘት የጀመረችው ጉዞ 
መቀጠል አለበት ያሉት ዶክተር የኔነሽ፤ የባህር በር ለአንድ 
ሀገር የኢኮኖሚ እድገትና የፖለቲካ ተሰሚነት በዓለም 

መድረክ እንደሚጨምር አንስተዋል።  
በዓለም ላይ ከፍተኛ  የሕዝብ ቁጥር ይዛ ወደብ 

አልባ የሆነች ሀገር ኢትዮጵያ ብቻ ናት፡፡ ይህ ሊቀጥል 
አይገባም፡፡ ኢትዮጵያ ወደብ ላግኝ አላለችም፤ የኢኮኖሚ 
ውህደት እናምጣ፤ ድንበር አልባ ቀጣና መፍጠር ነው 
ፍላጎቷ ብለዋል። 

 የኢትዮጵያ በጋራ የማደግ አካሄድ ያስፈራቸው 
ኃይሎች በቀጣናው ግጭቶች እንዲጨምሩ ማድረጋቸውን 
ጠቅሰው፤ ግጭት ውስጥ ብትሆንም ካለባት ችግር አንጻር 
መረጋጋት እስኪመጣ  መጠበቅ ስለሌለባት ፊቷን ወደ 
ሶማሌላንድ ማዞሯን አስታውቀዋል፡፡ ከሶማሌላንድ ጋር 
የነበረው የባህር በር ስምምነትም ተገቢና ወቅቱን የጠበቀ 
ነው ሲሉ ተናግረዋል፡፡ 

አንድ ሀገር ለማንኛውም አገልግሎት የሚውልን 
ወደብ መያዝ ይችላል፤ ይህን እድል የመወሰን ግዴታ 
በፈላጊው ሀገር ፍላጎት ላይ የተመሰረተ ነው ብለዋል። 
ኢትዮጵያም ወደብ ያስፈልገኛል ካለች ከጎረቤት ሀገራት 
ጋር በመነጋገር መፍትሔ የማምጣት ሕጋዊና ዓለም አቀፍ 
መብት አላት ሲሉ አስረድተዋል።

  የኔነሽ ተመስገን (ዶ/ር)

ከ1ኛ ገጽ የዞረ

ከ1ኛ ገጽ የዞረ

ከ1ኛ ገጽ የዞረ

ከ1ኛ ገጽ የዞረ

የደብረ ብርሃን ተቀዳሚ ምክትል ከንቲባ በድሉ 
ውብሸት ለኢትዮጵያ ፕሬስ ድርጅት እንደገለጹት፤ 
ከተማዋን ስማርት ሲቲና ለነዋሪዎች ምቹ ለማድረግ 
የተለያዩ የልማት ስራዎች እየተከናወኑ ይገኛል፡፡ 
ከዚህም ውስጥ  500 ሚሊዮን ብር በመደብ ከሰባት 
እስከ ስምንት ኪሎ ሜትር የሚደርስ የኮሪደር ልማት 
እየተከናወነ ይገኛል፡፡ 

እንደ ከንቲባው ገለጻ፣ የኮሪደር ልማቱ 
በ2017 በጀት ዓመት የመጀመሪያ ወር ተጀምሮ 
እስካሁን በተሰራው ስራ የዲዛይን እና ህብረተሰቡን 
የማወያየት ስራ ተጠናቋል፡፡ 

አሁን ላይ ከሶስተኛ ወገን ነጻ የማድረግ እና 
የአፈር ቆረጣ ስራ እየተከናወነ ሲሆን፤  አጠቃላይ 
የኮሪደር ልማት ስራው በበጀት ዓመቱ ተጠናቆ  
ለሕዝብ ክፍት ለማድረግ ርብርብ እየተደረገ ነው 
ብለዋል፡፡  

የኮሪደር ልማቱ የእግረኛና የሳይክል መንገድ፣ 
የስፖርት ማዘውተሪያ፣ የአረንጓዴ ልማት እና 
ፓርኪንግን ያካተተ መሆኑን አስታውቀዋል፡፡ 
በኮሪደር ልማቱ ምክንያት ለተነሱ ባለይዞታዎችም 
ካሳና ምትክ ቦታ እንደተዘጋጀላቸውም ጠቅሰዋል፡፡  

የኮሪደር ልማቱ ከመጀመሩ በፊት ከህብረተሰቡ 
ጋር ሰፊ ውይይት በማድረግ ወደተግባር በመገባቱ 
ህብረተሰቡ ለልማቱ ትብብር እያደረጉ ነው ሲሉ 
አስረድተዋል፡፡   

ስራው መጀመሩ ከተማዋን ተወዳዳሪ 
ከማድረግና ከገጽታ ግንባታ ባለፈ የህብረተሰቡን 
የልማት ጥያቄ ለመመለስ እና ለመኖሪያ ምቹ ከተማ 
ለማድረግ እንደሚያስችል አብራርተዋል፡፡

ከኮሪደር ልማት በተጨማሪ የተለያዩ የመንገድ 
ስራዎች፣ ለስራ ዕድል ፈጠራ የሚሆኑ ሼዶች እና 
የተለያዩ የልማት ስራዎች እየተሰሩ መሆኑንም 
ተናግረዋል። በከተማዋ ህብረተሰቡን ተጠቃሚ 
የሚያደርጉ የልማት ስራዎችን ከማከናወን ጎን ለጎን 
የመልካም አስተዳደር ችግሮችን በመለየት ለመፍታት 
እየተሰራ መሆኑን አስታውቀዋል። 

የትራንስፖርት አገልግሎት እጥረት በከተማዋ 
ከሚነሳው የመልካም አስተዳደር ችግር አንዱ መሆኑን 
ገልጸው፤ ችግሩን ለመፍታት ሁለት በኤሌክትሪክ 
የሚሰሩ ባሶችን በመግዛት ለመንግሥት ሰራተኞች 
እና ለከተማው ነዋሪ አገልግሎት እንዲሰጡ 
መደረጉን አብራርተዋል፡፡  

በሌላ በኩል በከተማ ግብርና እና በሌማት 
ትሩፋት መርሐግብሮች ህብረተሰቡ እንዲሳተፍ 
በማድረግ አበረታች ውጤት እየተገኘ መሆኑን 
ጠቁመዋል፡፡

 

በከተማዋ ሰባት...

ንግድና ግብይት 
በኢትዮጵያ እውን ለመሆን የተቃረበው ካፒታል ገበያ

ፍሬሕይወት አወቀ

በሀገራችን ከቅርብ ጊዜ ወዲህ የሰነደ ሙዓለ ንዋዮች 
ገበያ/ ካፒታል ገበያ/ ጉዳይ በስፋት ይነሳል።  ገበያው 
በምጣኔ ሀብት ባለሙያዎችም በእጅጉ ሲጠቆም የነበረ 
ሲሆን፣ ገበያው ለሀገር ያለውን ፋይዳ በመገንዘብም 
መንግሥት በኢትዮጵያም እውን እንዲሆን እየሰራ 
ይገኛል። 

ለመሆኑ የሰነደ ሙዓለ ንዋዮች ገበያ ማለት ምን 
ማለት ነው? የሰነደ ሙዓለ ንዋይ ሽያጭ፣  ግዥ እና 
ልውውጥ በቋሚነት የሚደረግበት መሆኑን መረጃዎች 
ያመለክታሉ። የዘርፉ ምሁራን እንደሚሉትም፤ ገበያው 
ለተቋማት የገንዘብ ምንጭ እና ማደግ፣ ለሀገር ውስጥ 
ጠቅላላ ምርት (ጂዲፒ) መጨመር እንዲሁም ለተሳለጠ 
የአክስዮን ግብይት ከፍተኛ አስተዋፅኦ ያደርጋል። 

ገበያውን የሚመራ የኢትዮጵያ የሰነደ ሙዓለ ንዋዮች 
ገበያ የተሰኘ ተቋም ተቋቁሞ መሥራት የጀመረ ሲሆን፣ 
በቅርቡም ገበያ ወደ ሥራ እንደሚገባም ይጠበቃል።  
ለዚህም የተለያዩ ጥረቶች ሲደረጉ ቆይቷል። በተለይም 
የሌሎች ሀገራትን ተሞክሮ በመቅሰም ለካፒታል ገበያው 
ጠንካራ ምህዳር እንዲፈጠር የሚመለከታቸው አካላት 
ሰርተዋል፤ እየሰሩም ይገኛሉ። በቅርቡም የኢትዮጵያ 
የሰነደ ሙዓለ ንዋዮች ገበያ በሙዓለ ገበያ ላይ ከሚሰራው 
አይ ካፒታል ኢንስቲትዩትና ከኬንያው ኤንኤስኢ 
(Nairobi securities exchange) ጋር የመግባቢያ ሰነድ 
ተፈራርሟል። 

በሰነደ ገበያው ላይ ያነጋገርናቸው የኢትዮጵያ የሰነደ 
ሙዓለ ንዋዮች ገበያ ዋና ሥራ አስፈጻሚ ዶክተር ጥላሁን 
እስማኤል እንዳሉት፤ የሰነደ ሙዓለ ንዋዮች ገበያ ማለት 
የሰነዶች ገበያ ሲሆን፤ ለአብነትም በቅርቡ የኢትዮጵያ 
ቴሌኮሙኒኬሽን ወደ ገበያ ያመጣው የአክስዮን ሽያጭ 
አንዱ የሰነደ ሙዓለ ንዋይ አይነት ነው። ሌሎች ቦንዶች 
ከመንግሥት የሚወጣ እና ኩባንያዎች የሚያወጧቸው 
የዕዳ ሰነዶች ወይም ቦንዶች በአንድ ላይ ሲሰባሰቡ 
ሰነደ ሙዓለ ንዋዮች ይባላሉ። ይህ ሀብት ደግሞ ገበያ 
ያስፈልገዋል። ይህን ወደ ሥራ ለማስገባት እየተሰራ ነው። 

እስካሁን እስከ አራት መቶ ሺ የሚደርሱ 
ኢትዮጵያውያን የባንኮችና የኢንሹራንስ ኩባንያዎችን 
አክስዮን ገዝተዋል። ነገር ግን እንዴት ነው የሚገበያዩት 
ተብሎ ሲጠየቅ በማሕበራዊ ሚዲያ ዋጋ እያዩ፤ ዋናው 
የባንኩ መስሪያ ቤት እየሄዱ ገዢና ሻጭ ተፈላልገው 
ተገናኝተው፤ ገንዘብ በባንክ በኩል አስተላልፈውና ሰነደ 
ሙዓለ ነዋዩ ላይ ስማቸው እየተፋቀ መዝገቡ እየተቀየረ 
ነው። 

ይህም ብዙ ጊዜ የሚወስድ ወጪ ያለው አካሄድ 
ነው። ይህ ማለት ደግሞ ለአብነት የኢትዮ ቴሌኮምን 
አክስዮን መቀሌ ላይ ያለ ሰው ከገዛ በኋላ ጅማ ላለ ሰው 
መልሶ ልሽጥ ቢል በአካል ሁለቱም ሻጭና ገዢ የኢትዮ 
ቴሌኮም ዋናው መሠሪያ ቤት ወዳለበት ሊመጡ የግድ 
ነው። ይህ ጊዜ የሚወስድ፣ ወጪ የሚጠይቅና የሚያሰራ 
ባለመሆኑ መገበያያ መድረክ አስፈልጓል። 

በዚህና መሰል ምክንያቶች አሁን ላይ የአክሲዮን 
መገበያያ መድረክ ተፈጥሯል። ከዚህ ቀደም በየባንኮቹ 
የነበረው የአክሲዮን ግብይት ብዙ የሚያስወጣና ጊዜ 
የሚፈልግ እንዲሁም በቂ የሆነ ገበያ ያልነበረው ነው። 
በዚህ ምክንያት ተሳታፊዎቹ መሀል አዲስ አበባ አካባቢ 
ያሉ ሰዎች ብቻ ነበሩ። ምክንያቱም የግብይት ሥርዓቱ  
ለመግዛትም ሆነ ለመሸጥ አዲስ አበባ ላለ ሰው ብቻ 
ይቀላል። ይሁንና የሰነደ ሙዓለ ንዋዮች ገበያ ዋና ግቡ 
ይህ ሳይሆን ሁሉም ኢትዮጵያዊ ባለበት ቦታ ሆኖ 
ባለው አቅም መቆጠብ እንዲችል ነው። ለአብነትም 
የኢትዮጵያ ቴሌኮሙኒኬሽን እስከ አስር ሺ ብር ያለው 
ሰው እንዲቆጥብበት ዕድሉን አመቻችቷል። 

ይህም አክስዮን ግዢ መቆጠቢያ መንገድ 
ነው። ስለዚህ አክስዮን የሚገዛ አንድ ሰው ወደፊት 
ልጆቹን ሊያስተምርበትና ሊሸጠው ከፈለገ፣ በውርስ 
ሊያስተላልፈው ከፈለገና ለሌሎችም ጉዳዮቹ ከፈለገው 
ገንዘቡን መቆጠቢያ መንገድ መሆን አለበት። በመሆኑም 
አንድ ኢትዮ ቴሌኮም ላይ ብቻ ሳይሆን ሌሎች 
መንግሥታዊ ተቋማትና የግል ተቋማት መምጣት 
አለባቸው። እነዚህ ተቋማት ሲመጡ አትራፊና 
አዋጭነታቸውን በማየት አክስዮኖችን ገዝቶ መቆጠብ 
ይቻላል። በዋነኛነት የትርፍ ድርሻ የሚከፈልበት ሲሆን፤ 

ጥሬ ገንዘብ በቁጠባ ደብተር ብቻ ከማስቀመጥና በኪስ 
ከመያዝ ባለፈ አክስዮኖችን መግዛት የዋጋ ግሽበትን 
ለመቀነስ ጭምር ይረዳል። 

የኢትዮጵያ ሰነደ ሙዓለ ንዋዮች ገበያ በዋናነት ይህን 
ሥራ ለማቀላጠፍ የተቋቋመ ነው ያሉት ዶክተር ጥላሁን፤ 
ሰዎች መገበያየት በፈለጉ ጊዜ የትም ቦታ ሆነው በአገናኝ 
አባል በኩል ወይም በሞባይል አፕሊኬሽን  ሰነደ ሙዓለ 
ንዋዮችን መግዛትና መሸጥ ይችላሉ። ለዚህም የኢትዮጵያ 
ሰነደ ሙዓለ ንዋዮች ገበያ አብዛኛውን ሥራ ያጠናቀቀ 
ሲሆን፣ በቅርቡም ወደ ተግባር ይገባል ብለዋል። 
በአሁኑ ወቅት በዋናው ሲስተም ላይ ሙከራ እያደረገ 
ሲሆን፤ በቅርቡ በይፋ እንደሚጀምር  ጠቅሰው፣ አሁን 
የኢትዮ ቴሌኮም አክስዮንን እየገዙ ያሉ ሰዎች ወደፊት 
መሸጥ መለወጥ ሲፈልጉ መሸጫ መለወጫ በሆነው 
የኢትዮጵያ ሰነደ ሙዓለ ንዋዮች ገበያ መሸጥ መለወጥ 
እንደሚችሉም አስረድተዋል።  

የሰነደ ሙዓለ ንዋዮች ገበያ ሥርዓት መዘርጋቱ 
አበርክቶው ዘርፈ ብዙ ነው የሚሉት ዶክተር ጥላሁን፤ 
በዋናነት ሻጭና ገዢን በማገናኘት ዋጋ ማውጣት አንዱ 
ሥራ ነው ይላሉ። እሳቸው እንዳሉት፤ ዋጋ ማወቅ 
ደግሞ ባለሀብቱ ዛሬ የሚያወጣው ብር ዋጋ እንዳለውና 
መሸጫና መለወጫ ቦታ እንዳላቸው ሲያውቁ ቀድመው 

የመሳተፍ ፍላጎት ይኖራቸዋል። ሌላው የመረጃ 
አቅርቦት ሲሆን ለአብነትም የገዙት ነገር የተሻለ ትንተና 
እና የገበያው ዋጋ ስንት ነው የሚለውን እንዲያውቁ 
ያደርጋል። ይህም ወጪ ቆጣቢ፣ ፈጣንና ቀልጣፋ 
አገልግሎት ይኖረዋል። 

የቁጠባ መንገዶችን በማሻሻል በትንሹ በጥሬ ገንዘብ/ 
በካሽ/ መቆጠብን ጨምሮ ቦንድና አክስዮን መግዛትና 
መሸጥ የሚችሉበት የገበያ መድረክ አስፈላጊ ነው ያሉት 
ዶክተር ጥላሁን፤ ለዚህም የሰነዶች ሙዓለ ንዋዮች 
ገበያ አንዱ የመገበያያ መድረክ ነው ብለዋል። በዚህ 
የመገበያያ መድረክ አማካኝነት አሁን የተጀመረውን 
የኢትዮ ቴሌኮም አክስዮንን ጨምሮ ወደፊት የሚመጡ 
የተለያዩ የአክስዮን እና የሰነድ ግብይቶች የሚፈጸምበት 
ይሆናል። የመገበያየ መድረኩ በመፈጠሩ ምክንያትም 
በርካታ ሰዎች በአክስዮን ሥርዓት ላይ እንዲሳተፉ 
እንደሚጋብዝም አስታውቀዋል። 

እሳቸው እንዳሉት፤ የመገበያያ መድረኩ ደንበኞችን 
ለማፍራት ሳቢ የሆኑ መግለጫዎችን በማውጣት 
የደንበኞቹን ቁጥር ማሳደግ ይጠበቅበታል። እስከ ዛሬ 
በነበረው አካሄድ የደንበኞች ሳቢ መግለጫ አይወጣም። 
የማንበብና የመተንተን ባህሪም አልነበረም። አሁን ግን 
ስለ እያንዳንዱ አክስዮን ምንነት ሙሉ መረጃ የሚሰጥ 
አካል አለ። ለአብነትም ኢትዮ ቴሌኮም ምንድነው፤ 
ማነው፤ ራዕዩ ምንድነው፤ ለምን እገዛለሁ የሚሉ 
ጥያቄዎች መልስ ማግኘትና ሰለ ኢትዮ ቴሌኮም አክስዮን 
ሰዎች መረዳት አለባቸው። 

ለዚህም አሁን ያለው ጅማሮ ጥሩ ነው። ወደፊት 
ግን ሰዎች ሰፋ ያሉ መግለጫዎችን የማንበብ አቅም 
የሌላቸው በመሆኑ በመሀል ያሉ ተሳታፊዎች 
በተለይም የኢንቨስትመንት አማካሪዎች ያግዛሉ። 
እነዚህ አማካሪዎች ስለአክሲዮኑ የወጡ መግለጫዎችን 
አንብበውና በሚገባ ተረድተው ከደንበኛው ፍላጎት 
ጋር ሊስማማ የሚችለውን የኢንቨስትመንት አይነት 
በአማራጭ በማቅረብ የሚያማክሩ ይሆናል። 

የመንግሥት ቦንድ ምንድነው፤ አክሲዮን 
ምንድነው፤ የግምጃ ቤት ሰነድ ምንድን ነው፤ የሚሉ 
ጉዳዮችን ማብራራትና ማስረዳት ያስፈልጋል። ለዚህም 
በመሀል ያሉ አገናኝ አባላት ያስፈልጋሉ። በተለይም 
የውጭ ባለሀብቶችን ወደ ሀገር ውስጥ ለመሳብ ኬንያና 
ሌሎች ምስራቅ አፍሪካ ላይ ያሉ አገናኝ አባል ሆነው 
የሚያገለግሉ ኢንቨስትመንት ባንክ ሆነው የሚያገለግሉ 
ተቋማት ወደ ሀገር ውስጥ እንዲመጡ ያስፈልጋል። 
የሰነደ ሙዓለ ንዋዮች ገበያ ኬንያ ናይሮቢ ከሚገኘው 
NSE (Nairobi securities exchange)  የካፒታል 
ገበያ ጋር ለመሥራት የሚያስችለውን የመግባቢያ ሰነድ 
መፈራረሙም ለዚህ ነው ሲሉ አብራርተዋል። 

በስምምነቱ መሰረት ኢትዮጵያ ወደ ካፒታል 
ገበያ እያደረገች ያለችውን ጉዞ አስመልከተው ወደ 
ሀገራቸው በመመልስ ኢትዮጵያ ውስጥ ያለውን እድል 
ያስተዋውቃሉ። ባለሀብቶችም ወደ ኢትዮጵያ መምጣት 
ፍላጎት ያሳያሉ። ይህ ካፒታል ገበያውን ለማስፋትና 
ለማሳደግ ወሳኝ ነው ብለዋል። የካፒታል ገበያ 
ተሳታፊዎች ማሟላት ያለባቸው መስፈርት ስለመኖሩ 
ያነሱት ዶክተር ጥላሁን፤ በካፒታል ገበያ ውስጥ የተለያዩ 
አገልግሎቶች እንደመኖራቸው ለአገልግሎቶቹም 
የተለያዩ መመሪያዎች እንዳሉ አመላክተዋል።

ለእዚህም መነሻ ካፒታል፣ የሰው ኃይል ማሟላት፣ 
የውስጥ ደንቦችና ሥርዓት ማሟላት፣ ስልጠና፣ 
ቢዝነሱን መረዳትና ፈቃድ ማግኘት የሚሉት በአብነት 
ይጠቀሳሉ። እነዚህን ዋና ዋና ጉዳዮች ማሟላት የቻሉ 
ተሳታፊዎች ከካፒታል ገበያ ባለስልጣን ፈቃድ ማግኘት 
ይጠበቅባቸዋል። በመሆኑም አክስዮን መግዛት መለወጥ 
ከሚፈልጉ ሰዎች ጋር በመቀራረብ አዋጭ የሆነውን 
መንገድ እንዲከተሉ የማማከር ሥራ የሚሰሩ እንደሆነ 
አስረድተዋል።  

የአይ ካፒታል ኢንስቲትዩት ዋና ሥራ አስፈጻሚ 
ዶክተር ገመቹ ዋቅቶላ በበኩላቸው፤ ድርጅታቸው  
ከዚህ ቀደም ኢትዮጵያ አይ ካፒታል ያስፈልጋታል 
የሚል አቋም እንደነበረው አስታውሰው፣ አሁን ግን 
ካፒታል ገበያ በኢትዮጵያ ሊጀመር ጫፍ ደርሷል 
ብለዋል። ይህ ለአይ ካፒታል ትልቅ የህሊና እርካታ 
መሆኑንም ገልጸዋል። 

ካፒታል ገበያ ኢትዮጵያ ውስጥ በቶሎ እንዲጀመር 

አይ ካፒታል ኢንስቲትዩት የተለያዩ ጥረቶችን ሲያደርግ 
ቆይቷል ሲሉ አብራርተው፣ በተለይም የዘርፉን የምስራቅ 
አፍሪካ ፋይናንስ ጉባኤም በየዓመቱ ሲያዘጋጅ መቆየቱን 
አስታውሰዋል።   

እሳቸው እንዳብራሩት፤ ይህን ሲያደርግም 
ከኢትዮጵያ ብቻ ሳይሆን ከኢትዮጵያ ውጭ ያሉ 
የኢትዮጵያ ፋይናንስ ዘርፍ እንዴት አድርጎ ሌሎች 
ሀገራት የደረሱበት ደረጃ መድረስ ይቻላል የሚለውን 
ለመመለስ ሰርቷል። በተለይም ለፖሊሲ ጥናት ግብዓት 
የሚሆኑ ሃሳቦችን ለሚመለከታቸው የዘርፉ አካላት 
በሙሉ ሲሰጥ ቆይቷል። 

ኢንስቲትዩቱ ኢትዮጵያ ውስጥ ብቻ ሳይሆን 
ከኢትዮጵያ ውጭም የሚሰራ በመሆኑ በአቅም ግንባታና 
በማማከር አገልግሎትም ይሰራል። በቅርቡም የካፒታል 
ገበያ ለኢትዮጵያ አዲስ ልምምድ እንደመሆኑ ለኢትዮጵያ 
ተቋማት ስለ ካፒታል ገበያ ምንነትና እንዴት እንደሚሰራ 
ባንኮችና ሌሎች በካፒታል ገበያ ላይ መሳተፍ የሚፈልጉ 
ተቋማት ምን ማወቅና መረዳት አለባቸው የሚለውን 
በተግባር መረዳት እንዲችሉና እንዲያግዛቸው የአቅም 
ግንባታ ሥራዎችን ሰርቷል፤ አሁንም እየሰራ ይገኛል።

በተለይም በአሁኑ ወቅት ጥሩ እንቅስቃሴ ላይ 
ለሚገኙ ባንኮች በአንድም በሌላ የሌሎች ሀገራትን 
ተሞክሮ በማካፈል በተግባር እንዴት እንደሚሰራ ልምድ 
መቅሰም እንዲችሉ ተደርጓል። ምክንያቱም አይ ካፒታል 
ኢንስቲትዩት የሌሎች ሀገራትን ልምድ በመቅሰም 
የሚሰራ በመሆኑ ኬኒያ በመሄድ በተግባር መረዳት 
እንዲቻል ተደርጓል። 

ኢንስቲትዩቱ ከኢትዮጵያ የሰነደ ሙዓለ ንዋዮች 
ገበያና ከ NSE (Nairobi securities exchange) ጋር 
የተደረገው የመግባቢያ ሰነድ ስምምነትም የካፒታል 
ገበያ ተግባራዊ ሆኖ ግብይት ሲጀምር ምን ማድረግ 
እንደሚገባና ተጨማሪ ሥራዎችን ለመለየት የሚያግዝ 
ነው ሲሉ ዶክተር ገመቹ አስታውቀዋል። ወደ ካፒታል 
ገበያ ለመግባት እስካሁንም በነበረው የተግባር ልምምድና 
ዝግጅት ብዙ ክፍተቶችን መሙላት ተችሏል ብለዋል። 
በተለይም ካፒታል ገበያ ምንድነው? እንዴት ነው 
የሚሰራው? እነማናቸው መሳተፍ የሚችሉት? እንዴት 
ነው የሚሳተፉት? ተቋማት ብቻ ናቸው ወይስ ግለሰቦች 
መሳተፍ የሚችሉት? የሚሉትን በመረዳት በኩል ትልቅ 
ክፍተት እንደነበር አስታውሰዋል። 

እሳቸው እንዳሉት፤ ካፒታል ገበያ ምህዳር ነው። 
ምህዳር ውስጥ ያሉ ተዋንያኖች እኩል መምጣት 
አለባቸው። ምክንያቱም ሕጉ ብቻ ስለመጣና አንድ 
ሁለት ተቋማት ዝግጁ ስለሆኑ የካፒታል ገበያ ሥርዓትን 
መገንባት አይቻልም። ይህ ከሆነ ደግሞ በካፒታል ገበያ 
ውስጥ ሚና ያላቸው አካላት በሙሉ በተመሳሳይ ፍጥነት 
መሄድ እንዲችሉ ምን ማድረግ ይቻላል የሚለውን 
ለመረዳት ከሚመለከታቸው ተቋማት ጋር የጋራ 
ውይይት ተደርጓል። በውይይቱም ገንቢና አስተማሪ 
የሆኑና ጠንካራ የሆነ የካፒታል ገበያ ምህዳር ለመገንባት 
የሚያስችሉ መረጃዎችን ማግኘት ተችሏል።        

ሌላው በካፒታል ገበያ ምህዳር ገበያ ላይ የሚሳተፉ 
ለምሳሌ አክስዮን የሚሸጡ እንደ ኢትዮ ቴሌኮም ያሉ 
ሁሉ ባንኮችና ሌሎችም መምጣት ይኖርባቸዋል። 
እነሱ ሲመጡ ኢንቨስት የሚያደርጉ ባለሀብቶች 
እንዴት ኢንቨስት እንደሚያደርጉ፣ ለምን ኢንቨስት 
እንደሚያደርጉና በማን በኩል ኢንቨስት እንደሚያደርጉ 
ዕውቀቱና ዝግጁነት ሊኖራቸው ይገባል። ያ ካልሆነ 
ግን ገበያው በመኖሩ ብቻ ሼሮቹ ወይም አክስዮኖቹ 
በመኖራቸው ብቻ አይሻሻጥም። እንዲሻሻጥ ገዢውና 
ሻጩ ቀጥታ አይገናኙም። ለዚህ የተዘረጋ ሥርዓት 
አለው። በዚህ ሥርዓት በመሀል ገብተው የሚያመቻቹ 
የተለያዩ አማካሪዎች ዕውቀት ኖሯቸው ወደ ሥርዓቱ 
ሊገቡ እንደሚገባም ገልጸዋል። 

ከኢትዮጵያ የሰነደ ሙዓለ ነዋዮች ገበያ ባለስልጣን 
ፈቃድ ያገኛሉ ተብለው የተለዩት  አማካሪዎች በመሀል 
ገብተው ሥራ መሥራት አለባቸው ያሉት ዶክተር 
ገመቹ፤  እነሱ በፍጥነት መዘጋጀት እንዳለባቸውም 
አስገንዝበዋል። ተቋማትም ይሁኑ ግለሰቦች ማንኛውም 
ባለሀብት እንዲሁ ዝግጁ ሊሆን እንደሚገባ ገልጸዋል። 
እያንዳንዱ ግለሰብ እንዴት ይሳተፍ? በማን በኩል 
ይሳተፍ? የሚሉትን ግንዛቤዎች በመፍጠር በፍጥነት 
ወደ ተግባር መግባት የግድ መሆኑን አመላክተዋል።          

የኢትዮጵያ ሰነደ ሙዓለ 
ንዋዮች ገበያ በዋናነት ይህን 
ሥራ ለማቀላጠፍ የተቋቋመ 

ነው። ሰዎች መገበያየት 
በፈለጉ ጊዜ የትም ቦታ ሆነው 
በአገናኝ አባል በኩል ወይም 
በ ሞባይል አፕሊኬሽን  ሰነደ 
ሙዓለ ንዋዮችን መግዛትና 
መሸጥ ይችላሉ። ለዚህም 
የኢትዮጵያ ሰነደ ሙዓለ 

ንዋዮች ገበያ አብዛኛውን ሥራ 
ያጠናቀቀ ሲሆን፣ በቅርቡም 

ወደ ተግባር ይገባል

ዓለም አቀፍ

መዝናኛ

ማረፊያ/ትዝብት

በጋዜጣው ሪፖርተር

ኢራን በእስራኤል ላይ አዲስ ጥቃት 
ከከፈተች “ከባድ ዋጋ ትከፍላለች” ስትል አሜሪካ 
አስጠነቀቀች። እስራኤልም ኢራን የኒዩክሌር ጦር 
መሳሪያ ባለቤት እንዳትሆን ወታደራዊ አቅሟን 
የሚያዳክም ማዕቀብ እንዲጣልባት ጠይቃለች።

የመንግሥታቱ ድርጅት የጸጥታው ምክር 
ቤት በእስራኤልና ኢራን ወቅታዊ ፍጥጫ ዙሪያ 
በመከረበት ወቅት ዋሽንግተን ማስጠንቀቂያውን 
አሰምታለች።

በተመድ የአሜሪካ አምባሳደር ሊንዳ ቶማስ 
ግሪንፊልድ ኢራን በእስራኤልና በመካከለኛው 
ምስራቅ የአሜሪካ ወታደሮች ላይ ያነጣጠረ 

ጥቃት ከፈጸመች “ያለምንም ማመንታት ራሳችን 
ለመከላከል እርምጃ እንወስዳለን” ሲሉ ተናግረዋል።

ባለፈው ቅዳሜ እስራኤል በኢራን ላይ 
የወሰደችው የአጸፋ ርምጃ የመጨረሻው የተኩስ 
ልውውጥ ይሆናል ብለን እንጠብቃለን ያሉት 
አምባሳደሯ፤ አሜሪካ ውጥረቱ እንዲባባስ 
እንደማትፈልግ አስታውቀዋል።

በመንግሥታቱ ድርጅት የኢራን አምባሳደር 
አሚር ሳይድ ኢራቫኒ ዋሽንግተን ለቴል አቪቭ 
“ህገወጥ እና ኢሞራላዊ ወታደራዊ ድጋፍ” እያደረገች 
ቴህራን የወሰደችውን ራስን የመከላከል ርምጃ 
ማውገዝ አትችልም ሲሉ ተቃውመዋል።

በሌላ በኩል ኢራን ለእስራኤል ጥቃት ምላሽ 
ለመስጠት በእጇ “ያሉትን ሁሉንም መሳሪያዎች” 

እጠቀማለሁ ብላለች።
ኢራን ለዲፕሎማሲያዊ መፍትሄ ሁሌም 

ዝግጁ መሆኗን በመጥቀስም “በሉአላዊነታችን ላይ 
ለሚቃጣ ጥቃት ግን አጻፋውን የመመለስ መብት 
አለን” ማለታቸውንም ሬውተርስ ዘግቧል።

እስራኤል በበኩሏ 15 አባል ሀገራት ባሉት 
የጸጥታው ምክር ቤት ኢራን የኒዩክሌር ጦር መሳሪያ 
ባለቤት እንዳትሆን ወታደራዊ አቅሟን የሚያዳክም 
ማዕቀብ እንዲጣልባት ጠይቃለች።

በጸጥታው ምክር ቤት ድምጽን በድምጽ 
የመሻር ስልጣን ያላት ቻይና በበኩሏ፤ በጋዛ 
የተኩስ አቁም ስምምነት እንዲደርስና የእስራኤልና 
ሄዝቦላህ ጦርነት የማስቆሙ ጉዳይ ቅድሚያ ትኩረት 
እንዲሰጠው ጠይቃለች።

ኢራን በእስራኤል አዲስ ጥቃት እንዳትከፍት አሜሪካ አስጠነቀቀች

አምባሳደር ሊንዳ ቶማስ ግሪንፊልድ

በጋዜጣው ሪፖርተር

ሩሲያ ባለፈው ሳምንት 196 ኪሎ ሜትር ስኩዌር ስፋት 
ያለው የዩክሬን መሬት መያዟ ተገለጸ። የሩሲያ ኃይሎች ወደ 
ፊት መግፋት ሩሲያ በሰው ኃይል እና በጦር መሳሪያ ያላትን 
የኃይል የበላይነት የሚያሳይ መሆኑም ተመላክቷል።

ፈጣን ግስጋሴ እያደረገች ያለችው ሩሲያ ባለፈው 
ሳምንት እ.ኤ.አ ከጥቅምት 20 እስከ 27  196 ነጥብ አንድ 
ስኩዌር ኪሎ ሜትር ስፋት ያለው የዩክሬን መሬት መያዟን 
ሮይተርስ የዩክሬንን ኦፕን ሶርስ ካርታ የሚተነትነውን 
የሩሲያ ሚዲያ ቡድን ኤጄንትስትቮን ጠቅሶ ገልጿል።

ከሁለት ዓመት በላይ ያስቆጠረው የዩክሬን ጦርነት 

ሩሲያ በድጋሚ ከዩክሬን ሰፊ ግዛት መያዟ ተገለጸ
የሩሲያ ኃይሎች እጅግ አደገኛ ወደሚሉት ዙር ገብቷል። 
የሩሲያ ኃይሎች በፍጥነት እየገፉ ሲሆን፤ ምዕራባውያን 
ጦርነቱን እንዴት ይቁም በሚለው ጉዳይ መግባባት ላይ 
አልደረሱም። 

ዩክሬን የሩሲያን ኩርስ ግዛት የወሰነ ክፍል መያዝ 
ብትችልም የሩሲያ ወታደሮች በበኩላቸው ካለፈው 
የመስከረም ወር አንስቶ በፍጥነት ወደፊት መግፋታቸው 
ተመላክቷል።

"የሩሲያ ኃይሎች ቢያንስ ይህ ዓመት ከገባ ወዲህ 
እንዲህ አይነት ፈጣን ሳምንታዊ ግስጋሴ አድርገው 
አያውቁም" ሲል በሩሲያውያን "የውጭ ኤጀንት" ተብሎ 
የሚጠራው ኤጄንትስትቮ በቴሌግራም ቻናሉ መግለጹን 

ዘገባው ጠቅሷል።
ኤጀንትስትቮ እንደገለጸው፤ እዚህ ድምዳሜ ላይ 

የደረሰው የዩክሬንን 'ዲፕ ስቴት ኦፕን ሶርስ ኢንተለጀንስ' 
ተንታኞችን መረጃ መሰረት በማድረግ ነው።

ባለፈው ሳምንታት የሩሲያ ኃይሎች በቩሌዳር ከተማ 
አቅራቢያ 95 ኪሎ ሜትር ስኩዌር እና በፖክሮቭስክ ከተማ 
ደግሞ 63 ኪሎ ሜትር ስኩዌር መሬት ተቆጣጥረዋል። 
ሁለቱም በምስራቅ ዩክሬን በሚገኘው የዶምባስ ግዛት 
ውስጥ የሚገኙ ናቸው።

በዶምባስ ግዛት ያለው የዩክሬን ኃይል ኪቭ 
ወታደሮችን ወደሩሲያ ኩርስክ ግዛት በመላኳ ምክንያት 
እና ሩሲያ ወታደሮቿን ከዶምባስ ወደ ኩርስክ ባለመላኳ 

ምክንያት ደክሟል።
ግማሽ የሚሆነውን የዩክሬን ግዛት የተቆጣጠሩት 

የሩሲያ ኃይሎች ወደ ፊት መግፋት፣ ሩሲያ በሰው ኃይል 
እና በጦር መሳሪያ ያላትን የኃይል የበላይነት የሚያሳይ ነው 
ተብሏል።

ዩክሬን ምዕራባውያን አጋሮቿ ተጨማሪ የጦር መሳሪያ 
እንዲያስታጥቋት እና በረጅም ርቀት ሚሳይል ሩሲያ ውስጥ 
ዘልቃ ጥቃት እንድትፈጽም እንዲፈቅዱላት እየተማጸነች 
ነው።

ሩሲያ በምስራቅ ዩክሬን በከፊል የያዘቻቸውን አራት 
የምስራቅ እና የደቡብ ዩክሬን ግዛቶችን ሙሉ በሙሉ 
መቆጣጠር ትፈልጋለች።

ዋለልኝ አየለ

ማህበረሰባዊ የአስተሳሰብና የአመለካከት መሰልጠንን፣ 
በአጠቃላይ ዘመኑ የደረሰበትን ንቃት በተመለከተ፤ በዚህ 
በትዝብት ዓምዳችን ብዙ ብለናል። መሰልጠንን ስናነሳ 
ማንፀሪያ የምናደርገው አሜሪካና አውሮፓውያንን መሆኑ 
ግልጽ ነው። ሥልጣኔ ሲባል፤  የግድ በእነርሱ ‹‹ስታንዳርድ›› 
ብቻ መሆን አለበት ማለት ግን አይደለም። 

ሀገራት የራሳቸውን ወግና ባህል ይዘው፣ በራሳቸው 
ማንነት ይሰለጥናሉ፤ ለዚህ ምሳሌ የሚደረጉት የሩቅ 
ምሥራቆቹ ሀገራት እነ ጃፓን እና ቻይና ናቸው። ሰፊ እና 
ዝርዝር ጉዳዩን እንተወውና፤ መሰልጠን ማለት በአጭሩ፤ 
ለሰው ልጅ ምቹ የሆነ ሁኔታ መፍጠር ማለት ነው። 
ከቴክኖሎጂ አንፃር ካየነው፤ ጊዜንና ድካምን የሚቀንስ 
መሳሪያ መጠቀም፤ ከአስተሳሰብና ድርጊት አንፃር ካየነው፤ 
ለአካላዊና አዕምሯዊ ጤና ምቹ የሆኑ ነገሮችን ማድረግ ማለት 
ነው።  ከዚህ አንፃር የሰለጠኑ የሚባሉ ሀገራት በምንድነው 
የሚበልጡን? የሚለውን እስኪ ልብ እንበለው።

ይህን ሃሳብ በድጋሚ እንዳነሳው ያደረገኝ ባለፈው 
እሁድ ምሽት፤ ኤን ቢ ሲ ቴሌቭዥን ላይ ‹‹የሳምንቱ ጨዋታ 
ከሰመረ ባሪያው›› የተሰኘውን ፕሮግራም አይቼ ነው። 
የፕሮግራሙ አዘጋጅ ለጉብኝት አሜሪካ በቆየባቸው ጊዜያት 
ያስተዋላቸውን የሥልጣኔ ልዩነቶች የተናገረበት ነው። አዘጋጁ 
ራሱ እንደተናገረው፤ ሊቆጨን እንደሚገባ እንድንወያይበት 
እንጂ ነገርየው አዲስ ሆኖ አይደለም። ማንም የሚገምተው 
እና በተደጋጋሚ ሲባልም የምንሰማው ነው፤ ዳሩ ግን 
ልንለወጥበት አልቻልንም። 

ለምሳሌ፤ ከወራት በፊት ይመስለኛል ቅጥ ያጣ 
የተሽከርካሪ ክላክስን በተመለከተ በዚሁ ዓምድ ትዝብታችንን 
አጋርተን ነበር። አብዛኛው አሽከርካሪ ክላክስ የሚያደርገው 
አስፈላጊ ባልሆነ ጉዳይ ብቻ ሳይሆን ህገ ወጥ በሆነ ጉዳይ 
ጭምር ነው። ለምሳሌ፤ የትራፊክ መብራት በያዘው ተሽከርካሪ 
ላይ ያለምንም ማቋረጥ የሚያንባርቅ አለ። የሰለጠነ ሀገር 
የሄዱ ሰዎች ሁሉ ሲያወሩ እንደምንሰማው፤ ያለአግባብ 

ሥልጡኖች በምን በለጡን?
ክላክስ ማድረግ አደገኛ ቅጣት ያለው ህገ ወጥ ድርጊት ነው። 
በአሜሪካ ለአንድ ወር ያህል እንደቆየ የተናገረው  ሰመረ 
ባሪያው ‹‹የመኪና ክላክስ የሰማሁት ምናልባት ምናልባት 
ሁለት ቢሆን ነው!›› ሲል ነበር። 

ዋናው ጥያቄ፤ ‹‹ሥልጡን ዜጎች በምን በለጡን?›› 
የሚለው ነው። 

አንድ የቴሌቭዥን ወይም ሬዲዮ ጋዜጠኛ መንገድ 
ላይ ሰዎችን እያስቆመ ‹‹የሰለጠኑ ሀገራት በምን በለጡን?›› 
የሚለውን ጥያቄ ቢጠይቅ፤ ከግማሽ በላይ የሚሆነው ሰው 
‹‹የተዘረጋ ሥርዓት ስላላቸው›› ማለቱ አይቀርም። ‹‹የሰለጠኑ 
ስለሆኑ፣ ምቹ መሰረተ ልማት ስላላቸው፣ የረቀቀ ቴክኖሎጂ 
ተጠቃሚ ስለሆኑ…›› የሚሉ ምላሾች ሊሰጡ ይችላሉ። 
አሁንም ግን ዋናው ጥያቄ፤ ‹‹ይሄን የተባለውን እንዴት 
ፈጠሩት?›› የሚለው ነው። 

ዋናው መሰልጠን ጭንቅላት ላይ ነው። ከሞላ ጎደል 
አሜሪካና አውሮፓውያን የሚጠቀሙትን ቴክኖሎጂ 
እንጠቀማለን፤ ችግሩ ግን የአስተሳሰብ መሰልጠን ከሌለ 
እናበላሸዋለን።  ቀላል ምሳሌ እንውሰድ። ብዙ ሰው 
ውድ የሚባል ስልክ ከውጭ ይላክለታል። ዳሩ ግን ስልኩ 
የሚሰጠውን አገልግሎት 10 በመቶ የሚሆነውን እንኳን 
ላይጠቀመው ይችላል። የማህበራዊ ገጽ መተግበሪያዎችን 
አውርዶ የጥላቻና ሀሰተኛ መረጃዎችን የሚያሰራጭ ሊሆን 
ይችላል። ለሀገሩ መሰልጠን ሳይሆን ለሀገሩ ወደ ኋላ መጎተት 
ምክንያት ሆነ ማለት ነው። ስለዚህ አስተሳሰብ ካልሰለጠነ፤ 
የሰለጠኑት የሰሩት ቴክኖሎጂ ምናልባትም አደጋ የሚያመጣ 
ይሆናል ማለት ነው። 

ከቅርብ ወራት ወዲህ በአዲስ አበባ እጅግ ውብ የሆኑ 
መንገዶች እየተሰሩ ናቸው። አውሮፓና አሜሪካ ሄደው የመጡ 
ሰዎች ሲያወሩ እየሰማን፣ ወይም በፊልሞቻቸው እያየን 
ስንቀና የነበረውን በዓይናችችን እያየን ነው። በሁሉም አካባቢ 
ባይሆንም ቢያንስ ለናሙና ያህል የሰለጠኑት ሀገራት ውስጥ 
ያለውን መሰረተ ልማት ከሞላ ጎደል አገኘን ማለት ነው። ዳሩ 
ግን አንዳንድ የምናያቸው ነገሮች አናዳጅ ናቸው። ከአራት ኪሎ 
ወደ ፒያሳ በሚወስደው በዚያ በሚያምር የእግረኛ መንገድ 

ላይ ብዙ ቀን የተጣለ ቆሻሻ አይቼ አውቃለሁ። አጠገቡ የቆሻሻ 
መጣያ ሳጥን አለ። ሶፍትም ሆነ ሌላ ነገር የሚጥለው ሰውዬ፤ ያ 
መንገድ እንደዚያ ማማሩ ምን ስሜት ፈጥሮበት ይሆን? ቆሻሻ 
መጣል ነውር መሆኑ ትዝ ባይለው እንኳን፤ እዚያ የሚያምር 
ሳር ላይ መጣል እንዴት አያሳሳውም?

የተቋማት እና ንግድ ቤቶችን መጸዳጃ ቤቶች ልብ በሉ። 
ሁሉም ለማለት ባያስደፍርም፤ መጀመሪያ ሲሰሩ ከሞላ ጎደል 
የሰለጠኑ ናቸው በሚባሉ ሀገራት ያለውን መስለው የሚሰሩ 
ናቸው። ሙያው የሚጠይቀውን መስፈርት አሟልተው 
የሚሰሩ ናቸው። ለምሳሌ፤ መጸዳጃ ቤት ማሟላት ያለበትን 
ነገር አሟልተው ይሰራሉ። ችግሩ የሚመጣው አገልግሎት 
መስጠት ከጀመሩ በኋላ ነው። 

የመጀመሪያውና ዋናው ችግር፤ ተጠቃሚው በሰለጠነ 
መንገድ አይጠቀምም። ሁለተኛው ችግር ደግሞ፤ አንዴ 
የተበላሸ ነገር ቶሎ አይጠገንም። 

‹‹ውሃ ይድፉ!›› የሚል ማሳሰቢያ የሚጻፍልን ዜጎች ነን። 
እጁን ታጥቦ ቧንቧ ሳይዘጋ የሚሄድ ብዙ ሰው አለ። ወጥ በነካ 
እጁ የቧንቧ መክፈቻውን ወጥ በወጥ አድርጎት የሚሄድ ብዙ 
ነው። መቼም በሁለቱም እጁ አይበላም፤ ታዲያ ምን አለ ወጥ 
ባልነካው እጁ ቢከፍተው? ከታጠበ በኋላ ቧንቧውን ሲዘጋው 
ወጥ አይነካውም ወይ? ለነገሩ ምን ዕዳ አለበት ሳይዘጋው 
ይሄዳል! 

ከሰለጠኑ ሀገራት ጋር ራሳችንን ስናነፃፅር፤ ሌላው ትልቁ 
ልዩነት የህግና መርህ ተገዥነት ነው። ብዙ ነገራቸው ነፃ እና 
ልቅ ይመስለናል፤ እንደ ሰለጠነ ሀገር ግን የህግና መርህ ተገዥ 
የለም። በእኛ ሀገር ‹‹ነውር›› የሚባለውን ነገር እንኳን ሲያደርጉ 
ህግ አውጥተውለት ነው። በህግ ከተፈቀደ ብቻ ነው። ለእኛ 
ጭቆና የሚመስለን ነገር፤ ለእነርሱ ግን ህግ ነው። ለምሳሌ፤ 
ባቡር ውስጥ ስልክ ማውራት ከተከለከለ፣ በቃ ተከለከለ ነው! 
ህግ ነው፤ ህግ ነው! 

እንኳን እንዲህ አይነት ትንንሽ የሚመስሉ ነገሮችን 
ይቅርና፤ ዋናዎቹን ጉዳዮች ሳይቀር ከህግና መርህ ይልቅ፣ 
በግለሰቦች ስሜት የምንጓዘው ይበልጣል። ጉዳይ ስናስፈጽም፤ 
ህግና መመሪያው ምን ይላል ከማለት ይልቅ ጉዳዩን 

የሚፈጽምልን ሰውዬ ማንነትና ምንነት ላይ እንንጠለጠላለን። 
አንድ ነገር ይፈጸምልናል ወይም አይፈጸምልንም ብለን ተስፋ 
የምናደርገው ከህግና መርህ ይልቅ በሰውየው መልካምነት 
ላይ ነው።

ለምሳሌ፤ ብዙ ጊዜ ለአንድ አገልግሎት ሰጪ ተቋም 
ኃላፊ ሲሾም፤ የተቋሙ ሰራተኛም ሆነ አገልግሎቱን 
የሚያገኘው ደንበኛ፤ የተቋሙን ህግና ደንቦች ከማንበብና 
ከመጠየቅ ይልቅ ‹‹ሰውየው ምን አይነት ነው?›› የሚለው 
ላይ ያተኩራል። ‹‹ደህና ሰው ነው አሉ፤ ኧረ ክፉ ነው አሉ!›› 
የሚሉ ግለሰባዊ ባህሪያት ጉዳይ ይሆናሉ ማለት ነው። 
አገልግሎቱን የምናገኘውም ሆነ የምናጣው፤ ከህግና መርህ 
ይልቅ በግለሰባዊ ክፋትና ደግነት ይሆናል ማለት ነው። 
‹‹የዓይኑ ቀለም አላማረኝም›› በሚል ብቻ አንድን ሰው 
ልንበድል እንችላለን። ‹‹እንዲሁ ሳየው ደስ አለኝ›› በሚል ብቻ 
ያለአግባብ አንድን ሰው ልንጠቅም እንችላለን። 

ብዙዎቻችን ቅንነት ይጎለናል። በነገራችን ላይ ከቅርብ 
ዓመታት ወዲህ ቅንነትን በተመለከተ ብዙ ሥልጠናዎች 
ሲሰጡ አስተውያለሁ፤ ይህ ይበል የሚያሰኝ ነው። ዳሩ 
ግን በተግባር መታየት አለበት። አንድ ተቋም ሠራተኞቹን 
ስለቅንነት ብዙ ሊያስተምርና ሊያሰለጥን ይችላል። 
ሥልጠናውን በወሰዱ በነጋታው ግን አንድን ደንበኛ ‹‹ቆሌው 
አላማረኝም›› በሚል ብቻ ሊያመናጭቁት ይችላሉ፤ ቅንነት 
ከልብ ሲሆን ነው። 

ቅንነትና ትህትና ሲኖር ሥልጡንነትን ያመጣል። 
ለምሳሌ፤ አንድ ስነ ምግባር የጎደለው የመሰለን ሰው ሊመጣ 
ይችላል። ገና ስናየው ደማችን ከሚፈላ ይልቅ፤ ትሁት ሆኖ 
እሱንም ትህትና ማስተማር ነው። አንድን ሰው በስሜት 
ከተናገርነው እሱም ኢትዮጵያዊ ነውና ስሜታዊ ይሆናል። 
ይህን ሰው ትህትና ብናስተምረው ግን አንድ ሰው ሰራን ማለት 
ነው። 

በአጠቃላይ፤ ሥልጡኖች የሚበልጡን በቁስ አካል 
ሳይሆን በጭንቅላት ነው። ሥልጡንነትና ሥልጣኔ 
የሚመጣው በትህትና፣ በቅንነት፣ በታታሪነት እና በአርቆ 
አስተዋይነት ነው!

ነፃ ሃሳብ
 አዲስ ዘመን   ረቡዕ ጥቅምት 20 ቀን 2017 ዓ.ም

ታሪኩ ዘለቀ

የወባ በሽታ ዛሬም ድረስ በዓለማችን ላይ 
ለሰው ልጆች ጤና ጠንቅና ገዳይ ከሆኑ በሽታዎች 
መካከል አንዱ ነው። በየዓመቱ በአማካኝ ከ200 
ሚሊዮን በላይ ሰዎች በወረርሽኙ እንደሚያዙ 
መረጃዎች ይጠቁማሉ። ከእነዚህ ውስጥ 
በበሽታው ሕይወታቸው ከሚቀጠፉት ከ80 
በመቶ በላይ የሚሆኑት ደግሞ እድሜያቸው 
ከአምስት ዓመት በታች የሆኑ ሕፃናት ናቸው። 

እኤአ በ2022 የዓለም ጤና ድርጅት (WHO) 
ያወጣው መረጃ እንደሚያመለክተው፤ በዓለም 
ላይ 608 ሺህ ሰዎች በወባ በሽታ ምክንያት 
ሕይወታቸው አልፏል። በዚሁ ዓመት 249 
ሚሊዮን ሰዎች በወባ በሽታ ተይዘዋል። በበሽታው 
ከተያዙት ከእነዚህ ሰዎች መካከል 94 በመቶ 
የሚሆነውን የያዘችው አህጉራችን አፍሪካ ነች። 

ቀደም ባሉት ዘመናት አሜሪካ ጭምሮ 
የሰለጠኑት ሀገራት በወባ የተፈተኑ ቢሆንም 
በአጭር ጊዜ ውስጥ ወረርሽኙ የህብረተሰብ 
የጤና ችግር ከማይሆንበት ደረጃ አድርሰውታል። 
ከአፍሪካ ሀገራትም አልጄሪያና ሞሪሺየስን 
ጨምሮ ጥቂት የአፍሪካ ሀገራት ወባን ከሀገራቸው 
ማስወገድ ችለዋል።

መረጃዎች እንደሚያሳዩት የወባ በሽታ በአሁኑ 
ጊዜ የሚገኘው ትሮፒካል በሚባሉ አካባቢዎች 
በተለይም በአፍሪካ፣ በተወሰኑ የኤሺያ ሀገራት 
እና በደቡብ አሜሪካ ብቻ ነው። በበሽታው 
በየቀኑም አንድ ሺህ ሕፃናት ይሞታሉ። ናይጄሪያ፣ 
ዴሞክራቲክ ሪፐብሊክ ኮንጎ፣ ኡጋንዳና ሞዛምቢክ 
ትልቁን ድርሻ እንደሚይዙ የዓለም ጤና ድርጅት 
መረጃዎች ያመለክታሉ። 

ነፍሰ ጡር እናቶች፣ ጨቅላ ሕፃናት፣ 
እድሜያቸው ከአምስት ዓመት በታች የሆኑ 
በመጠለያ ጣቢያ የሚገኙ ስደተኞችና የሀገር 
ውስጥ ተፈናቃዮች በብዛት ለበሽታው ተጋላጭ 
እንደሚሆኑም ይነገራል። የግንዛቤ እጥረት፣ 
የአጎበር ሥርጭት አለመኖር፣ የኬሚካል ርጭት 
አለማከናወንና መሰል ችግሮች ለብዙዎች 
በበሽታው መያዝ መንስኤ ሆነው የሚጠቀሱ 
ናቸው። 

የዓለም ጤና ድርጅት መረጃ 
እንደሚያመላክተው ፤ ኢትዮጵያ በሽታው 
በብዛት ከሚከሰትባቸው 15 ሀገራት ዝርዝር 
ውስጥ ትገኛለች። 75 በመቶ ያህሉ የቆዳ ስፋቷ 
ለወባ በሽታ ሥርጭት አመቺ ነው። 69 በመቶ 
ያህሉ የሀገሪቱ ነዋሪም ለወባ በሽታ ተጋላጭ ነው።

በኢትዮጵያ ለተከታታይ ዓመታት በተሰሩ 
ሥራዎች በጣም ጥሩ የሚባሉ ወባን የመቆጣጠር 
ሥራዎች ተከናውነው ጫናው የመቀነስ አዝማሚያ 
ቢታይም ፤ አሁንም  በበሽታው በርከት ያሉ ሰዎች 
ይያዛሉ። በተለይ በቅርብ ዓመታት በበሽታው 
የሚያዙ ሰዎች ቁጥር መበራከቱን መረጃዎች 
ያሳያሉ። ችግሩ  በሀገሪቱ በተለያዩ አካባቢዎች 
የጤና  ችግር እየሆነ መምጣቱም እየተስተዋለ 
ነው።

በተለይ ካለፉት ሁለት ዓመታት ወዲህ 
በኢትዮጵያ የወባ በሽታ ሥርጭት እየተስፋፋ 
ብዙዎችን ከአልጋ እያዋለ ነው። ባለፈው ዓመት 
በዘጠኝ ወራት ብቻ ምርመራ ካደረጉ 10 ሚሊዮን 
ዜጎች ውስጥ 3 ነጥብ 4 ሚሊዮኑ ወባ በደማቸው 
ውስጥ መገኘቱን ሪፖርት ተደርጓል። በኦሮሚያ፣ 
በአማራ፣ በደቡብ ኢትዮጵያ እና በደቡብ ምዕራብ 
ኢትዮጵያ ክልሎች በሚገኙ 222 ወረዳዎች 
የበሽታው ሥርጭት በስፋት እንደተስተዋለ 
የፌዴራል ጤና ሚኒስቴር አሳውቋል።

የአየር ንብረት ለውጥ ምክንያት ለወባ 
መራባት አመቺ ሁኔታ መፈጠሩን ጨምሮ 
ለሥርጭቱ መባባስ የሚነሱ በርካታ ምክንያቶች 
አሉ። ከነዚህ ውስጥ በማህበረሰቡና በጤና 

ኤክስቴንሽን ባለሙያዎች ዘንድ የተፈጠረው 
መዘናጋት፣ የወባ በሽታ ባህሪያት ከጊዜ ወደ ጊዜ 
መቀያየር፣ የወባ መድኃኒት እንደልብ አለመገኘት 
እንዲሁም በተለያዩ ምክንያት ቀድሞ በነፃ ይታደል 
የነበረው ኬሚካል የተነከረ አጎበር በግዢ እንኳን 
አለመገኘቱ ተጠቃሽ ምክንያት ነው።

ከአየር ንብረት ለውጥ ጋር ተያይዞ የዝናብ 
መቆራረጥ፣ ከመስኖ ልማት ጋር በተያያዘ 
በየአካባቢው ያቆረ ውሃ መኖር ከአሁን በፊት 
በተሰሩ ሥራዎች ወባ ሲቀንስ ጠፍቷል በሚል 
መዘናጋት መኖሩ ለመጨመሩ ሌሎች የሚጠቀሱ 
ምክንያቶች ናቸው። ይህ እንደ አጠቃላይ የጤና 
አጠባበቅ ሥርዓቱ በሚገባው ልክ አለመዘመኑ፣ 
ዘላቂ የመከላከልና የመቆጣጠር ርምጃ 
ባለመወሰዱ ምክንያት የሚፈለገውን ውጤት 
ማምጣት አለመቻሉን በመጥቀስ የሚሞግቱ አሉ።

ወረርሽኙ በተለይ የበልግ ዝናብን ተከትሎ 
ከሚያዝያ እስከ ታኅሣሥ ባሉት ወራት በስፋት 
ይከሰታል። ነገር ግን የባለፈው ክረምት መግቢያ 
አንስቶ አሁን ባለንበት ወቅትም የወባ ሥርጭቱ 
እየታየ እንደሆነ እየተመለከትን ነው። የጤና 
ሚኒስቴርም ይህንን አሳሳቢ ችግር ለመቅረፍ 
የጥናት እና የምርምር ሥራዎችን እየሰራ እንደሆነ 
ነግሮናል። በተለይ የወባ በሽታ ሥርጭትን 
ለመቆጣጠር የሚያስችል የሶስት ዓመት እቅድም 
ተግባራዊ ማድረግ መጀመሩን ከገለጸ ሰንበትበት 
ብሏል። ያም ሆኖ ግን ችግሩ ማህበረሰቡ ውስጥ 
እያደረሰ ያለውን ጉዳት በበቂ ሁኔታ ለመቆጣጠር 
የሚያስችሉ ተግባራት አፋጣኝ መፍትሔ እያሳዩ 
ነው ለማለት የሚያስደፍር አይደለም።

በርግጥ የወባን ወረርሽኝ የመከላከልና 
የመቆጣጠር ሥራን በተመለከተ የኢትዮጵያ 
የሕብረተሰብ ጤና ኢንስቲትዩት፣ የጤና 
ሚኒስቴር እና ሌሎች ባለድርሻ አካላት በመቀናጀት 
የሚጠቀሱ ሥራዎችን ሰርተዋል። በተለይም 
ጉዳዩ በቀጥታ የሚመለከታቸው ሁለቱ ተቋማት 
የወባ ወረርሽኝን ለመከላከልና ለመቆጣጠር 
በሚደረገው ቅንጅታዊ ሥራ ሕብረተሰቡ ስለ ወባ 
መከላከያና የማጥፊያ መንገዶች ያለውን የግንዛቤ 
ደረጃ ከፍ ለማድረግ የበኩላቸውን አስተዋጽኦ 
አበርክተዋል። 

የሕብረተሰብ ጤና ስጋት ተግባቦትና 
የሕብረተሰብ ተሳትፎ ላይ ያተኮረ ስልጠና 
ለመገናኛ ብዙኀን ባለሙያዎች ሰጥተዋል። 
በዚህም የወባን መከላከያ እና መቆጣጠሪያ 
መንገዶችን በዝርዝር ለመገናኛ ብዙኀን  
ባለሙያዎች አቅርበው  ለሕብረተሰቡ ግንዛቤ 
እንዲፈጥሩም ማሳሰቢያ ሰጥተዋል። 

ባለፉት ሁለት አስርት ዓመታት የቁጥጥርና 
መከላከል ሥራው ጠንካራ በመሆኑ በኢትዮጵያ 
የወባ ሥርጭት ዝቅተኛ ነበር። ይሁንና 
የማህበረሰብ የመከላከል ሥራው ላይ መዘናጋት 
በተለይ ለወባ መከላከል ሥራ የሚያግዙ 
ግብዓቶችን በአግባቡ አለመጠቀም ከአየር ንብረት 
ለውጥ ቀጥሎ ለወባ ሥርጭት በድጋሚ ማገርሸት 
የራሱን አስተዋጽኦ አበርክቷል።

በተለይ ባለፈው አንድ ዓመት ውስጥ የወባ 
ጫና ከፍ ብሎ ታይቷል። በነዚሁ መነሻነትም 
የሚመለከታቸው ባለድርሻዎች ለወባ ተጋላጭ 
የሆኑ 220 ወረዳዎች ለይተው በ10 ክልሎች 
ውስጥ ጠንካራ የምልከታ፣ ክትትልና ቅኝት 
ሥራዎች መሥራታቸውን የሚያሳዩ መረጃዎች 
ወጥተው ተመልክተናል። ይኸው ሥራ አሁንም 
ተጠናክሮ ሊቀጥል ይገባዋል።  ቀደም ተብሎ 
የተወሰደው ርምጃ በበሽታው ይደርስ የነበረውን 
የከፋ ጥፋት ማስቀረት የሚችል ነው። አሁንም 
በተመሳሳይ የቅድመ መከላከል ሥራው ላይ 
በማተኮር የወባ ወረርሽኝ እስከወዲያኛው ስጋት 
የማይሆንበት ደረጃ ላይ ማድረስ ይገባል።  

በየክልሉ የሚታዩ የወባ ሥርጭትን 

ለመቆጣጠር እየተሰሩ ያሉ የቅንጅት ሥራዎች 
እና ጥረቶች ሥርጭቱን ከመቀነስ ረገድ 
መሻሻሎች ቢኖሩም በአንዳንድ ክልሎች በሚገኙ 
ወረዳዎች ሥርጭቱን ትርጉም ባለው ደረጃ 
ለመቀነስ ተጨማሪ እና የተቀናጀ ሥራ መሥራት 
ይጠቅባቸዋል። ሕብረተሰቡን በማሳተፍ እና 
ባለቤት በማድረግ መሥራት ያስፈልጋል። 
በቀጣይም የወባ በሽታ ሥርጭት እና ጫና 
በሚጨምርባቸው ወራት ተገቢው የመከላከል፣ 
የቅድመ ዝግጅት፣ ቅኝትና ምላሽ ሥራዎችን 
ማጠናከር  ይገባል።

ወቅት እየጠበቀ የሚከሰተው የወባ ወረርሽኝ 
በሀገራችን በተለያዩ ቦታዎች የማንሰራራት 
ሁኔታዎች እየታዩ እና ዜጎች በችግሩ ተጋላጭ 
በመሆናቸው ሁሉም ባለድርሻ አካላት በቅንጅት 
ሥራዎችን  መሥራት እጅግ አስፈላጊ ነው። 
በተለይም የሚዲያ አካላት ሕብረተሰቡን  
የመከላከያ  እና የመቆጣጠሪያ መንገዶቹን  

በወባ ዜጎቿን የማትነጠቅ ኢትዮጵያን ለመፍጠር
በማስተማርና ግንዛቤ በማስጨበጥ በኩል 
ከፍተኛ ድርሻ አላቸው። መንግሥትና የግል 
ተራዕዶ ድርጅቶች ከሚያደርጉት ጥረት ባሻገር 
ማህበረሰቡ የራሱ ጤና ዘብ ሊሆን ይገባል።  
የዚህ ድምር ውጤት ወባ ብቻ ሳይሆን ሌሎች 
ሁለንተናዊ የጤና ችግሮች ስጋት የማይሆኑበት 
ደረጃ ላይ  ለማስቀመጥ ያግዛል። 

የወባ ወረርሽኝ ለመከላከልና ለመቆጣጠር 
በሚደረገው ሥራ ላይ የማህበረሰቡን ተሳትፎ 
ማሳደግ እና ህብረተሰቡ የራሱን ጤና መጠበቅ 
እንዲችል የማስተማር እና የንቅናቄ ተግባራት ላይ 
እንዲሳተፍ ለማድረግ የመገናኛ ብዙኀንና ሕዝብ 
ግንኙነት የጤና ኮሙኒኬሽን ሥራዎችን አሁንም 
በትኩረት መሥራት ያስፈልጋል። አብዛኛውን 
ማህበረሰብ  መድረስ የሚቻለው ተፅእኖ መፍጠር 
በሚችሉ መገናኛ ብዙኀን አማካኝነት ነው። 
የማህበራዊ ሚዲያውንም መጠቀም ያስፈልጋል።

የበሽታውን ሥርጭት ከመግታት እና 
ከመከላከል አንጻር የግብዓት አቅርቦትን፣ የአልጋ 
አጎበር፣ የወባ መከላከያ ኬሚካል የቤት ለቤት 
ርጭትን ማሻሻል እንዲሁም የጤና ኤክስቴንሽን 
ባለሙያዎችና የጤና ኬላ አገልግሎት መስጫ 
ተቋማትን በማጠናከርና ተገቢውን አገልግሎት 
እንዲሰጡ ማድረግ  ይገባል።

ችግሩ የተረሳ፣ የተዘነጋ ጉዳይ እንዳይሆን 
ጊዜው ሳይረፍድና ብዙዎችን ሳንነጠቅ በርብርብ 
መነሳት ይገባል። ለዚህም መንግሥትን ጀምሮ 
ሁሉም የማህበረሰብ አንቂዎች የበኩላቸውን 
ድርሻ መወጣት ይጠበቅባቸዋል። ከዚህ በፊት 
የተለያዩ መገናኛ ብዙኅንን በመጠቀም ይተላለፉ 
የነበሩ የጥንቃቄ፣ የግንዛቤ መልእክቶች በስፋት 
መቀጠል አለባቸው። ሰዎች እንዳይጎዱ 
ስለበሽታው ጎጂነት መንገር፣ ጥንቃቄ እንዲያደርጉ 
መንገዶችን ማሳየትም ይገባል። በቀላሉ በሚደረጉ 
የጥንቃቄ መንገዶች ሰዎችን ማትረፍ እንችላለንና። 
በበሽታው የተያዙ ሰዎች ሲኖሩም በአፋጣኝ 
ህክምና እንዲያገኙ ማድረግ ያስፈልጋል። 

የወባ በሽታን ቀድመን መከላከል ይኖርብናል፤ 
ለችግሩ ዘላቂ መፍትሔ የሚሆነው መከላከሉ ላይ 
አበክረን ስንሰራ ነው። ይህ ውጤት የማያስገኝ 
ከሆነና መከላከል ካልቻልን፣ ወረርሽኙን 
መቆጣጠርና ለሰዎችም አለሁ ማለት አለብን። 
በየአካባቢው ያሉ ለወባ ትንኝ መራባት መንስኤ 
የሆኑትን በውሃ የታቆሩ ቦታዎችን በማስወገድ 
ነዋሪው የራሱን ጥንቃቄ ማድረግ ያስፈልጋል። 
የሚመለከታቸው አካላትም ለወባ ተጋላጭ ናቸው 
ተብለው የተለዩ አካባቢዎች ላይ ቅድመ ጥንቃቄ 
በማድረግ፣ የኬሚካል ርጭት በማከናወን፣ 
የአጎበር ሥርጭትንም በማዳረስ የሰዎችን ሕይወት 
መታደግ ይጠበቅባቸዋል።

ችግሩ  ሊያስከትል የሚችለውን  ጉዳት 
ለመቀነስ አስቸኳይ የቅድመ መከላከል ሥራዎች 
መሰራት ተገቢና አስፈላጊ ነው።  ዓለማችን 
ከጥቂት ዓመታት በፊት በኮቪድ 19 ወረርሽኝ 
ሚሊዮኖችን አጥታለች። ይሁን እንጂ ሁሉም 
ለወረርሽኙ በሰጠው ከፍተኛ ትኩረት አሁን 
ስጋትነቱ አብቅቷል።  በሰው ልጅ ታሪክ አስከፊ 
ከሚባሉ ግዜያት እንደ አንዱ የሚቆጠረው የኮቪድ 
ወረርሽኝ የተከሰተበት ጊዜ መሰል ችግሮችን 
እንዴት መቋቋም እንደሚቻል ሁሉም ትምህርት 
ወስዷል።  በመሆኑም መንግሥትም ይሁን 
ማህበረሰባችን ቀደም ካሉት አስቸጋሪ ወቅቶች 
የወሰደውን ትምህርት ተግባራዊ በማድረግ 
ዳግም የዜጎችን ሕይወት የሚቀጥፍ ወረርሽኝ 
እንዳይከሰት ጥንቃቄ መውሰድ ይጠበቅበታል። 
በተለይ ወባን ሙሉ በሙሉ ከሀገሪቱ ለማጥፋት 
የተጀመረው ሥራ ሊጠናከርና በወረርሽኙ ዜጎቿን 
የማትቀብር ኢትዮጵያን መፍጠር ይገባል። ለዚህ 
ደግሞ የባለድርሻ አካላት ያልተቆጠበ ተሳትፎ 
ወሳኝ ነው። ሰላም!

የሚመለከታቸው አካላትም 
ለወባ ተጋላጭ ናቸው 

ተብለው የተለዩ አካባቢዎች 
ላይ ቅድመ ጥንቃቄ 
በማድረግ፣ የኬሚካል 
ርጭት በማከናወን፣ 
የአጎበር ሥርጭትንም 

በማዳረስ የሰዎችን ሕይወት 
መታደግ ይጠበቅባቸዋል

ነፃ ሃሳብ
ፖለቲካ እና ወቅታዊይህ አምድ በተለያዩ ፖለቲካዊ ኢኮኖሚያዊና 

ማህበራዊ ጉዳዮች ዙሪያ ዜጎች ነፃ ሀሳባቸውን 
የሚሰጡበት ነው። በዓምዱ ላይ የሚወጡ ጽሁፎች 

የዝግጅት ክፍሉን አቋም አያመለክቱም። 

ማህበራዊ 

ባለውለታዎቻችን

ክብረአብ በላቸው 

እግር ኳስ በኢትዮጵያ ተወዳጅ ስፖርት ነው። ምንም 
እንኳ እንደ ሀገር ውጤታማ ብሔራዊ ቡድን መገንባት 
ባይቻልም ኢትዮጵያውያን ለስፖርቱ ያላቸው ፍቅር 
ከፍተኛ ነው። በስፖርቱ ዘርፍ ስማቸው በጉልህ ከሚነሱ 
ግለሰቦች መካከል በተጨዋችነትና በአሰልጣኝነት በርካታ 
ድሎችን መጎናፀፍ የቻለው አሰልጣኝ አስራት ኃይሌ አንዱ 
ነው።

አስራት ኃይሌ በኢትዮጵያ እግር ኳስ ታሪክ ስማቸው 
በጉልህ ከሚጠሩ ስኬታማ አሰልጣኞች መካከል የሚጠቀስ 
ነው። የአሰልጣኝነት ሥራ ከጀመረ ከ40 ዓመታት በላይ 
የደፈነው አሰልጣኝ አስራት ኃይሌ በውጤታማነቱ፣ 
በቆራጥነቱ እና ጠንካራ ሠራተኝነቱ በበርካቶች ዘንድ 
ይወደሳል።

ከአባቱ ከአቶ ኃይሌ ገብሬ እና ከእናቱ ወ/ሮ አየለች 
መንገሻ ኅዳር 27 ቀን 1944 ዓ.ም በአዲስ አበባ ከተማ ልዩ 
ስሙ ልደታ ከፍተኛ ፍ/ቤት አካባቢ የተወለደው አስራት፤ 
እድሜው ለትምህርት ሲደርስ የመጀመሪያ ትምህርቱን  
በቄስ ት/ቤት ከ1 እስከ 7ኛ በተስፋ ኮከብ ፤ 8ተኛ ክፍል 
ባልቻ አባ ነፍሶ፤ የሁለተኛ ደረጃ ትምህርቱን ደግሞ 
በልኡል መኮንን(አዲስ ከተማ) በመማር አጠናቋል።

በመቀጠል ዝንባሌው ወደ እግር ኳስ በማድላቱ 
በሰፈር ቡድን በመስከረም ኮከብ ከተጫወተ በኋላ ውጤት 
በማሳየቱ በ1953 በዳርማር ህጻናት ለመጫወት በቃ። 
ችሎታውና ለስፖርት ያለውን ፍቅር በማየትም በወቅቱ 
የድሬዳዋ ጥጥ ማህበር ወይንም ኮተን አሰልጣኝ የነበሩት 
ሉቻኖ ባሳሎ በ1963 ክለቡን እንዲቀላቀል አድርገውታል። 
በቆይታውም ባሳየው ብቃት ለሐረርጌ ምርጥና ለኢትዮጵያ 
ብሔራዊ ቡድን መመረጥ ችሏል። በድሬዳዋ ጥጥ ማህበር 
ቆይታው ሁለት ጊዜ የኢትዮጵያ ክለብ ሻምፒዮና ፤ የሐረርጌ 
ክፍለ ሀገር ምርጥ ቡድን ጋር አንድ ዋንጫ አንስቷል።

ለጥጥ ማህበር በሚጫወትበት ወቅት የሀረርጌ 
ምርጥ ፣ በቅዱስ ጊዮርጊስ እያለ ደግሞ ለሸዋ ምርጥ እና 
ለመሰኢማ ተጫውቷል። ለረጅም ጊዜ በቆየው የብሔራዊ 
ቡድን ቆይታውም በ10ኛው የአፍሪካ ዋንጫ ጨዋታዎች 
እና በ11ኛው የአፍሪካ ዋንጫ ማጣሪያ ጨዋታዎች ላይ 
የመጀመሪያ ተሰላፊ ነበር ።

በመቀጠልም በ1968 ዓ.ም ወደ ቅዱስ ጊዮርጊስ 
ክለብ በመምጣት ለ 3 ዓመት በተጫዋችነት እንዲሁም 
በአምበልነት ቆይታ አድርጓል። አሁንም በመቀጠል ለዋናው 
ብሔራዊ ቡድን በመመረጥ ለ9 ዓመታት የተጫወተ ሲሆን 
በተለይ በ1968 ዓ.ም በኢትዮጵያ አዘጋጅነት በተደረገው 
የአፍሪካ ዋንጫ ቡድን 4ኛ ሆኖ እንዲያጠናቅቅ ከፍተኛ 
አስተዋፅኦ አበርክቷል።

ከዛም ፊቱን ወደ አሰልጣኝነት በማዞር በመጀመሪያ 
ለትግል ፍሬ ቡድን በአሰልጣኝ በመሳተፍ በ1972 ዓ.ም 
የአዲስ አበባ አንደኛ ዲቪዚዮን ሻምፒዮን እንዲሆን 
አድርጎታል። በመቀጠል ለህንፃ ኮንስትራክሽን 50 ክለቦች 
በአዲስ ሲዋቀሩ እና ጥሩ 10 ክለቦች ወደ አንደኛ ዲቪዚዮን 
ሲያልፉ ከህንፃ ጋር አራተኛ በመውጣት ክለቡ ወደ አንደኛ 
ዲቪዚዮን እንዲገባ አድርጎታል።

አሁንም በመቀጠል የአሰልጣኝነት ችሎታውን 
በማጎልበት ቅዱስ ጊዮርጊስ ክለብን በመያዝ ከ1983-1992 
ዓ.ም ለዘጠኝ ዓመታት ያህል አሰልጥኗል። በቆይታውም 
የተለያዩ ዋንጫዎችን ያነሰ ሲሆን በ1975 ዓ.ም ቡድኑ ወደ 
አንደኛ ዲቪዢን እንዲገባ አድርጓል። በ1987 ዓ.ም ደግሞ 
የቀረቡትን አጠቃላይ 5(አምስት ዋንጫዎች ማለትም 
የኢትዮጵያ ሻምፒዮና የጥሎ ማለፍ ዋንጫ፤ የአሸናፊዎች 
አሸናፊ ዋንጫ ፤ የፀባይ ዋንጫ፤ ያነሳ ከመሆኑም በላይ 
እራሱ ኮከብ አሰልጣኝ  ከመሆንም በላይ በክለቡም ኮከብ 
ተጫዋችም እንዲመረጥ አድርጓል።

ወደ የኢትዮጵያ ብሔራዊ ቡድን በማደግ የተስፋ 
ቡድኑ አሰልጣኝ ሆኖ ሥራውን የጀመረው አስራት ቀጥሎም 
የዋናው ብሔራዊ ቡድን አሰልጣኝ በመሆን በኢትዮጵያ 
በተደረገው የሴካፋ ውድድር ላይ ዋንጫ በማንሳት ብቸኛ 
አሰልጣኝ መሆን ችሏል። በተጨማሪም በመከላከያ የጥሎ 
ማለፍ ዋንጫ ባለቤት፤ መብራት ኃይል ሲቲ ካፕ ዋንጫ፤ 
የኢትዮጵያ መድህን  ከአንደኛ ዲቪዚን ወደ ፕሪሚየር ሊግ 
እንዲገባ አድርጓል።

በመጨረሻም በደደቢት ስፖርት ክለብ በአማካሪነት 
ገብቶ በማሰልጠን ዋናው አሰልጣኝ ከዋናው ቡድኑ 
ከተሰናበቱ በኋላ ወደ ዋና አሰልጣኝነት ገብተው በሁለተኛ 
ደረጃ እንዲጨርስ አድርገዋል።

የኢትዮጵያ እግር ኳስ አሰልጣኞች ማህበር 
መስራችና አባል በመሆን፤ የአዲስ አበባ እግር ኳስ 
አሰልጣኞች ማህበር ፕሬዚዳንት፤ የአዲስ አበባ  እግር ኳስ 
ፌዴሬሽን ፕሬዚዳንት በመሆን አገልግሏል። በአጠቃላይ 
በአሰልጣኝነት ሕይወት ዘመኑ ከ30 በላይ ዋንጫዎችን 
አግኝቷል። 

በ1970ዎቹ በተጀመረው የአሰልጣኝነት ዘመኑ በርካታ 
ክለቦችን አሰልጥኗል። የኢትዮጵያ ብሔራዊ ቡድን፣ ቅዱስ 
ጊዮርጊስ፣ ህንፃ ኮንስትራክሽን፣ መከላከያ፣ ኤሌክትሪክ፣ 
መድን፣ ደደቢት ከብዙ በጥቂቱ ያሳለፈባቸው ክለቦች 
ናቸው።

አስራት ኃይሌ የቅዱስ ጊዮርጊስ ተጫዋች በመሆን 
ከተቀላቀለ ጀምሮ በተጫዋችነትና በአሰልጣኝነት በስፖርት 
ክለቡ ታሪክ ሰርቷል። <<እኔ ከቅዱስ ጊዮርጊስ የምለየው>> 
ስሞት ብቻ ነው ያለው አስራት ኃይሌ በሕይወት ዘመኑ 
የቅዱስ ጊዮርጊስ የዋንጫ መደርደሪያ ካስዋቡ  ታሪከኞች  
ተርታ አስራት ኃይሌ  በቀዳሚነት ይሰለፋል።

በ1975 ቅዱስ ጊዮርጊስ ስፖርት ማህበር በአዲስ 
አደረጃጀት ከዋቀረበት ዘመን ጀምሮ እግር ኳስ ለመቆም 
እና ጫማውን ለመስቀል እድሜው የደረሰበት ዘመን 
ላይ ቢሆንም  የምወደው የልጅነት ክለቤ ተቸግሮ ማየት 
ህሊናየን ሰላም አይሰጠውም በማለት ከሌሎች የቀድሞ 
አንጋፋ ተጫዋቾች ጋር በመሆን ዘመን የማይሽረውን ታሪክ 
ጽፏል።

አስራት ኃይሌ ጫማውን ከሰቀለበት ጊዜ ጀምሮ 
የቅዱስ ጊዮርጊስን ስፖርት  ዋናውን ቡድን በአሰልጣኝነት  
እየመራ በ1986፤ 1987፤ 1988 ለተከታታይ ሶስት ዓመታት 
ዋንጫ በማንሳት ታሪክ በመሥራት ቀዳማዊ ሰው ነው።

አስራት ኃይሌ ያስመዘገባቸው ውጤቶች በአደባባይ 
ምስክሮች ናቸው። ከነዚህም መካከል መቼም የማይረሳው 
ቅዱስ ጊዮርጊስ በሁለት አጋጣሚዎች በ1977 እና በ1991 
ከወረደበት ከታችኛው ሊግ ወደ ላይኛው ሊግ ያሸጋገረበት 
ታሪክ አይረሰም። በዚህ አጋጣሚ ወደ ከፍተኛ ሊግ 
ባመጣበት ዓመት ለሁለት ተከታታይ ዓመታት ዋንጫ ያነሳ 
ብቸኛ ሰው ያደርገዋል።

አስራት ኃይሌ በአሰልጣኝነት ዘመኑ ያሰለጠናቸው 
ተጫዋቾች አብዛኛውን ዛሬ ላይ በሀገራችን ባሉ ውድድሮች  
ውሰጥ አሰልጣኝነት በቅተው ለሀገሪቱ የእግር ኳስ እድገት  
የበኩላቸውን አስተዋጽኦ እያደረጉ በመሆኑ ፍሬውን 
አፍርቶ በአደባባይ አስመስክሯል።

አስራት ኃይሌ ለሀገራችን ኢትዮጵያ ሁለት ጊዜ የሴካፋ 
ዋንጫን  ያነሳ በኢትዮጵያ ብሔራዊ ቡድን ታሪክ ከሀገር 
ውጭ የምስራቅ አፍሪካን ዋንጫ ለማምጣት ግንባር 
ቀደሙ ነው። አስራት ለሀገሩ ብሎም ለክለቡ ቅዱስ 
ጊዮርጊስን እንዲሁም የሚወዳትን ኳስ በጥቅም ሳይደለል 
ለሚወደው እግር ኳስ ስፖርት መስዋት የከፈለ ጀግና 
ስለመሆኑ ብዙዎች ይመሰክራሉ።

አስራት ኃይሌ በወጣት ተጫዋቾች ሙሉ እምነትና 
ተስፋ ስለነበረው አብዛኞቹ ወጣቶች ከታች በማሳደግ 
ለቅዱስ ጊዮርጊስና ለብሔራዊ ቡድንም የሚታይ ታሪክ 
ሰርቷል። በህፃናት ክህሎትና ለወጣቶች ባለው ጥልቅ ፍቅር 
በየዘመናቱ በድካም ሥራውን እስካቆመበት ድረስ በህጻናት 
ወጣቶች ፕሮጀክት ማስፋፋት ለሚወደው የእግር ኳስ 
ስፖርት የማይረሳ ታሪክ ሰርቷል።

አሰልጣኝ አስራት ኃይሌ ስለ እግር ኳስ አሰልጣኝነት 
ጅማሬው በአንድ ወቅት ሲናገር፤ ‹‹አሰልጣኝነትን ስጀምር 
ሥራውን ስጀምር በቀጥታ ከትልቅ ቡድን አልጀመርኩም። 
ራሴን ለማስተካከልና ለማሻሻል፣ እንዲሁም ሥራዬን 
በልበ ሙሉነት እንድሰራ እና የቋንቋ ችሎታዬን ለማዳበር 
የሠራተኛ ማህበር (መኢሰማ) ለአራት ዓመታት ያህል 
አሰለጠንኩ። የአሰልጣኝነት መሠረታዊ ስልጠና (Basic 
Course) የወሰድኩት በ1971 ዓ.ም. ነው። አቶ ይድነቃቸው 
ተሰማ (ነፍሳቸውን ይማረውና) “እናንተ ተጫዋቾች 
መጫወትን ስታቆሙ አሰልጣኝ ስለምትሆኑ ኮርስ 
መውሰድ አለባችሁ።” ብሎን በአንድ ጀርመናዊ አሰልጣኝ 

አማካኝነት ኮርስ ወሰድኩ። በሙሉ የአሰልጣኝነት ሥራም 
ህንፃ ኮንስትራክሽን የመጀመሪያ ቡድኔ ነው።›› በማለት 
ወደ አሰልጣኝነት የገባበትን ታሪክ ያስታውሳል።

ተጫዋቾቼ በአካል ብቃት ረገድ የተሻሉ እንዲሆኑ 
እፈልጋለሁ የሚለው አስራት፤ ከክብደት ሥራ ጋር በተገናኘ 
ለእግር ኳስ ተጫዋቾች በምን ያህል ደረጃ መሆን እንዳለበት 
ከመጽሐፎች ላይ በማንበብ መረጃዎችን አገኝ ነበር። 
ተጫዋቾቼን በአቀበት ላይ የትንፋሽ ሥራን አሰራቸው 
ነበር ፤ የተለያዩ ክብደት ያላቸው ነገሮችን (sand jacket) 
በማስያዝ ዳገት እንዲወጡ አደርጋቸው ነበር። 

ተጫዋቾቹ ከፍተኛ ጉልበት እንዲኖራቸው እና የአካል 
ብቃታቸው ጥሩ ደረጃ ላይ እንዲገኝ ያግዛቸው ነበር። 
ሆኖም በኋላ ላይ በዚሁ ጨራዬ እታማ ጀመር። “አስራት 
ተጫዋቾችን ተራራ ያስሮጣቸዋል።” የሚል ወቀሳና ትችት 
ተከተለ። ልምምዱ ቢያስተቸኝም ለዘጠኝ ዓመታት 
ውጤታማ ቡድን ስገነባ የማሰራው ይህን መሠል የአካል 
ብቃት ሥራ ነበር። ሌሎች ቴክኒካዊ፣ ታክቲካዊ እና ሥነ-
ልቦናዊ ጉዳዮች ላይ የማተኩረውን ያህልም ለአካል ብቃት 
ልዩ ትኩረት እሰጥ ነበር ይላል።

``ለምፈልገው የጨዋታ ሥርዓት ሁሉም ተጫዋቾች 
ሙሉ ትኩረታቸውን እንዲሰጡኝ እፈልጋለሁ። 
የምናገረውንና የማስረዳውን መሠረታዊ ነገር እንዲገነዘቡ 
እሻለሁ። ሳስረዳ ሃሳቡ ከኔ ጋር የማይሆን ተጫዋች 
አልፈልግም። በቡድን የጨዋታ እንቅስቃሴ ተጫዋቾች 
በሜዳ ውስጥ በሚኖራቸው ሚና ላይ ያላቸውን ግንዛቤና 
አረዳድ መገምገም እፈልጋለሁ። ይህንንም በልምምድ 
ወቅት በትክክል እንዲተገብሩት እፈልጋለሁ።

“ለስህተቶችም እርማት እሰጣለሁ። በልምምድ 
ወቅት በቀጣይ ጨዋታ ላይ የተሻለ ታክቲካዊ 
ግንዛቤ እንዲኖራቸው ተደጋጋሚ ትምህርቶችን 
አስተምራለሁ። ተጫዋቾቼ በደንብ እንዲገባቸው 
እፈልጋለሁ። በምነግራቸው ነገሮች ላይም እንዲወያዩበት 
አደርጋለሁ። የተረዱበትን መጠንም ለማወቅ ጥያቄዎችን 
እጠይቃቸዋለሁ። በሜዳ ውስጥ የተጋጣሚ ቡድኖችን 

የኢትዮጵያ እግር ኳስ ባለውለታ
- አሰልጣኝ አስራት ኃይሌ (ጎራዴው)

አሰላለፎች እንዲሁም የተጫዋችን የግል ብቃት እንዲያዩ 
አዛቸዋለሁ፤ በዚህም ውጤታማ ሆኛለሁ ይላል።

አስልጣኝ አስራት በሕይወት እያለ ከተለያዩ የሀገር 
ውስጥ መገናኛ ብዙሃን ጋር በነበረው ቆይታ በሰጠው 
አስተያየት እንደተናገረው፤ በአካል ብቃት ልምምዴ 
ላይ የነበረብኝ የትችት ውርጅብኝ ከመጠን በላይ ነበር። 
ከአሰልጣኞችም ራሱ ከፍተኛ ትችት ይገጥመኝ ነበር። 
ጋዜጦችም በብቃት መውረድ ምክንያት ከቋሚ አሰላለፍ 
ውጪ የሆኑ ተጫዋቾችን ቃለ መጠይቅ እያደረጉ እኔን 
ጫና ውስጥ ይከቱኝ ነበር። ዋንጫዎችን አሸንፌም 
ከክለቦች የለቀኩባቸው ጊዜዎችን አሳልፌአለሁ። ሆኖም 
በማምንበት ነገር በመጽናቴ አሸናፊ በመሆኔ እና በሥነ 
ልቦና ዝግጅቴ ስሜቴ አልተጎዳም። እንዲያውም ይበልጥ 
እየጠነከርኩ ሄድኩ ይላል።

ሥራውን በውጤት አድምቆ፥ ስኬቱን በዋንጫና 
በሜዳሊያዎች አጅቦ፤ ከአንዴም ሁለቴ ኮከብ አሰልጣኝ 
ተብሎ ተሸልሞ፤ ስሙን በደማቁ ፅፎ 38 ዋንጫዎችን 
የወሰደው አስራት በሕይወት ብያልፍም ለኢትዮጵያ 
የእግር ኳስ ስፖርት የዋለው ውለታ ስሙን ከመቃብር 
በላይ እንዲነሳ ያደርገዋል።

በቤተሰብ ሕይወቱ አሰልጣኝ አስራት ኃይሌ በ1970 
ከወ/ሮ በየነች ሰለሞን ጋር ትዳር መስርቶ የአምስት ሴቶችና 
የሁለት ወንድ ልጆች አባትና የስድስት የልጅ ልጆች አያት 
ነበር። አሰልጣኙ ባደረባት ህመም ምክንያት በህክምና 
ሲረዳ ቆይቶ ጥቅምት 15 ቀን 2017 ዓ.ም ከዚህ ዓለም በሞት 
ተለይቷል። ሥርዓተ ቀብሩም ዊንጌት አካባቢ በሚገኘው 
የቅዱስ ጴጥሮስ ጳውሎስ ቤተክርስቲያን ተፈፅሟል። 

እኛም በዚህ ለሕዝብና ለሀገራቸው መልካም ያደረጉና 
በተሰማሩበት ዘርፍ ሁሉ የማይነጥፍ ዐሻራ ማኖር 
የቻሉ ግለሰቦች ታሪክ አንስተን ለአበርክቷቸው ክብር 
በምንሰጥበት የባለውለታዎቻችን አምድ እውቁን የስፖርት 
ሰው አሰልጣኝ አስራት ኃይሌን ለኢትዮጵያ እግር ኳስ 
ለዋለው ውለታ አመሰገንን። ሰላም!



ዓለማየሁ ግዛው

የዓለም አትሌቲክስ በየዓመቱ በሁሉም የውድድር 
ዘርፎች ምርጥ አትሌቶችን በተለያዩ መስፈርቶች 
አወዳድሮ ይሸልማል። በ2024 ለሽልማት እጩ 
የሆኑ አትሌቶችን ይፋ ሲያደርግ ‹‹ከስታድየም 
ውጪ በተካሄዱ ውድድሮች›› በሚል ዘርፍ አራት 
ኢትዮጵያውያን አትሌቶች በእጩነት ተካተዋል። 

በውድድር ዓመቱ ከስቴድየም ውጪ በተለይም 
በጎዳና ላይ ውድድሮች ድንቅ ብቃት ያሳዩ አምስት 
ሴትና አምስት ወንድ አትሌቶች በእጩነት ሲቀርቡ 
ከነዚህ መካከል ሁለት ሴትና ሁለት ወንድ 
ኢትዮጵያውያን አትሌቶች መካተታቸውን የዓለም 
አትሌቲክስ አሳውቋል። 

በሴቶች አትሌት ትዕግስት ከተማና አትሌት ሱቱሜ 
አሰፋ ሲታጩ፤ በወንዶቹ ከቀናት በፊት በቫሌንሲያ 
ግማሽ ማራቶን የዓለም ክብረወሰን ያሻሻለው አትሌት 
ዮሚፍ ቀጄልቻና የፓሪስ ኦሊምፒክ የማራቶን ባለ 
ድል አትሌት ታምራት ቶላ ማካተት ችለዋል።

ዮሚፍና ታምራት እጩ በሆኑበት ዘርፍ 
ከዩጋንዳዊው አትሌት ጃኮብ ኪፕሊሞ፣ ኬንያዊው 
ቤንሶን ኪፕሩቶና ኢኳዶራዊው ብርያን ዳንኤል 
ፒንታዶ የዓመቱ ምርጥ አትሌት ሽልማትን ለመውሰድ 
እጩ ሆነው ቀርበዋል። ትዕግስትና ሱቱሜ እጩ 
በሆኑበት ዘርፍ ኔዘርላንዳዊቷ አትሌት ሲፋን ሃሰን፣ 
ኬንያዊቷ ሩት ቼፕንጌቲችና የሀገሯ ልጅ አግኒስ ጂቤት 
ንጌቲች መካተት ችለዋል።

በፓሪስ 2024 ኦሊምፒክ የውድድሩን 
ክብረወሰን 2፡06፡26 በሆነ ሰዓት በማሻሻል ጭምር 
ማራቶንን ድል ያደረገው አትሌት ታምራት ቶላ፣ 

አዲስ ዘመን   ረቡዕ ጥቅምት 20 ቀን 2017 ዓ.ም  ገጽ 35

ስፖርት

ሽልማቱን ለማሸነፍ ትልቅ ግምት ተሰጥቶታል። 
ሌላው ኢትዮጵያዊ አትሌት ዮሚፍ ቀጄልቻ በፓሪስ 
ኦሊምፒክ 10ሺ ሜትር ጥሩ ውጤት ማስመዝገብ 
ባይችልም ባለፈው እሁድ በቫሌንሲያ ግማሽ ማራቶን 
የርቀቱን የዓለም ክብረወሰን 57፡30 የሆነ ሰዓት በእጁ 
ማስገባቱ  ብቻ ለዓመቱ ምርጥ አትሌት ሽልማት 
እጩነት አብቅቶታል። 

ዩጋንዳዊው አትሌት ጃኮብ ኪፕሊሞ በዓለም 
ሀገር አቋራጭና በቫሌንሲያ የ10 ኪሎ ሜትር የጎዳና 
ላይ ሩጫዎች አሸናፊ በመሆኑ የዓመቱ ምርጥ 
አትሌቶች ሽልማት እጩ ሆኖ ከኢትዮጵያውያኑ ጋር 
ተፎካካሪ ሆኖ እንዲቀርብ አስችሎታል።  ኬንያዊው 

ቤንሶን ኪፕሩቶ በቶኪዮ ማራቶን ማራቶን ከማሸነፉ 
በተጨማሪ  በፓሪሱ ኦሊምፒክ በርቀቱ የነሐስ 
ሜዳሊያ በማስመዝገብ እጩ ሆኗል። ኢኳዶራዊው 
አትሌት ብርያን ዳኒኤል ፒንታዶ ደግሞ በኦሊምፒክ 
20 ኪሎ ሜትር እርምጃ የወርቅና፣ በኦሊምፒክ 
ድብልቅ የብር ሜዳሊያን አስመዝግቦ ከእጩዎች 
አንዱ በመሆን ተካቷል።

በተመሳሳይ ዘርፍ በሴቶች የቶኪዮ ማራቶን 
አሸናፊዋ አትሌት ሱቱሜ አሰፋ በውድድር ዓመቱ 
ያስመዘገበችው ፈጣን ሰዓት  እጩ ሲያደርጋት፣ ሌላኛዋ 
ኢትዮጵያዊት አትሌት ትዕግስት ከተማ በማራቶን 
ለመጀመሪያ ጊዜ በሮጠች አትሌት ፈጣን የሆነውን 

2:16:07 ሰዓት ዱባይ ላይ አስመዝግባ ከማሸነፏ 
በተጨማሪ ከወር በፊት በበርሊን ማራቶን የቦታውን 
ሦስተኛ ፈጣን ሰዓት በ2:16:42 በማስመዝገብ ማሸነፏ 
በእጩነት አቅርቧታል። 

ኔዘርላንዳዊቷ አትሌት ሲፋን ሃሰን በፓሪሱ 
ኦሊምፒክ ማራቶን በወቅቱ የርቀቱ ባለክብረወሰን 
የነበረችውን ኢትዮጵያዊት አትሌት ትዕግስት አሰፋን 
ተፎካክራ ወርቅ ማጥለቋ የዓመቱ ምርጥ አትሌት ተብላ 
እንድትታጭ አድርጓታል። በዚሁ ወር በተካሄደው 
የቺካጎ ማራቶን 2:09:56 ሰዓት በማጠናቀቅ የርቀቱን 
አዲስ የዓለም ክብረወሰን ያስመዘገበችው ኬንያዊቷ 
አትሌት ሩዝ ቺፕንጌቲች 42 ኪሎ ሜትርን ከ2፡
10 በታች ያጠናቀቀች የመጀመሪያ አትሌት በመሆኗ 
ሽልማቱን የማሸነፍ የተሻለ እድል ይኖራታል ተብሎ 
ይጠበቃል። ሌላኛዋ ኬንያዊት እጩ አግኒስ ቺቤት 
በውድድር ዓመቱ ቫሌንሲያ ግማሽ ማራቶን ላይ 
ያስመዘገበችው 1:03:04 ሰዓት ከኢትዮጵያዊቷ የርቀቱ 
ባለክብረወሰን ከተሰንበት ግደይ ቀጥሎ ሁለተኛው 
ፈጣን ሰዓት መሆኑን ተከትሎ የሽልማቱ ተፎካካሪ 
መሆን ችላለች። 

የዓመቱን ምርጥ አትሌቶች በበይነ መረብ 
የመመረጥ ሂደት ለስፖርት ቤተሰቡ ክፍት የተደረገ 
ሲሆን በመጪው ቅዳሜ ይዘጋል። በዚህም መሰረት 
በሦስት ዘርፎች አንድ ወንድና አንድ ሴት የዓመቱ 
መርጥ አትሌቶች በሶስት የመመረጫ መንገዶች 
ተለይተው የሚሸለሙ ይሆናል። የዓለም አትሌቲክስ 
ምክር ቤት 50 በመቶ፣ የአትሌቲክስ ቤተሰቦች 25 
በመቶና በህዝብ በማህበራዊ ሚዲያ የሚሰበሰብ 25 
በመቶ ድምፅ ነጥብ የሚይዝ ይሆናል።

ኢትዮጵያውያን አትሌቶች የዓመቱ ምርጥ እጩዎች ውስጥ ተካተዋል

በውድድር ዓመቱ ከስታድየም ውጪ በተካሄዱ ውድድሮች የዓመቱ ምርጥ አትሌቶች እጩዎች ታውቀዋል፣

